
Ky libër u kushtohet të gjitha përpjekjeve për lirinë e Kosovës, 
duke përfshirë institucionalistët si Ukshin Hoti, i cili sakrifikoi 

çdo privilegj institucional në rrugën drejt realizimit të 
Republikës së Kosovës; akademikët si Fehmi Agani, që ndërtoi 

ura mirëkuptimi drejt këtij qëllimi të përbashkët; 
revolucionarët si dëshmori i parë në uniformën e UÇK-së, 

Adrian Krasniqi, dhe të gjithë dëshmorët para e pas tij, që 
dhanë jetën për të njëjtin qëllim; si dhe miqtë dhe organizatat 

ndërkombëtare që ndihmuan në rrugën drejt paqes së 
qëndrueshme në Kosovë. 

Lavdi dhe nderime! 

RECENSION 

Libri Procesi i Helsinkit dhe disa nga arritjet e Kosovës 
në kuadër të këtij procesi trajton mënyrën se si ky proces 
ka ndikuar në marrëdhëniet ndërkombëtare, të drejtat 
e njeriut dhe historinë politike të Kosovës. 

Në qendër të tij qëndron analiza e Procesit të Helsin-
kit, i konsoliduar përmes Konferencës për Siguri dhe 
Bashkëpunim në Evropë (KSBE), e konceptuar si arenë 
dialogu midis Lindjes dhe Perëndimit dhe e mbështetur 
në Aktin Final të Helsinkit (1975). Ky akt, i nënshkruar 
nga pothuajse të gjitha shtetet evropiane së bashku me 
ShBA-në dhe Kanadanë, u afirmua si një instrument 
politik dhe moral me ndikim afatgjatë, duke sjellë një 
risi thelbësore: përfshirjen për herë të parë të të drej-
tave të njeriut si parim i veçantë në marrëdhëniet ndër-
shtetërore. Kjo risi e shndërroi KSBE-në në forumin e 
parë rajonal ku mund të diskutohej hapur edhe statusi i 
të drejtave të njeriut. Konkretisht, shtetet anëtare të 
KSBE-së, si nënshkruese të Aktit Final të Helsinkit, edhe 
pse nuk u ngarkuan me obligim juridik, u angazhuan poli-
tikisht dhe moralisht të mbajnë përgjegjësi për zbati-
min e parimeve themelore të këtij akti, ndër të cilat një 
vend të veçantë zinte parimi i të drejtave të njeriut. Kjo 
nënkuptonte jo vetëm përballjen me kritika për shkeljet 
e mundshme, por edhe faktin që gjendja e të drejtave 
të njeriut në vendet e tyre të bëhej objekt diskutimi në 
nivele të ndryshme politike. Si rrjedhojë, çështja e të 
drejtave të njeriut dominoi vazhdimisht diskursin midis 
shteteve anëtare të KSBE-së gjatë Procesit të Helsinkit. 
Vendet perëndimore kritikonin vendet lindore për shkelje 

të të drejtave politike dhe civile, ndërsa këto të fundit e 
refuzonin kritikën duke iu referuar parimit tjetër të aktit 
- mosndërhyrjes në punët e brendshme. Në të njëjtën 
kohë ato akuzonin Perëndimin për shkelje të të drejtave 
ekonomike dhe sociale. Ky diskurs brenda KSBE-së kon-
tribuoi gjithashtu në forcimin e unitetit të shteteve 
perëndimore në kuadër të forumit dhe ushtroi një ndikim 
të rëndësishëm në thellimin dhe konsolidimin e mëtej-
shëm të bashkëpunimit ndërmjet vendeve anëtare të 
NATO-s dhe të bashkësisë politike evropiane. 

Një tjetër aspekt me rëndësi që thekson ky libër 
është struktura organizative më pak burokratike e 
KSBE-së, krahasuar me atë të Këshillit të Evropës dhe 
Kombeve të Bashkuara. Kjo strukturë hapi mundësi të 
reja për ndikimin nga poshtë-lart, përmes veprimtarisë 
civile në fushën e të drejtave të njeriut në nivel ndër-
kombëtar, e njohur si Lëvizja e Helsinkit. Në këtë kuadër, 
formimi i grupeve të Helsinkit në Lindje dhe në Perën-
dim, si dhe rrjetëzimi i tyre transnacional, tregojnë se 
Procesi i Helsinkit nuk kufizohej vetëm në nivelin ndër-
shtetëror përmes delegacioneve shtetërore, por zhvillo-
hej paralelisht edhe në një dimension transnacional 
civil. Ky dimension lidhej si me përpjekjet e aktivistëve 
në vendet totalitare e autoritare, të cilët kërkonin res-
pektimin e parimit të të drejtave të njeriut të sanksio-
nuar në Aktin Final të Helsinkit, ashtu edhe me mbësh-
tetjen që ata gjetën te aktivistët perëndimorë. Shembuj 
tipikë të kësaj veprimtarie janë Grupi i Helsinkit në Moskë, 
Solidarnost në Poloni dhe Charta 77 në Çekosllovaki. 
Njëkohësisht, mbështetja nga komitetet e para të Hel-
sinkit në Perëndim - si Helsinki Human Rights Watch në 

ShBA, Komiteti Norvegjez i Helsinkit dhe komitete të 
tjera simotra - çoi në themelimin e Federatës Ndërkom-
bëtare të Helsinkit, e cila forcoi më tej dimensionin e 
solidaritetit transnacional civil të këtij procesi. Ky duali-
tet - ndërshtetëror dhe civil - e shndërroi Procesin e Hel-
sinkit në një nga zhvillimet më të rëndësishme të marrë-
dhënieve ndërkombëtare, duke ushtruar ndikim të 
gjerë mbi Luftën e Ftohtë dhe raportet ShBA -Bashkimi 
Sovjetik. Ky proces, gjithashtu, pati një rol nxitës në 
politikën reformiste të Mikhail Gorbaçovit, e cila ishte 
vendimtare që regjimet totalitare dhe autoritare të 
fillonin të hapeshin ndaj parimit të Aktit Final të Helsin-
kit për të drejtat e njeriut dhe ndaj ndryshimeve paqë-
sore në Evropën Lindore, duke përshpejtuar përfundi-
min e Luftës së Ftohtë. 

Në thelb, ky libër paraqet një studim me rëndësi të 
veçantë mbi Procesin e Helsinkit, i trajtuar si një pikë 
kthese në historinë politike evropiane, që solli një tran-
sformim rrënjësor politiko-demokratik jo vetëm në 
Evropë, por edhe më gjerë, me efekte dhe përfitime të 
jashtëzakonshme për popullin shqiptar. 

Për më tepër, ky libër dëshmon gjithashtu se shqip-
tarët, në bashkëpunim me miq ndërkombëtarë, arritën 
ta ndërkombëtarizojnë çështjen e Kosovës në kuadër 
të këtij procesi historik, edhe pse në atë periudhë as 
Shqipëria - shteti amë - nuk ishte anëtare formale e KSBE-
së. Trashëgimia e këtij procesi, edhe pas instituciona-
lizimit të KSBE-së në vitin 1995 si Organizata për Siguri 
dhe Bashkëpunim në Evropë (OSBE), mbeti me ndikim 
të rëndësishëm. Në këtë kuadër, Procesi i Helsinkit 
duhet parë si pjesë e dinamikës dhe e vazhdimësisë së 

Luftës së Ftohtë, i cili nga njëra anë kontribuoi në zvo-
gëlimin e rëndësisë absolute të parimit vestfalian të 
mosndërhyrjes - i konsoliduar me Traktatin e Vestfalisë 
(1648) - dhe në afirmimin e të drejtave të njeriut si stan-
dard ndërkombëtar. Kjo nënkuptonte që shkeljet e të 
drejtave themelore nuk duhej më të trajtoheshin thjesht 
si çështje të brendshme, por legjitimonin reagimin ndër-
kombëtar, sidomos në rastet kur regjimet shtetërore 
shkelin të drejtat bazike të qytetarëve dhe shkaktojnë 
kriza humanitare. Nga ana tjetër, ky proces kontribuoi 
në konsolidimin e politikave evropiane të sigurisë dhe 
paqes përmes NATO-s. Në këtë vazhdë, autori, në kon-
kluzionet e librit, potencon rëndësinë e dy aspekteve - 
atij të sigurisë dhe atij humanitar - të cilët u shfaqën si 
vazhdimësi e drejtpërdrejtë e Procesit të Helsinkit pas 
përfundimit të Luftës së Ftohtë dhe u konkretizuan 
edhe në rastin e Kosovës. Përpjekjet legjitime dhe kom-
plementare të shqiptarëve të Kosovës për liri - përmes 
rezistencës me mjete paqësore dhe asaj të armatosur - 
të kombinuara me gjendjen e rëndë humanitare në 
terren, u pasqyruan në raportet dhe misionet monito-
ruese të OSBE-së, duke krijuar bazën normative dhe 
legjitimimin ndërkombëtar për ndërhyrjen ajrore të 
NATO-s, e cila çoi në çlirimin përfundimtar të Kosovës.
  Rrjedhimisht, ky libër i politologut Fatmir Lekaj, 
me qartësinë e tij analitike, dokumentimin e pasur dhe 
referencat e verifikueshme, e paraqet Procesin e 
Helsinkit si dëshmi se idealet mund të shndërrohen 
në norma ndërkombëtare. Duke e përfshirë Kosovën në 
këtë rrëfim, libri na kujton se përpjekjet dhe sakrificat 
shumëdekadëshe të shqiptarëve për liri u sinkronizuan 
gjithnjë e më shumë me idealet për liri dhe paqe,  të 

shndërruara në norma ndërkombëtare. Kjo çoi jo 
vetëm në çlirimin e Kosovës, por edhe në zgjerimin e 
këtyre normave përmes OSBE-së dhe NATO-s në 
Ballkan. Si i tillë, ky libër mbetet një kontribut i 
çmuar dhe reflektues në literaturën mbi 
marrëdhëniet ndërkombëtare, të drejtat e njeriut dhe, 
veçanërisht, historinë politike të Kosovës. 

Prof. dr. Gazmend PULA, 
themelues dhe ish-kryetar i 

Komitetit Kosovar të Helsinkit 

REZYME E PROCESIT TË HELSINKIT 
 

Pikënisje për Procesin e Helsinkit ishte Konferenca 
për Siguri dhe Bashkëpunim Evropian (KSBE), në kupti-
min e një arene të konferencave ndërkombëtare në 
mes të Lindjes dhe Perëndimit, e bazuar në Aktin Final 
të Helsinkit të datës 1 gusht 1975. Në fakt, si ide u iniciua 
në vitin 1954 nga Bashkimi Sovjetik, përkatësisht nga 
ministri i Jashtëm Vjatsjeslav Molotov, i cili lansoi 
propozimin për një konferencë të sigurisë në mes të 
Lindjes dhe Perëndimit, ku parashihej që ShBA-ja të 
ketë vetëm një status të observatores. Ky propozim u 
refuzua nga Perëndimi, madje shtetet e fuqishme 
perëndimore e cilësuan këtë propozim si një tentim të 
Bashkimit Sovjetik për ta parandaluar/penguar riarma-
timin në Gjermaninë Perëndimore dhe t’i dobësojë 
marrëdhëniet në mes të Evropës dhe të ShBA-së.1 Po 
ashtu, Leonid Bresjnev, gjatë Kongresit të partisë në 
vitin 1966, u bëri thirrje shteteve evropiane për t’i 
trajtuar dhe zgjedhur bashkërisht çështjet e sigurisë 

 

1 Mevik, 1990: 31 

politiko-ushtarake.2 Kështututje, kjo çështje u trajtua 
më shumë edhe nëpërmes Deklaratës së Bukureshtit të 
vitit 1966, Apelit të Budapestit të vitit 1969 etj., ku u 
përfshinë temat konkrete se me çfarë do të mund të 
merrej një konferencë e tillë.3 Në këtë vazhdë shtetet 
perëndimore evropiane ishin më të hapura për një kon-
ferencë të mundshme të sigurisë, ndërsa presidenti 
amerikan Richard Nixon dhe ministri i Jashtëm Henry 
Kissinger ishin skeptikë ndaj iniciativës së Bashkimit 
Sovjetik, sepse konsideronin se pozicioni udhëheqës i 
ShBA-së në NATO dhe në bisedimet bilaterale me 
Bashkimin Sovjetik mund të dobësohej po qe se ShBA-
ja bëhej pjesë e një dialogu multilateral për çështjet e 
sigurisë politiko-ushtarake.4 

Pas shumë peripecive dhe iniciativave u miratua Akti 
Final i Helsinkit gjatë Konferencës për Siguri dhe Bashkë-
punim Evropian (KSBE) në Helsinki të Finlandës më 1 
gusht 1975. Kjo u bë e mundshme, përveç të tjerash, 
pasi që u arrit që ShBA-ja dhe Kanadaja ta kenë statusin 
e pjesëtarit të barabartë me shtetet evropiane në 
kuadër të KSBE-së. Në fakt, kjo nënkupton bumeran-
gun e parë ndaj Bashkimit Sovjetik nga Shtetet Perëndi-
more ngaqë plani paraprak i Bashkimit Sovjetik ishte që 
ShBA-ja të ketë vetëm një status të observatores. 
Megjithëkëtë, Bashkimi Sovjetik, duke e pasur si agjendë 
pengimin e bashkimit të gjermanëve, insistoi që edhe 
nëpërmes Procesit të Helsinkit të sigurohen kufijtë 

 

2 Fry, 2003: 4 
3 Freeman, 1991: 39 - 41, 46 
4 Thomas, 2001: 36 

shtetërorë të pas Luftës së Dytë Botërore, njëherësh e 
arriti pajtueshmërinë e të tjerëve që edhe Gjermania 
Lindore ta ketë statusin e pjesëtares së barabartë në 
kuadër të KSBE-së. 

Akti Final i Helsinkit, i njohur edhe si Deklarata e 
Helsinkit (1975) që, përveç Shqipërisë, u nënshkrua nga 
të gjitha shtetet evropiane, ShBA-ja dhe Kanadaja, nuk 
ishte juridikisht e detyrueshme, por duke e marrë para-
sysh se pas shumë peripecive ishte një rezultat i sukses-
shëm i një konsensusi, kryesisht mes dy superfuqive të 
kohës (ShBA-së dhe Bashkimit Sovjetik), konsiderohej 
politikisht dhe moralisht e detyrueshme. Për këtë arsye, 
KSBE-ja u bë forumi i parë rajonal në të cilin vendet 
pjesëmarrëse, përfshirë Kanadanë dhe Shtetet e Bash-
kuara, mund ta diskutonin statusin e të drejtave të 
njeriut dhe të merrnin kritika për shkeljet e tyre. Kjo solli 
një risi në kontekstin evropian, ngaqë për herë të parë, 
të drejtat e njeriut u përfshinë si një parim i veçantë në 
marrëdhëniet ndërshtetërore dhe, kësisoj, vendet 
anëtare të KSBE-së ranë dakord që situata e të drejtave 
të njeriut në vendet e tyre mund të trajtohej në nivele 
të ndryshme politike.5 Njëherësh, vlen të theksohet se 
KSBE-ja ka luajtur rol kyç në konsolidimin e mëtejshëm 
të NATO-s dhe Bashkësisë politike Evro-piane, ngaqë 
vendet anëtare të NATO-s, që ishin gjith-ashtu pjesë e 
KSBE-së, vepruan si një grup që nga fillimi, duke 
konsoliduar qëndrimet e tyre përpara dhe gjatë 
konferencave të KSBE-së. Në fakt, me nismën e Gjerma-
nisë Perëndimore gjatë takimeve të KSBE-së në Madrid 

 

5 Kleva, 2007: 36 

(1980-1983), u krijua i ashtuquajturi “Lunch Club”, me 
përfaqësues nga Shtetet e Bashkuara, Britania e Madhe, 
Gjermania Perëndimore, Franca, Norvegjia dhe Holanda, 
të cilët takoheshin rregullisht për të trajtuar çështje të 
ndryshme që rezultonin nga diskutimet dhe negociatat 
në kuadër të KSBE-së.6 Më vonë, me nismën e Norve-
gjisë, këtij klubi iu bashkua edhe Kanadaja.7 Për më 
tepër, shtetet anëtare të Bashkësisë politike Evropiane 
zhvilluan profilin e tyre politik duke shfaqur aftësinë për 
t’i koordinuar qëndrimet e tyre për çështjet ndër-
kombëtare nëpërmjet KSBE-së, dhe kjo kontribuoi në 
synimin e Bashkësisë politike Evropiane për t’u forcuar 
politikisht gjithnjë e më shumë.8 

KSBE u shpërfaq strukturalisht ndryshe (më pak e 
burokratizuar) krahasuar me Këshillin e Evropës (KE) 
dhe Kombet e Bashkuara (KB). Një ndër arsyet krye-
sore për këtë ishte se KSBE u zhvillua si një proces i 
vazhdueshëm dhe arenë e dialogut ndërmjet Lindjes 
dhe Perëndimit përmes takimeve vijuese të shteteve 
pjesëmarrëse dhe takimeve të ekspertëve, i njohur si 
Procesi i Helsinkit. Në periudhën deri në vitin 1989 
mbledhjet e KSBE-së (me takimet pasuese) u mbajtën 
në Beograd (1976-’77), Madrid (1980-’83) dhe në Vjenë 
(1986-’89). Në vazhdimësi, në kuadër të Procesit të 
Helsinkit, kritika kryesore e shteteve perëndimore ndaj 
shteteve të lindjes ishte në lidhje me shkeljen e të 
drejtave të njeriut.9 Dhe, edhe pse autoritetet sovjetike 

 

6 Po aty: 24-25, 113 
7 Po aty: 25 
8 Po aty: 25 
9 Po aty: 66 

vazhduan ta shtypnin popullsinë dhe situata mund të 
dukej e pashpresë për veprimtarët e drejtave të njeriut, 
megjithëkëtë roli i OJQ-ve (Grupeve të Helsinkit) u bë 
gradualisht qendror në zhvillimin e Procesit të Helsin-
kit.10 

Në fakt, kur filloi Konferenca e Vjenës në vitin 1986, 
Andrej Sakharov ishte ende në “ekzilin e brendshëm” 
dhe shumica e aktivistëve të të drejtave të njeriut në 
Bashkimin Sovjetik ose u internuan ose u persekutuan 
nëpërmes metodave të tjera shtetërore.11 Anatoly 
Marchenko, disident dhe një nga themeluesit e Grupit 
të Helsinkit të Moskës, arriti fshehurazi t’u dërgojë një 
apel delegacioneve të KSBE-së në takimin e Vjenës, në 
të cilin ai kërkoi mbështetje për t’u përmirësuar kushtet 
e dënimit në Bashkimin Sovjetik. Ndër të tjera, nëpër-
mes apelit ai kërkonte ushqim më shpesh se çdo të 
dytën ditë. Marchenko vdiq në burg më 6 dhjetor 1986, 
pasi kishte kaluar gjithsej rreth 20 vjet në burgjet sov-
jetike, kampet e punës dhe në internim. Vdekja u shënua 
me një minutë heshtje e iniciuar nga kreu i delegacionit 
amerikan të KSBE-së, Warren Zimmermann, që rezultoi 
me largimin e delegacionit sovjetik të KSBE-së nga 
takimi, së bashku me delegacionin nga Bullgaria, nga 
Gjermania Lindore dhe nga Çekosllovakia. Ndërsa dele-
gacioni nga Hungaria nuk veproi njëjtë në këtë takim, 
gjë që simbolizon edhe krisjen e parë të kohezionit të 
Traktatit të Varshavës.12 Të njëjtin vit (1986), me presionin 

 

10 Freire, 2003: 71-72 
11 “Andrej Dmitrijevitsj Sakharov,” Store norske leksikon, http://snl.no 
/Andrej_Dmitrijevitsj_Sakharov. 
12 C. Van Esterik and H. Minnema 1991: 2-7 

http://snl.no/Andrej_Dmitrijevitsj_Sakharov
http://snl.no/Andrej_Dmitrijevitsj_Sakharov

e Perëndimit, u lirua Andrej Sakharov dhe, në këtë 
vazhdë, gjatë procesit të mbledhjeve të rregullta të 
KSBE-së, në Vjenë, në vitet 1986-’89, u vendosën edhe 
parimet e KSBE-së për pjesëmarrje më aktive në proces 
të organizatave joqeveritare (Komiteteve të Helsinkit). 

Me fjalë të tjera, në mesin e dhjetë parimeve të Dek- 
laratës së Helsinkit, ishte i përfshirë edhe parimi për të 
drejtat e njeriut, dhe gjatë gjithë Procesit të Helsinkit 
(nga viti 1975) ndikoi për inkurajimin dhe angazhimin e 
veprimtarisë vullnetare ndërkombëtare për të drejtat e 
njeriut, në veçanti nëpërmes etablimit të Grupeve të 
Helsinkit të mirënjohur më pastaj ndërkombëtarisht si 
Komitetet e Helsinkit, në kuadër të të ashtuquajturit 
Procesi Civil i Helsinkit, i cilësuar edhe si Lëvizja e Helsin-
kit. Në këtë mënyrë, në kuadër të Procesit të Helsinkit, 
rezultoi një bumerang i dytë ndaj Bashkimit Sovjetik 
dhe shteteve të tjera totalitare dhe autoritare, ngaqë 
grupi i parë i Helsinkit, i njohur edhe si Moscow Helsinki 
Watch Group, u themelua në Moskë, në banesën e 
Andrej Sakharovit në vitin 1976 (në krye me Yuri Orlov 
etj.), me qëllim që ta monitorojë respektimin e parimit 
të Deklaratës së Helsinkit për të Drejtat e Njeriut. Kjo 
ndikoi që të njëjtin vit të themelohen dy Grupe të 
Helsinkit në Lituani dhe Ukrainë. Gjithashtu, të njëjtin 
vit në Poloni u formua Komiteti për Mbrojtjen e Punëto-
rëve (KOR) dhe në vitin 1977 Lëvizja për Mbrojtjen e të 
Drejtave dhe Lirive të Njeriut dhe të Drejtave Qytetare 
(ROPCiO). Ky komitet dhe kjo lëvizje në Poloni gradua-
lisht rezultuan në aleancën në mes të punëtorëve, intele-
ktualëve dhe kishës dhe themeluan Solidarnostin në 

vitin 1980 dhe Komitetin Polak të Helsinkit në vitin 1982. 
Gjithashtu, në vitin 1977 u themelua Charta 77 në Çeko-
sllovaki, në krye me Vaclav Havelin etj., të cilët kishin 
krijuar kontakte me strukturat e KSBE-së. Në Rumani 
dhe Bullgari pati ca zëra kundërshtues kundër regji-
meve që u dëgjuan në vitet e para të fillesës së Procesit 
të Helsinkit, por lëvizjet kundërshtuese kundër regji-
meve dolën në sipërfaqe vetëm në fundvitet 1980 - 
dhjetë. 

Autoritetet shtetërore sovjetike, çekosllovake dhe 
polake iu përgjigjën me represion aktivistëve për të drej-
tat e njeriut. Në veçanti autoritetet shtetërore sovjetike 
iu përgjigjën me represion të ashpër pjesëtarëve të 
Grupit të Helsinkit në Moskë, me arrestime, burgosje 
dhe internime të brendshme. Kjo shkaktoi indinjatë të 
thellë te shtetet anëtare të KSBE-së dhe rezultoi edhe 
me themelimin e Grupeve të Helsinkit në shtetet perën-
dimore, që si qëllim parësor kishin mbrojtjen e të drej-
tave të njeriut në shtetet lindore. Me këtë qëllim, në 
vitin 1978 u formalizua themelimi i Grupit të Helsinkit në 
ShBA, i njohur si Helsinki Human Rights Watch (e nga 
viti 1988 i njohur si Human Rights Watch) dhe, për shkak 
të reputacionit si informator i mirë në lidhje me 
çështjen e të drejtave të njeriut, e ka pasur në vazhdi-
mësi një ndikim të rëndësishëm këshillues në politikën 
e jashtme amerikane (delegacionet amerikane të KSBE-
së) në kuadër të Procesit të Helsinkit. Gjithashtu, në 
kontekstin evropian, Grupi i Helsinkit në Norvegji, i 
njohur si Komiteti Norvegjez i Helsinkit, u themelua shumë 
herët, përkatësisht në vitin 1977. Në këtë vazhdë, 

bazuar në një apel të Andrej Sakharov, Komitetet e 
Helsinkit në Shtetet Perëndimore, në kuadër të Pro-
cesit Civil të Helsinkit, e themeluan Federatën Ndër-
kombëtare të Helsinkit në vitin 1982, me qëllimin, për-
veç qëllimeve të tjera, të forcohet dhe bashkërendohet 
edhe më shumë veprimtaria ndërkombëtare për të 
drejtat e njeriut dhe të inkurajohen forcat opozitare në 
Lindje. Gjithashtu, politika reformiste e Mikhail Gorbat-
sjovit ka qenë vendimtare që sistemet totalitare dhe 
autoritare të fillojnë të hapen ndaj parimit të Deklaratës 
së Helsinkit për të Drejtat e Njeriut. Rrjedhimisht Pro-
cesi i Helsinkit u zhvillua në dy nivele, përkatësisht si 
Proces Ndërshtetëror i Helsinkit (nëpërmes delegacio-
neve ndërshtetërore në kuadrin e Konferencës për 
Siguri dhe Bashkëpunim Evropian - KSBE-së etj.), dhe si 
Proces Civil Ndërkombëtar i Helsinkit (nëpërmes Komi-
teteve Kombëtare të Helsinkit në kuadrin e Federatës 
Ndërkombëtare të Helsinkit - FNH-së etj.). 

Vonesa e themelimit të Grupit të Helsinkit (Komitetit 
të Helsinkit) në Finlandë (1985) është e kuptueshme, e 
lidhur me linjën përgjithësisht të kujdesshme të politi-
kës së jashtme finlandeze ndaj Bashkimit Sovjetik. Por, 
çuditërisht, edhe në Suedi dhe Danimarkë, Grupet e 
Helsinkit (Komitetet e Helsinkit) u themeluan më vonë, 
përkatësisht në vitin 1982 dhe 1985. Ndërsa themelimi i 
Komitetit Norvegjez të Helsinkit që në vitin 1977 mund 
të shpjegohet vetëm përmes gatishmërisë së madhe të 
Norvegjisë për t’u angazhuar në shërbim të paqes botë-
rore dhe respektimit të të drejtave të njeriut, në përputhje 
me traditën humanitare të humanistit, diplomatit dhe 
shkencëtarit të njohur norvegjez Fridtjof Nansen. 

Njëkohësisht, kjo ka të bëjë edhe me kontekstin politik 
të shteteve nordike pas Luftës së Dytë Botërore. Ngase 
Finlanda u kushtëzua nga marrëveshja me Bashkimin 
Sovjetik, kjo marrëveshje, ndër të tjera, e obligonte atë 
që në praktikë t’i mbështeste qëndrimet sovjetike në 
kuadër të Kombeve të Bashkuara. Megjithatë, pavarë-
sisht prej këtyre kufizimeve, marrëveshja i mundësoi 
Finlandës ta ruante pavarësinë e saj shtetërore dhe ta 
shmangte okupimin sovjetik. Madje në këtë mënyrë (në 
mënyrë të heshtur) u kushtëzua nga Bashkimi Sovjetik 
edhe politika e jashtme suedeze, pos të tjerash, për 
shkak se në Finlandë banonte një popullatë e konside-
rueshme suedeze, në veçanti për shkak të influencës 
historiko-politike të Suedisë në Finlandë. Neutraliteti i 
politikës së jashtme në Suedi që u riformulua pas Luftës 
së Dytë Botërore ishte strategji e mençur dhe e rëndësi-
shme si për Finlandën ashtu edhe për Suedinë, sepse 
kështu forcohej besueshmëria edhe në praktikë në rela-
cion me Bashkimin Sovjetik, në kuptimin se: neutraliteti 
i Suedisë në mënyrë të heshtur e bënte më të besue-
shëm në praktikë relacionin e Finlandës ndaj Bashkimit 
Sovjetik. Përndryshe, një politikë e jashtme suedeze, e 
zhbalancuar, rrezikonte ta shkaktojë invazionin e Bashki-
mit Sovjetik në Finlandë, në Suedi dhe më gjerë në shte-
tet nordike. Për dallim nga Finlanda dhe për dallim nga 
Suedia, Danimarka nuk ka qenë e predispozuar nga një 
presion ekuivalent nga Bashkimi Sovjetik. Por politika e 
jashtme në Danimarkë pas Luftës së Dytë Botërore ka 
qenë më shumë e kushtëzuar nga fragmentimi parla-
mentar, sepse në nivelin skandinav parlamenti danez e 

ka një traditë më të theksuar të konfliktit rreth politikës 
së jashtme. Qeveritë daneze si rezultat i fragmentimit 
parlamentar në lidhje me politikën e jashtme, një per-
iudhë të gjatë janë detyruar të bëjnë rezervime të cak-
tuara në relacion me politikat e NATO-s dhe ShBA-së, 
sepse jo vetëm krahu i majtë politik, por edhe liberalët 
në mënyrë kontinuale i kanë detyruar qeveritë daneze 
së paku të mos pajtohen në disa pika me linjën politike 
të NATO-s. Ndërsa Norvegjia (përkundër edhe presionit 
deri në një masë nga Bashkimi Sovjetik) pas Luftës së 
Dytë Botërore u bë kampione e shteteve nordike në 
politiken e jashtme në relacionin me NATO-n, ShBA-në 
dhe me struktura të tjera në kuadër të marrëdhënieve 
ndërkombëtare si KSBE etj. 

Gjithashtu vlen të përmendet, siç edhe e potencon 
historiania norvegjeze Ingrid Olstad Busterud, se në 
politikën e jashtme norvegjeze që herët është formë-
suar ideja se shtetet e vogla si Norvegjia mund të luanin 
role të rëndësishme në promovimin e paqes dhe të 
drejtave të njeriut në mbarë botën. Përkatësisht duke e 
mbajtur të qartë bindjen se Norvegjia mund të vepronte 
si një kampion moral dhe humanitar dhe se Norvegjia 
kishte një mision për të kryer në shërbim të zhvillimit 
botëror. Rrjedhimisht kjo dëshirë për të qenë një fuqi e 
madhe morale u bë gjithnjë e më e fortë, dhe pava-
rësisht prej ndryshimeve të qeverive, ekzistonte një 
pajtim i gjerë ndërpartiak se Norvegjia kishte burimet 
dhe traditat e nevojshme për të arritur ndikim në marrë-
dhëniet ndërkombëtare.13 Për më tepër, Leif Mevik, i cili 

 

13 Busterud, 2010: 2-3 

kryesoi delegacionin norvegjez në KSBE për gati 20 vjet 
radhazi dhe më vonë shërbeu si ambasador i Norvegjisë 
në NATO deri më 1998, e ka trajtuar këtë perspektivë 
në librin e tij “Siguria në bashkëpunim: vijat kryesore të 
politikës norvegjeze ndaj KSBE-së”. Ai përveç të tjerash 
shkruan se: “Tradita e Nansenit në politikën e jashtme 
norvegjeze është, pa dyshim, një nga arsyet kryesore për 
përqendrimin e Norvegjisë në çështjet humanitare të 
KSBE-së”.14 

Me fjalë të tjera, Norvegjia, si në kuadër të Procesit 
Ndërshtetëror të Helsinkit (përmes delegacionit shte-
tëror norvegjez në KSBE), ashtu edhe në mënyrë të 
veçantë në kuadër të Procesit Civil Ndërkombëtar të 
Helsinkit (përmes Komitetit Norvegjez të Helsinkit në 
ndërlidhje me Federatën Ndërkombëtare të Helsinkit), 
ka dhënë kontribut të çmuar për Procesin e Helsinkit si 
tërësi. Madje kjo ndihmon të shpjegohet se përse Grupi 
për Kosovën në kuadër të Komitetit Norvegjez të 
Helsinkit (GKKNH) ka pasur një ndikim të rëndësishëm 
dhe të drejtpërdrejtë në ndërkombëtarizimin e çështjes 
së Kosovës në kuadër të Procesit të Helsinkit - veçanë-
risht me ndihmën e idealistëve dhe miqve të mëdhenj 
të Kosovës, Berit Backer, Kristoffer Gjøtterud (ish-bashkë-
punëtor i Andrei Sakharovit) etj. 

Në përgjithësi, Procesi i Helsinkit duhet parë si pjesë 
e Luftës së Ftohtë, duke kontribuar në zvogëlimin e 
rëndësisë së parimit vestfalian të mosndërhyrjes, për sa 
i përket çështjes së të drejtave të njeriut dhe marrëdhë-
nieve ndërmjet shteteve evropiane. Kjo nuk do të thotë 

 

14 Mevik, 1992: 106 

se ky parim që rregullon marrëdhëniet ndërshtetërore 
u shfuqizua apo u zhduk, por rëndësia e tij u zvogëlua 
për aq sa lidhet me të drejtat e njeriut. Me fjalë të tjera, 
Procesi i Helsinkit pati pasoja të paparashikuara, të cilat 
kontribuuan në zbehjen e parimit të mosndërhyrjes, 
pasi palët mund t’i monitoronin politikat e njëra-tjetrës 
në fusha të ndryshme, t’i evidentonin shkeljet e marrë-
veshjeve të përbashkëta dhe, kur ishte e nevojshme, të 
kërkonin ndërhyrjen nga institucione të caktuara.15 Si 
rrjedhojë, KSBE-ja, si një arenë për konferenca ndër-
kombëtare të bazuara në Aktin Final të Helsinkit, kontri-
buoi në zbutjen dhe përmirësimin e marrëdhënieve midis 
Lindjes dhe Perëndimit, pavarësisht prej mosmarrëve-
shjeve midis vendeve anëtare. Dhe shënoi posaçërisht 
fillimin e një etape të rëndësishme në marrëdhëniet 
ndërkombëtare, i njohur si Procesi i Helsinkit, me synimin 
e formimit të një Evrope të re dhe një rendi të ri botë-
ror. 

Pas 20 vjetësh në rolin e një arene për konferenca 
ndërkombëtare, KSBE-ja u institucionalizua në vitin 
1995 si Organizata për Siguri dhe Bashkëpunim në Evropë 
(OSBE). Në të njëjtin vit, shtetet anëtare të OSBE-së 
nënshkruan të ashtuquajturin Pakti për Stabilitet në 
Evropë. Qëllimi i tyre ishte të krijonin një zgjidhje paqë-
sore për të gjitha mosmarrëveshjet që lidhen me çësh-
tjet e kufijve dhe pakicave kombëtare. Në këtë kon-
tekst, për operacionet e saj paqeruajtëse, OSBE-ja mund 
të kërkonte mbështetje ushtarake nga NATO ose BE16, 
siç edhe ndodhi me rastin e Kosovës. Ku edhe fatmirësisht 

 

15 Stykket, 2010: 12, 149. 
16 “OSSE,” Store norske leksikon, https://snl.no/OSSE 

ndodhi që Norvegjia si shteti me pothuajse ekspertizën 
dhe përkushtimin më të fortë në kuadër të Procesit të 
Helsinkit të jetë edhe shtet udhëheqës i OSBE-së gjatë 
periudhës së luftës në Kosovë. 

Rrjedhimisht, të dy aspektet - ai i sigurisë dhe ai 
humanitar (si faktor kryesorë për ndërhyrjen e NATO-s 
në Kosovë) duhet të shihen si vazhdimësi e Procesit të 
Helsinkit pas përfundimit të Luftës së Ftohtë. Në kupti-
min e konsolidimit të fuqishëm të politikave evropiane 
të sigurisë dhe paqes përmes NATO-s, ku parimi i të 
drejtave të njeriut vendoset mbi parimin e mosndër-
hyrjes në punët e brendshme të shteteve, në rastet kur 
regjimet shtetërore shkelin të drejtat themelore të qyte-
tarëve të tyre dhe krijojnë një krizë serioze humanitare. 
Në lidhje me këtë aspekt humanitar, ia vlen të citohet 
një nga aktivistët më të rëndësishëm për të drejtat e 
njeriut në kuadër të Procesit Civil Ndërkombëtar të Hel-
sinkit, Václav Havel, nga intervista e tij për gazetën fran-
ceze Le Monde, më 29 prill 1999, ku shprehet: “Konsi-
deroj se ndërhyrja e NATO-s ka një gjë që askush nuk 
mund ta kundërshtojë: sulmet dhe bombat nuk janë të 
nxitura nga ndonjë interes material. Karakteri i tyre është 
ekskluzivisht humanitar. Këtu kemi të bëjmë me të 
drejtat e njeriut, që janë prioritet. Dhe këto të drejta 
qëndrojnë më lart se sovraniteti i shteteve. Ja çka e bën 
të ligjshëm sulmin kundër Federatës Jugosllave, edhe pse 
nuk e ka mandatin e Kombeve të Bashkuara.”17 Prandaj, 

 

17 Vaclav Havel, intervistë për gazetën franceze Le Monde, 29 prill 1999: “Moi 
aussi je me sens albanais,” https://www.lemonde.fr/…/moi-aussi-je-me- 

https://www.lemonde.fr/

çlirimi dhe liria e Kosovës duhet të shihen gjithashtu si 
një fitore e parimit të të drejtave të njeriut të Deklaratës 
së Helsinkit (1975), në kuadër dhe në vazhdimësi të 
Procesit të Helsinkit. 

Në vijim është fragmenti nga një pjesë e intervistës 
së cituar të Havelit, ku ai shprehet edhe me fjalët “Moi 
aussi je me sens albanais” (“Edhe unë gjithashtu ndihem 
shqiptar”), duke shprehur kështu solidaritetin e tij të 
fortë me viktimat e dhunës së regjimit të Miloševićit në 
Kosovë. 

 

 

 

sens-albanais…; shih edhe Libquotes, Václav Havel Quote, https:// 
libquotes.com/václav-havel/quote/lbz0b6j. 

https://libquotes.com/v%C3%A1clav-havel/quote/lbz0b6j
https://libquotes.com/v%C3%A1clav-havel/quote/lbz0b6j

PËRPJEKJET PËR AVANCIMIN POLITIKO-KULTUROR 
TË KOSOVËS DHE ARRITJA E NDËRKOMBËTARIZIMIT 

TË PLOTË TË SAJ 

Në kontekstin e Jugosllavisë, rezistenca ndaj hegje-
monisë së regjimit autoritar u manifestua me intensitet 
më të madh në Kosovë dhe Kroaci. Në rastin e Kosovës, 
përpjekjet për avancimin politiko-kulturor pas Luftës së 
Dytë Botërore u artikuluan kryesisht përmes ndikimit të 
tri rrymave politike: institucionalistëve, revoluciona-
rëve dhe akademikëve. 

Institucionalistët identifikohen me udhëheqjen e 
institucioneve politike të vendit, e cila u zhvillua fillimisht 
përmes Partisë Komuniste të Kosovës – e njohur më 
vonë me emrin Lidhja Komuniste e Kosovës (LKK) – dhe 
më pas përmes institucioneve kryesore të Krahinës 
Socialiste Autonome të Kosovës: Kuvendit të Krahinës, 
Kryesisë së Krahinës, Këshillit të Krahinës, Këshillit 
Ekzekutiv të Kuvendit të Krahinës etj. Disa nga këta 
udhëheqës institucionalistë, duke qenë të fokusuar 
kryesisht në sigurimin dhe konsolidimin e karrierës per-
sonale brenda strukturave udhëheqëse krahinore dhe 
atyre federative jugosllave, nuk dhanë ndonjë kontribut 
për perspektivën politike të Kosovës. Ndërsa, një pjesë 
tjetër e konsiderueshme e udhëheqësve institucionalistë 
– ndër ta Fadil Hoxha, Imer Pula, Veli Deva, Xhavit Nimani, 
Rezak Shala, Iljaz Kurteshi, Rexhai Surroi, Mahmut 
Bakalli e të tjerë –përveç të tjerash, luajtën një rol të 
rëndësishëm në proceset reformuese që nisën në 
Jugosllavi pas vitit 1966.18

18 Lekaj, 2021: 127 

Këto reforma politike u shënuan nga Plenumi i Brioneve 
(1966), i cili solli rrëzimin e Aleksandar Rankovićit, nën-
kryetar i Jugosllavisë, numri dy pas Titos, njëkohësisht 
ministër i Brendshëm dhe shef i Shërbimit të Sigurisë 
Shtetërore (UDB). Veprimtaria e UDB-së ishte akuzuar 
për abuzime të shumta, përfshirë terrorizimin e popullit 
dhe përgjimin e vetë Titos, çka rezultoi me mënjanimin 
e Rankovićit nga të gjitha pozitat e larta udhëheqëse.19 
Si pasojë, u dobësua dukshëm aparati represiv i Siguri-
mit të Shtetit, i cili deri atëherë kishte ushtruar një 
kontroll të rreptë në tërë hapësirën e Jugosllavisë, por 
sidomos mbi Kosovën dhe shqiptarët, duke pasur qëllim 
shpërnguljen e tyre nga Jugosllavia. Ky zhvillim shënoi 
një pikë kthese në marrëdhëniet federale dhe krijoi 
hapësira të reja për një rishikim të pozitës së krahinave. 
Në këtë klimë reformuese, udhëheqësit institucionalistë 
shqiptarë kontribuuan duke artikuluar nevojën për 
avancimin e statusit politik të Kosovës. Proceset refor-
muese kulmuan me ndryshimet kushtetuese të Federa-
tës Jugosllave në fillim të viteve 1970, të cilat përfshinë 
edhe miratimin e Kushtetutës së Kosovës të vitit 1974. 
Ky akt kushtetues e përcaktoi Kosovën si një element 
konstituiv në kuadër të federatës jugosllave. 

Megjithëkëtë, në planin formal-juridik Kosova mbeti 
e përcaktuar si krahinë autonome brenda Republikës 
Socialiste të Serbisë, gjë që dëshmonte për kufizimet 
strukturore të avancimit të saj politik. Rrjedhimisht, si 
gjatë këtij procesi, ashtu edhe në periudhën pasuese, 
përkushtimi i udhëheqësve institucionalistë është cilësuar 

 

19 Mønnesland, 2006: 222 

si jo mjaftueshëm proaktiv në raport me përpjekjet për 
transformimin e Krahinës së Kosovës në Republikën e 
Kosovës. Ky vlerësim, sidoqoftë, duhet parë në kontek-
stin e pengesave reale dhe strukturave politike frenuese 
që ekzistonin në federatën jugosllave, të cilat e bënin të 
vështirë, në mos të pamundur, një transformim të tillë 
në rrethana historike konkrete. Në lidhje me këtë, 
historiani Noel Malcolm rendit “tri pengesa” kryesore 
që e pamundësuan Kosovën të avancohet në Republikë 
në vitin 1974. Pengesa e parë ishte teorike, e bazuar në 
doktrinën komuniste të zhvilluar në Bashkimin Sovjetik 
që, në fakt, ishte edhe gurthemel i federatës jugosllave 
dhe nënkuptonte se republikat ishin entitete për 
“kombet” dhe jo për “kombësitë”. Ky kriter teorik nuk 
respektohej plotësisht. Për shembull, popullata rumanisht-
folëse e Moldavisë që kufizohej me Rumaninë e kishte 
republikën e vet në kuadër të Bashkimit Sovjetik. Pengesa 
e dytë praktike nënkuptonte se Kosova si republikë 
formale do të mund t’i bashkohet Shqipërisë. Pengesa 
e tretë politike nënkuptonte se avancimi i Kosovës në 
republikë formale do të krijonte indinjatë të madhe te 
serbët në Serbi dhe te serbët në Kosovë.20 

Pa dyshim, avancimi kulturor e politik i shqiptarëve 
në Kosovë gjatë fundviteve 1960 dhe fillimviteve 1970 - 
duke kulmuar me miratimin e Kushtetutës së Kosovës 
të vitit 1974 - përbënte një arritje të rëndësishme histo-
rike. Megjithatë, ky zhvillim nuk ofronte garanci për 
zgjidhjen e çështjes shqiptare në Jugosllavi, pasi Kosova 
nuk kishte evoluar në një republikë formale, status i cili 

 

20 Malcolm, 2001: 341-343 

do të mund t’u garantonte shqiptarëve një siguri më të 
qëndrueshme politike brenda federatës, sidomos edhe 
pas vdekjes së Titos, i cili prioritet parësor kishte push-
tetin dhe stabilitetin politik dhe jo të ardhmen politike 
të shqiptarëve në Jugosllavi. Për më tepër, në kuadër të 
këtyre ndryshimeve pozitive që solli Kushtetuta e vitit 
1974, dolën në pah edhe pasoja të padëshiruara, sepse 
shqiptarëve u imponohej dhe u mundësohej më së 
shumti mobilizimi në radhët e partisë. Sipas Malcol-mit, 
“... pabarazia e përgjithshme në punësimin publik 
asnjëherë nuk u përmirësua: më 1980 llogaritej se çdo i 
pesti serb kishte rrogë shtetërore, kurse çdo i njëmbë-
dhjeti shqiptar merrte rrogë shtetërore. Aty ku shqipta-
rët bënë përparimin më të madh ishte hyrja e tyre në 
radhët e partisë dhe të administratës lokale”.21 Rrjedhi-
misht, rekrutimi masiv i shqiptarëve në Lidhjen Komuniste, 
dhe privilegjet e pozitave partiake dhe burokratike, 
përveç anës pozitive, bartnin me vete imponimin, pre-
sionin dhe indoktrinimin, në kuptimin e lojalitetit dhe 
servilitetit ndaj Jugosllavisë dhe titizmit. Në këtë vazhdë 
rezultoi strategjia “përçaj dhe sundo” nga shërbimi i 
sigurisë shtetërore jugosllave, i dominuar nga Serbia 
(UDB), që nëpërmjet privilegjeve, shantazheve dhe 
presioneve, përdorte një pjesë të shqiptarëve për ta 
luftuar veprimtarinë revolucionare të grupeve klande-
stine. 

Madje edhe përafrimi i Titos me Enver Hoxhën ishte 
strategjik. Malcolmi konstaton se pajtimi i Jugosllavisë 
me Shqipërinë kishte të bënte se Tito ishte frikësuar 

 

21 Po aty: 340 

paraprakisht nga pushtimi i Çekosllovakisë nga Bashkimi 
Sovjetik dhe kishte nevojë për të gjitha shtetet antiruse 
në Ballkan. Shqipëria në këtë periudhë kohore i kishte 
të prishura marrëdhëniet me Bashkimin Sovjetik dhe 
nuk merrte subvencione nga sovjetikët. Rrjedhimisht, 
në fillimvitin 1969 rezultuan marrëveshjet tregtare në 
mes të Jugosllavisë dhe Shqipërisë dhe, pas disa muajsh, 
edhe marrëveshja në bazë të së cilës erdhën (gjatë 
fillimviteve ’70), rreth 200 profesorë nga Shqipëria për 
të ligjëruar në Universitetin e Prishtinës, duke përfshirë 
përdorimin e teksteve të botuara në Shqipëri.22 

Gjatë fillimviteve ’80 filloi gradualisht edhe zhbërja e 
rrymës politike institucionaliste të shqiptarëve të Kosovës. 
Pas demonstratave të vitit 1981, për shkak të përke-
qësimit të situatës së përgjithshme në Kosovë, dy ndër 
udhëheqësit institucionalistë më me ndikim, Mahmut 
Bakalli dhe Fadil Hoxha, dhanë dorëheqje. Në këtë 
kontekst, me ardhjen e Slobodan Miloševićit në pushtet, 
situata në Kosovë u përkeqësua edhe më tej. Më 23 
mars 1989, nën rrethimin policor dhe ushtarak të Kuvendit 
të Kosovës, u imponua suprimimi i autonomisë së 
Kosovës. Një pjesë e delegatëve shqiptarë të Kuvendit 
të Kosovës – si pjesë e establishmentit të rrymës 
politike institucionaliste – pavarësisht presionit, e kun-
dërshtuan hapur ndryshimin e Kushtetutës së Kosovës: 
Riza Lluka, Melihate Tërmkolli, Shkëlzen Gusinja, Ukë 
Bytyqi, Sadik Zuka, Remzi Hasani, Menduh Shoshi, 
Bajram Buçani, Mehdi Uka, Avdi Berisha etj.23 Në këtë 

 

22 Po aty: 339 
23 Telegrafi.com (2014): Kujtesë: 25 vjet nga suprimimi i dhunshëm i autonomisë 
së Kosovës: 

kuadër, dy nga udhëheqësit institucionalistë më me 
ndikim që kishin mbetur ishin Azem Vllasi dhe Kaqusha 
Jashari. Në fund të muajit mars 1989, me urdhër të 
Miloševićit, u arrestua Azem Vllasi, nën akuzën për 
“veprimtari kundërrevolucionare”. 

Revolucionarët identifikohen me vazhdimësinë e 
përpjekjeve të rezistencës aktive të shqiptarëve për 
çlirimin e Kosovës dhe viseve të saj pas vitit 1912, si 
vijimësi e pandërprerë e përpjekjeve për arritjen e lirisë 
kombëtare, duke përfshirë edhe përpjekjet kundër 
ripushtimit të Kosovës në përfundim të Luftës së Dytë 
Botërore. Kjo vazhdimësi u shpreh në forma të ndry-
shme të qëndresës, e cila karakterizohej kryesisht nga 
një frymë idealiste që shpesh i tejkalonte kalkulimet 
dhe kufizimet e rrethanave realpolitike të kohës. Në 
këtë vazhdë, pas Luftës së Dytë Botërore, rezistenca 
ndaj regjimit të Beogradit u shfaq përmes veprimtarisë 
së grupeve revolucionare klandestine. Këto grupe, që 
vepronin në kushte të fshehta dhe shpesh në rrethana 
represive, përfaqësonin një vijimësi të traditës së qën-
dresës dhe të përpjekjeve idealiste për liri kombëtare. 
Ndër figurat që luajtën rol të rëndësishëm në inkuraji-
min dhe drejtimin e këtyre grupeve ishin Adem Demaçi, 
Metush Krasniqi, Ahmet Haxhiu, Kadri Osmani, Hyrie 
Hana, Mehmetriza Murtezani, Rexhep Gali Balidemaj 
dhe shumë të tjerë. 

Veprimtaria e grupeve revolucionare klandestine, 
rezultoi, ndër të tjera, me organizimin e demonstratave 
të vitit 1968, të cilat patën ndikim të tërthortë edhe në 

 

https://telegrafi.com/kujtese-25-vite-nga-suprimimi-i.../ 

procesin politik të nisur në udhëheqjen jugosllave në 
vitin 1966. Ky proces çoi në ndryshime kushtetuese që 
përfshiu edhe Kosovën me Kushtetutën e vitit 1974. 
Edhe pse veprimtaria e grupeve klandestine u godit 
rëndë pas demonstratave të vitit 1968 - me burgosjen, 
torturimin dhe ndjekjen e shumë prej pjesëtarëve të 
tyre - ajo arriti të rimëkëmbet gjatë viteve ’70, duke u 
fuqizuar organizativisht. Ky aktivizim i ri u bë një ndër 
faktorët vendimtarë që çuan në shpërthimin e demon-
stratave të vitit 1981, të cilat artikuluan me vendosmëri 
kërkesën: “Republikë, Kushtetutë - ja me hatër, ja me 
luftë.”24 

Për demonstratat e vitit 1981 kanë qarkulluar edhe 
interpretime me prirje konspirative, sipas të cilave ato 
mund të kenë qenë orkestruar nga qarqe të shërbi-
meve sekrete serbe, ruse apo të tjera, me qëllim minimin 
e pozitës politike që kishin fituar shqiptarët në bazë të 
Kushtetutës së vitit 1974. Megjithatë, një vlerësim i tillë 
mbetet spekulativ dhe antihistorik, pasi demonstratat 
e vitit 1981, në thelb, përfaqësonin vazhdimësinë e tra-
ditës së përpjekjeve të shqiptarëve për liri kombëtare 
që nga viti 1912, duke përfshirë edhe përpjekjet pothuajse 
identike të manifestuara gjatë demonstratave të vitit 
1968. Në këtë kontekst, ato ishin gjithashtu të ndikuara 
nga veprimtaria dhe shtypi i grupeve revolucionare 
klandestine të viteve ’70. Një element i ri i kësaj per-
iudhe ishte fakti se disa prej këtyre grupeve kishin 
arritur të botonin dhe të shpërndanin shtypin klandestin, 
i cili pati ndikim të drejtpërdrejtë dhe të tërthortë në një 

 

24 Lekaj, 2021: 124, 125, 131 

pjesë të konsiderueshme të shoqërisë studentore të 
Universitetit të Prishtinës. Gjithashtu, manifestimi i 100-
vjetorit të Lidhjes Shqiptare të Prizrenit, i mbajtur në 
vitin 1978, pati ndikim të ndjeshëm në forcimin e vetë-
dijes kombëtare dhe në frymëzimin e rinisë studentore, 
veçanërisht në Kosovë. Kjo ngjarje historike rigjallëroi 
kujtesën kolektive për liri dhe barazi kombëtare me 
popujt e tjerë, duke krijuar një klimë të re vetëdijeje dhe 
mobilizimi shoqëror, e cila u reflektua fuqishëm në demon-
stratat e vitit 1981, përmes kërkesës për barazinë poli-
tike të shqiptarëve brenda federatës jugosllave. 

Një faktor tjetër i rëndësishëm lidhej me kontekstin 
e përgjithshëm socio-politiko-ekonomik në Kosovë. Siç 
konstaton edhe ballkanologu norvegjez Svein Mønnesland: 
“Mund të duket i çuditshëm rebelimi i shqiptarëve në një 
kohë kur kishin arritur të kenë më shumë të drejta se 
ndonjëherë më parë. Por ‘periudha e lulëzimit’ në vitet 
’70 ndikoi në ngritjen e vetëdijes kombëtare, sidomos në 
mesin e të rinjve që pashmangshëm rezultoi me rritjen e 
kërkesave politike. Pse Kosova nuk duhet të ketë status 
republike kur ka më shumë banorë sesa në Mal të Zi apo 
në Slloveni? Gjithashtu, për pakënaqësinë ndikonte që 
Kosova kishte mbetur ende zona më e varfër në vend”.25

 Përndryshe, edhe çdo element eventual i komplotit 
nuk arriti ta dezorientonte qëllimin politik të shqipta-
rëve të Kosovës. Organizimi i grupeve klandestine kishte 
evoluar politikisht, veçanërisht nën drejtimin e Grupit 
Revolucionar të Kosovës, me figura si Hydajet Hyseni 
dhe të tjerë, të cilët arritën të orientojnë politikisht 

25 Mønnesland, 2006: 239 

demonstratat përmes fjalimeve, shkrimeve dhe argu-
menteve që theksonin se Kosova përmbushte kushtet 
për t’u njohur si Republikë në kuadër të barazisë së 
popujve të federatës jugosllave. Në këtë kuadër, një 
kontribut të veçantë dha Ukshin Hoti, simbol i guximit 
akademik. Në një mbledhje në Universitetin e Prishtinës, 
më 19 nëntor 1981, ai argumentoi nga një këndvështrim 
shkencor-politologjik për përfitimet që do të sillte 
Republika e Kosovës, përfshirë edhe forcimin e stabili-
tetit politik në rajon. 

Vlen të theksohet se veprimtarët e grupeve revolu-
cionare klandestine, si idealistë të bindur dhe të ndikuar 
nga përvojat e hidhura historike të shqiptarëve në 
Jugosllavi (para, gjatë dhe pas Luftës së Dytë Botërore), 
ishin thellësisht të motivuar në përpjekjet e tyre për ta 
transformuar Krahinën e Kosovës në Republikën e 
Kosovës. Këtë e shihnin si hap të domosdoshëm për 
sigurinë politike të shqiptarëve në Kosovë me vise dhe, 
njëkohësisht, si parakusht për bashkimin kombëtar të 
shqiptarëve në të ardhmen. Pikërisht për këtë arsye, 
ata nuk u magjepsën nga ndryshimet që solli Kushte-
tuta jugosllave e vitit 1974 dhe as nga Kushtetuta e 
Kosovës e atij viti, pasi këto ndryshime nuk e zgjidhnin 
çështjen politike të shqiptarëve në Jugosllavi. Në vazh-
dën e përpjekjeve për transformimin e Kosovës në 
Republikë, një pjesë e konsiderueshme e këtyre grupeve, 
në vitin 1982, themeluan Lëvizjen për Republikën Shqiptare 
në Jugosllavi (LRShJ). Kjo organizatë më vonë u riemërua: 
si Lëvizja Popullore për Republikën e Kosovës (LPRK), 
dhe në vitin 1993 si Lëvizja Popullore e Kosovës (LPK). 

Akademikët identifikohen kryesisht me veprimtarinë 
e zhvilluar në kuadër të institucioneve shkencore dhe 
kulturore që u themeluan në dekadat pas vitit 1960: 
Instituti Albanologjik i Prishtinës (1967), Enti i Historisë 
(1967) – që më vonë evoluoi në Institutin e Historisë së 
Kosovës – dhe veçanërisht Universiteti i Prishtinës, si 
dhe me themelimin e Akademisë së Shkencave dhe 
Arteve të Kosovës (1975). Disa nga personalitetet më të 
spikatura dhe me ndikim në këtë veprimtari ishin: Fehmi 
Agani, Idriz Ajeti, Rexhep Qosja, Ali Hadri, Esad Mekuli, 
Dervish Rozhaja, Gazmend Zajmi, Ejup Statovci, Anton 
Çeta, Mark Krasniqi, Ibrahim Rugova, Zekeria Cana, Edi 
Shukriu, ndër të tjerë. 

Gjatë viteve 1970-1980, kjo elitë akademike në për-
gjithësi nuk u karakterizua nga përpjekje të drejtpër-
drejta për transformimin e Krahinës Socialiste Autonome 
të Kosovës në Republikë të Kosovës – përjashtuar disa 
raste të veçuara, si ato të Ukshin Hotit, Halil Alidemës, 
Ekrem Kryeziut dhe ndonjë shembulli tjetër të izoluar. 
Pavarësisht kësaj, kontributi i kësaj elite ishte thelbësor 
në zhvillimin e veprimtarisë shkencore e kulturore, si 
dhe në konsolidimin e sistemit të arsimit të lartë në 
Kosovë, duke luajtur një rol të rëndësishëm në forcimin 
e vetëdijes kombëtare shqiptare. Një element i rëndësi-
shëm i këtij zhvillimi ishte edhe pjesëmarrja e pedago-
gëve nga Shqipëria, të cilët gjatë viteve 1970 ligjëronin 
në Universitetin e Prishtinës, duke forcuar lidhjet aka-
demike dhe kulturore shqiptare në nivel gjithëkombë-
tar. 

Pas shembjes së Murit të Berlinit në vitin 1989 dhe 
ndryshimeve të mëdha politike në Evropën Lindore, kjo 

elitë mori gjithashtu një rol të rëndësishëm në jetën 
politike të Kosovës, duke u përfshirë në themelimin e 
Lidhjes Demokratike të Kosovës (LDK). Nën drejtimin e 
Ibrahim Rugovës, kjo parti u shndërrua në një lëvizje të 
gjerë politike e shoqërore, e cila mishëroi strategjinë e 
rezistencës paqësore të shqiptarëve të Kosovës gjatë 
viteve 1990. 

Pavarësisht prej divergjencave ndërmjet tyre, këto 
tri rryma politike - revolucionarët, institucionalistët dhe 
akademikët - në mënyra të ndryshme dhe shpeshherë 
komplementare, dhanë kontributin e tyre (më shumë 
ose më pak) në kuadër të përpjekjeve për avancimin 
politiko-kulturor dhe për çlirimin e Kosovës. Megjithatë, 
asnjëra prej tyre nuk arriti, gjatë viteve 1970–1980 (para 
shembjes së Murit të Berlinit), të nxirrte figura të një 
kalibri të tillë si Václav Havel etj. Në këtë kuptim, 
Kosova mbeti pa një zë të fuqishëm individual, i aftë ta 
kanalizonte çështjen e saj në forume ndërkombëtare, 
përfshirë Procesin e Helsinkit dhe strukturat e tjera 
perëndimore. 

Në fakt, përgjegjësia dhe mundësia më e madhe për 
ta marrë këtë rol gjatë viteve 1970–1980 - duke u frymë-
zuar nga shembulli i Havelit dhe personaliteteve të 
ngjashme - i takonte në radhë të parë elitës akademike 
të Kosovës. Por, përkundrazi, një pjesë e madhe e saj 
(në shkallë të ndryshme) deri në shembjen e Murit të 
Berlinit, shfaqej e lëkundur ndërmjet titizmit dhe, herë-
herë, edhe enverizmit, madje disa ndër akademikët më 
të njohur nuk hezitonin të botonin elozhe për Titon ose 
të shprehnin simpati për Enver Hoxhën. Ky pozicionim e 
kufizoi rolin e saj si faktor disident dhe ndërkombëtarizues, 

si dhe si potencial përfaqësues i një agjende më të qartë 
politike. 

Për dallim nga akademikët, institucionalistët kishin 
përgjegjësinë dhe mundësinë më të kufizuar për të 
marrë mbi vete detyrën e një ndërkombëtarizimi më të 
hershëm të çështjes së Kosovës në kuadër të diskursit 
të shteteve perëndimore dhe të Procesit të Helsinkit. 
Duke vepruar në rrethana të ndërlikuara politike, si 
establishmenti real politik i Kosovës në periudhën pas 
Luftës së Dytë Botërore, ata e kishin si alternativë të 
vetme përdorimin e titizmit si instrument politik. Kjo u 
shfaq si përpjekje për t’i forcuar institucionet politike të 
Kosovës deri në një masë të caktuar dhe për të amorti-
zuar goditjet dhe synimet neofashiste të Serbisë ndaj 
Kosovës. Në këtë kuptim, për institucionalistët titizmi 
ishte më tepër mjet politik sesa ideologji, me përjashtim 
të ndonjë shembulli / shembujve të izoluar. 

E për dallim nga akademikët dhe institucionalistët, 
revolucionarët - të cilët që nga viti 1982 kryesisht identi-
fikoheshin me LPK-në - e kishin edhe më të kufizuar 
përgjegjësinë dhe mundësinë për marrjen e detyrës së 
ndërkombëtarizimit të çështjes së Kosovës në kuadër 
të diskursit perëndimor dhe të Procesit të Helsinkit. Si 
idealistë, të angazhuar kryesisht në përpjekjet për çliri-
min e Kosovës dhe bashkimin kombëtar, ata ruanin një 
lojalitet të theksuar ndaj Shqipërisë (të quajtur shpesh 
“Shqipëria londineze”), pasi çlirimi dhe realizimi i 
Republikës së Kosovës, në perceptimin e tyre, ishte i 
pamendueshëm pa mbështetjen e shtetit amë, pava-
rësisht nga sistemi politik që mbretëronte atje. Në këtë 



41  

drejtim, pushteti në Shqipëri, veçanërisht pas demon-
stratave të vitit 1981, u pozicionua publikisht në mbësh-
tetje të kërkesave të demonstruesve shqiptarë të Koso-
vës, njëherësh në kuadër të kësaj përkrahjeje përpiqej 
ta kontrollonte veprimtarinë revolucionare të grupeve 
klandestine të shqiptarëve në Jugosllavi, me “përgje-
gjësinë e kalkulimit real-politik” që kishte si pushtet/ 
shtet amë. Pra në rrethanat që vepronin dhe si idealistë 
që ishin, veprimtarët e grupeve revolucionare klan-
destine s’kishin alternative tjetër, dhe në këtë kuptim 
enverizmin e kishin më shumë mjet politik sesa ideo-
logji, përveç ndonjë shembulli/shembujve të izoluar. Kjo 
dëshmohet edhe nga fakti se pas shembjes së Murit të 
Berlinit, LPK-ja jo vetëm që u distancua nga Enverizmi, 
por edhe shfuqizoi pararojën marksiste-leniniste si 
organ udhëheqës të saj, duke vazhduar përpjekjet për 
çlirimin e Kosovës mbi baza të qarta kombëtare. Madje, 
edhe përpara këtij momenti historik, brenda LPK-së 
ekzistonin zëra kritikë për heqjen e pararojës marksiste 
-leniniste. Në këtë kuadër, një ndikim të veçantë pati 
mendimi kritik i Adem Demaçit ndaj Enver Hoxhës, 
sidomos pas daljes së tij nga burgu dhe vizitës së parë 
në Shqipëri. Një dëshmi tjetër domethënëse se LPK-ja e 
kishte qëllim parësor çështjen kombëtare mbi çdo 
ideologji është edhe shembulli i një prej themeluesve të 
saj kryesorë, Jusuf Gërvallës. Në një intervistë të reali-
zuar në vitin 1980 (para demonstratave të vitit 1981) 
dhe të publikuar më 20 janar 1982 në gazetën gjermane 
Tagische Zeitung, ai u pyet nga gazetari nëse do ta 
kërkonte bashkimin me Shqipërinë, pavarësisht se atje 

mund të mbretëronte një sistem radikal komunist, një 
sistem radikal demokratik ose një sistem i së drejtës. 
Përgjigjja e tij ishte e qartë dhe lapidare: “Pavarësisht 
nga çfarëdo sistemi!”26 

Njëherësh, vlen të theksohet se, në kuadër të për-
pjekjeve për avancimin politiko-kulturor dhe çlirimin e 
Kosovës pas Luftës së Dytë Botërore, pati veprimtari që 
ndikuan në ndërkombëtarizimin e çështjes së Koso-vës 
edhe para shembjes së Murit të Berlinit. Në fakt, 
demonstratat e vitit 1981, të cilat artikuluan kërkesa 
socio-ekonomike dhe politike për barazi të shqiptarëve 
me popujt e tjerë të federatës jugosllave, ushtruan një 
ndikim gradual në ndërkombëtarizimin e situatës së të 
drejtave të njeriut për shqiptarët në Jugosllavi – sido-
mos përmes Amnesty International, e cila reagonte 
veçanërisht ndaj përdorimit të torturës dhe trajtimit 
çnjerëzor të të burgosurve politikë shqiptarë, duke u 
bërë një burim i rëndësishëm informacioni për Komite-
tet e Helsinkit në shtetet perëndimore. Këto demon-
strata, më masive se ato të vitit 1968, u përballën me 
një reagim dukshëm më brutal të regjimit të Beogradit, 
si gjatë ngjarjeve, ashtu edhe në trajtimin e të burgo-
surve politikë shqiptarë pas tyre. Në këtë kontekst, vlen 
të theksohet se gjatë periudhës së viteve 1980–1990, 
mijëra shqiptarë u dënuan me burgime të rënda për 

 

26 Intervistë e Jusuf Gërvallës botuar në gazetën gjermane “Tagische Zeitung”: 
https://m.gazetaexpress.com/arkiva/interviste-e-jusuf-gervalles-botuar- 
ne-gazeten-gjermane-tages-zeitung-131866/?arch_tb=temp 
https://rajonipress.com/interviste-e-jusuf-gervalles-botuar-ne-gazeten-
gjermane-tagische-zeitung/ 

https://m.gazetaexpress.com/arkiva/interviste-e-jusuf-gervalles-botuar-ne-gazeten-gjermane-tages-zeitung-131866/?arch_tb=temp
https://m.gazetaexpress.com/arkiva/interviste-e-jusuf-gervalles-botuar-ne-gazeten-gjermane-tages-zeitung-131866/?arch_tb=temp
https://m.gazetaexpress.com/arkiva/interviste-e-jusuf-gervalles-botuar-ne-gazeten-gjermane-tages-zeitung-131866/?arch_tb=temp
https://rajonipress.com/interviste-e-jusuf-gervalles-botuar-ne-gazeten-gjermane-tagische-zeitung/
https://rajonipress.com/interviste-e-jusuf-gervalles-botuar-ne-gazeten-gjermane-tagische-zeitung/
https://rajonipress.com/interviste-e-jusuf-gervalles-botuar-ne-gazeten-gjermane-tagische-zeitung/

“veprimtari armiqësore kundër Jugosllavisë”. Konsi-
derohet se rreth 80 % e të burgosurve politikë në ish-
Jugosllavi kanë qenë shqiptarë, ndaj të cilëve u ushtruan 
tortura të rënda, madje edhe raste vrasjesh gjatë pro-
cesit të torturës. Gjithashtu, në ushtrinë jugosllave u 
burgosën qindra dhe u vranë dhjetëra ushtarë shqip-
tarë. 

Duhet të kihet parasysh se politizimi i Lëvizjes 
Kombëtare Shqiptare gjatë Luftës së Dytë Botërore 
pati pasoja edhe në emigracion. Deri në vitet 1980, 
veprimtaria e emigracionit politik shqiptar ishte e për-
qendruar kryesisht në kundërshtimin e regjimit diktato-
rial të Enver Hoxhës, dhe jo në ndërmarrjen e një vep-
rimtarie të drejtpërdrejtë për ndërkombëtarizimin dhe 
çlirimin e Kosovës me viset e saj – me disa përjashtime, 
si Hysen Tërpeza, Tahir Kerrnaja, Sami Repishti, Ihsan 
Toptani, si dhe ndonjë rast tjetër i izoluar. Në këtë 
kuadër, vlen të përmenden Organizata “Rinia Shqiptare-
Kosovare në Botën e Lirë”, e themeluar në Nju-Jork në 
vitin 1970, si dhe Besëlidhja Kombëtare Demokratike 
Shqiptare (BKDSH), e cila vepronte që nga fillimi i viteve 
1970 me seli në Shtutgart të Gjermanisë. 

Njëkohësisht, duhet theksuar se aktivitetet e dekadës 
së viteve 1980 shënuan një nisëm të rëndësishme për 
ndërkombëtarizimin e çështjes së Kosovës. Pas demon-
stratave të vitit 1981, kjo prirje u fuqizua veçanërisht 
përmes themelimit të LPK-së (1982) – konkretisht veprim-
tarisë së Degës së saj jashtë vendit, e cila, përveç mbësh-
tetjes për organizimin dhe riorganizimin e strukturave 
të LPK-së brenda vendit pas goditjeve të pushtetit 



44  

jugosllav, kishte një rol të rëndësishëm në ndërkombë-
tarizimin e çështjes së Kosovës. Kjo Degë organizonte 
në mënyrë të vazhdueshme demonstrata, peticione 
dhe protesta në qendrat kryesore të shteteve perën-
dimore, duke apeluar për ndalimin e shtypjes dhe dis-
kriminimit të shqiptarëve në Jugosllavi, duke insistuar 
për kërkesën “Kosova Republikë” si shprehje e barazisë 
në kuadër të federatës jugosllave, dhe duke ushtruar 
njëkohësisht lobim dhe diplomaci joformale. Kjo vep-
rimtari u zhvillua përmes Grupit për Kosovën në kuadër 
të Komitetit Norvegjez të Helsinkit, i ndërlidhur me 
LPK-në; Komitetit të Kosovës për Informimin e Opi-
nionit Botëror në Gjenevë, që rezultoi nga strukturat e 
LPK-së; si dhe përmes Klubit Kombëtar “Jusuf Gërvalla” 
në Nju-Jork, që për një periudhë funksionoi si degë e 
LPK-së, me nëndegë aktive në Detroit, Chicago, Dallas 
etj. Gjithashtu, një rol të rëndësishëm në fuqizimin dhe 
përshpejtimin e ndërkombëtarizimit të çështjes së 
Kosovës kishin edhe disa struktura të tjera lobuese dhe 
të diplomacisë joformale të emigracionit politik shqiptar, 
të themeluara para shembjes së Murit të Berlinit, si 
Komiteti i Kosovës për të Drejtat dhe Liritë e Njeriut në 
Belgjikë (1983), Shoqata “Migjeni” në Slloveni (1989), 
dhe Liga Qytetare Shqiptaro-Amerikane në ShBA 
(1989). 

Për më tepër, edhe hovi i ndërkombëtarizimit të 
çështjes së Kosovës në vitin 1990, përveçse ishte 
rezultat i drejtpërdrejtë i efekteve të shembjes së Murit 
të Berlinit – që solli ndryshime të mëdha në gjithë 
Evropën Lindore dhe u reflektua edhe në Kosovë me 

themelimin e partive politike dhe të organizatave të 
para për të drejtat e njeriut – ishte njëherësh edhe fryt 
i kontributit të emigracionit politik shqiptar, i cili para-
prakisht kishte krijuar miqësi dhe lidhje bashkëpunimi 
me personalitete me ndikim në Evropë dhe ShBA. 
Pikërisht këto lidhje, në bashkëpunim të ngushtë me 
emigracionin politik shqiptar, i hapën rrugën vizitave të 
para të delegacioneve nga Kosova në shtetet perëndi-
more, të cilat shënojnë edhe fillimin e lidhjeve para-
diplomatike të Kosovës me botën perëndimore. Kështu-
tutje edhe organizimi në kuadër të emigracionit politik 
shqiptar u forcua edhe më shumë. Më 19 tetor 1991, u 
themelua Qeveria e Kosovës në ekzil, në krye me Bujar 
Bukoshin, që fillimisht u vendos në Lubjanë të Sllove-
nisë dhe më pastaj nga viti 1992 në Bon të Gjermanisë. 
Kjo Qeveri kishte edhe Ministrinë e Informacionit me 
seli në Gjenevë në krye me Xhafer Shatrin. Deri në këtë 
periudhë kohore ishin themeluar edhe degët e LDK-së 
në shtetet perëndimore dhe koordinoheshin nga një 
qendër në Shtutgard të Gjermanisë në krye me Hafiz 
Gagicën. Në këtë drejtim, shumica e takimeve ndërmjet 
Ibrahim Rugovës dhe përfaqësuesve të shtetit gjerman, 
si dhe përfaqësuesve të tjerë evropianë, u koordinuan 
përmes zyrës së LDK-së në Shtutgart, e cila njëkohë-
sisht e ka luajtur një rol si zyrë ndërlidhëse e Kosovës. 

Pas rënies së Murit të Berlinit, kundërshtimi i shqip-
tarëve të Kosovës ndaj hegjemonisë së regjimit neofa-
shist të Miloševićit u karakterizua nga një mobilizim i 
gjerë dhe gjithëpërfshirës. Në këtë mobilizim ndikuan 
një sërë ndodhish dhe aktivitetesh politiko-shoqërore 

në Kosovë, ndër të tjera: gjatë demonstratave të vitit 
1989-1990 (si reaksion kundër suprimimit të autonomisë 
së Kosovës), ranë dhjetëra dëshmorë. Më 2 nëntor 1989 
ranë heroikisht në Prishtinë dy udhëheqësit kryesorë të 
LPK-së, Afrim Zhitia dhe Fahri Fazliu, nën rrethim dhe 
përballje të armatosur e të pabarabartë me forcat 
policore. Më 2 shkurt 1990 filloi aktivitetin aksioni për 
pajtimin e gjaqeve dhe ngatërresave, i iniciuar nga disa 
veprimtarë të LPK-së (Jashar Salihu, Nurie Zeka, Naser 
Veliu, Ibish Neziri, Adem Grabovci, Hava Shala, Myrvete 
Dreshaj, Lulzim Etemaj, Xhemajl Fetahaj, Ibrahim 
Dreshaj etj.) dhe u udhëhoq nga profesor Anton Çetta 
etj., duke evoluar në një mobilizim dhe solidaritet 
gjithëpopullor. Në këtë vazhdë, përveç themelimit të 
Këshillit për Mbrojtjen e të Drejtave dhe Lirive të Njeriut 
(KMDLNj), Komitetit Kosovar të Helsinkit (KKH), dhe 
partive të para Lidhjes Demokratike të Kosovës dhe 
Partisë Socialdemokrate të Kosovës, u themeluan edhe 
disa parti të tjera të shqiptarëve në Kosovë (Partia 
Shqiptare Demokristiane, Partia Liberale, Partia Fshatare, 
Partia Republikane, Parlamenti Rinor që, në fakt, ishte 
bërthama e Partisë Parlamentare etj.), dhe u organi-
zuan në kuadër të një këshilli koordinues të udhëhequr 
nga LDK-ja, në krye me Ibrahim Rugovën. Paralelisht 
me këto zhvillime u themelua bashkësia e sindikatave 
të pavarura e Kosovës, në krye me Hajrullah Goranin. 
Ndërsa delegatët shqiptarë të legjislaturës së re të 
Kuvendit të Kosovës, që filloi punën më 4 dhjetor 1989, 
morën vendimin e guximshëm dhe shpallën Deklaratën 
Kushtetuese të 2 korrikut 1990. 

Rreth dy muaj më vonë, më 7 shtator 1990, në sallën 
e Shtëpisë së Kulturës në Kaçanik, në një mbledhje të 
kryesuar nga Iliaz Ramajli, ku morën pjesë pothuajse të 
gjithë delegatët shqiptarë të Kuvendit të Kosovës, u 
miratua Kushtetuta e Kosovës (e njohur si Kushtetuta e 
Kaçanikut). Ajo ishte përpiluar paraprakisht nga akade-
mikët Gazmend Zajmi, Ejup Statovci dhe të tjerë. 

Këshilli koordinues i partive politike të Kosovës (i 
përbërë nga Ibrahim Rugova, Fehmi Agani, Ali Aliu, 
Ramush Tahiri, Veton Surroi, Shkëlzen Maliqi, Reshat 
Nurboja etj.) emëroi një komision qendror për organi-
zimin dhe mbajtjen e referendumit popullor (i përbërë 
nga Fehmi Agani, Fatmir Sejdiu, Rifat Blaku, Hivzi Islami, 
Ramush Tahiri, Ejup Statovci, Ismet Saliu etj.). Pavarë-
sisht prej rrethanave të vështira, referendumi u mbajt 
nga 26 deri më 30 shtator 1991, ku mbi 90 % e shqip-
tarëve të Kosovës votuan për pavarësinë e Kosovës, 
duke legjitimuar kështu Deklaratën e 2 korrikut dhe 
Kushtetutën e 7 shtatorit. Po ashtu, më 24 maj 1992 u 
mbajtën zgjedhjet e para parlamentare27 dhe presiden-
ciale në Kosovë, të cilat i fitoi Lidhja Demokratike e 
Kosovës dhe kryetari i saj Ibrahim Rugova, u zgjodh 
president. Në kuadër të këtyre zhvillimeve, disa pjesë-
tarë të ish-strukturave institucionaliste të Kosovës, si 
dhe disa përfaqësues të mirënjohur të ish-veprimtarisë 
revolucionare klandestine (kryesisht ish-të burgosur 
politikë), iu bashkuan strukturave udhëheqëse të LDK-
së, në krye me Ibrahim Rugovën. 

 

27 Rifat Blaku (2016): Referendumi i parë shqiptar në Kosovë u mbajt në mënyrë 
dinjitoze: https://www.kosova-sot.info/opinione/140682/referendumi-i-
pare-shqiptar-nekosove-u-mbajt-ne-menyre-dinjitoze/ 

https://www.kosova-sot.info/opinione/140682/referendumi-i-
https://www.kosova-sot.info/opinione/140682/referendumi-i-

Vlen të theksohet se shpallja e Deklaratës së 2 
korrikut 1990 ishte rezultat i bashkëveprimit ndërmjet 
disa prej ish-pjesëtarëve të elitës institucionaliste, në 
koordinim me forcat e tjera politike shqiptare në 
Kosovë - përkatësisht me akademikët të cilët tashmë 
identifikoheshin kryesisht me Lidhjen Demokratike të 
Kosovës (LDK), dhe me revolucionarët, të lidhur krye-
sisht me Lëvizjen Popullore të Kosovës (LPK). Kjo 
Deklaratë, në thelb, përbënte një rikonfirmim të shpall-
jes së parë të Republikës së Kosovës gjatë demonstra-
tave të vitit 1981, të cilat kishin karakterin e një refe-
rendumi popullor për Republikën e Kosovës. Në këtë 
kontekst, Ukshin Hoti e ka konsideruar kërkesën për 
Republikë gjatë demonstratave të vitit 1981 si pikënisjen 
e procesit të brendshëm të demokratizimit (demokraci 
autentike) në Kosovë. Në librin e tij Filozofia politike e 
çështjes shqiptare (1995), përveç të tjerash, konstaton 
se: “Demokracinë në Kosovë nuk e lindën të tjerët e as 
nuk u lind për qefin e tyre. Ishte e ndërlidhur me proceset 
demokratike të Evropës dhe me synimet e tilla të njerëzi-
mit. Demokracia në Kosovë u vetëlind në vitin 1981, do të 
rritet vetë, së bashku, e barabartë dhe e ndërlidhur me të 
tjerat”.28 Hoti ishte një ndër figurat më të veçanta të 
jetës politike dhe intelektuale të Kosovës në periudhën 
pas Luftës së Dytë Botërore. Ai kontribuoi në kuadër të 
tri rrymave politike të shqiptarëve të Kosovës gjatë 
përpjekjeve për avancimin politiko-kulturor të Kosovës. 
Së pari, ishte pjesë e elitës institucionaliste, në cilësinë 
e sekretarit të Sekretariatit të Kosovës për Marrëdhënie 

 

28 Hoti 1995: 76 

me Jashtë, duke u angazhuar për afirmimin politik të 
Kosovës brenda kuadrit jugosllav. Së dyti, ishte pjesë e 
elitës akademike, si studiues i shkencave politike dhe 
profesor në Universitetin e Prishtinës, ku ndikoi thellë 
në formimin intelektual të brezave të rinj dhe në 
zhvillimin e mendimit politik shqiptar. Së treti, ishte 
pjesë e elitës revolucionare, si i burgosur politik dhe 
veprimtar aktiv pas demonstratave të vitit 1981, duke u 
bërë një ndër figurat më frymëzuese të LPK-së. Me fjalë 
të tjera, Ukshin Hoti - pothuajse si shembull i izoluar - i 
sakrifikoi të gjitha pozitat dhe privilegjet për t’ia kush-
tuar dijen akademike dhe përvojën politike realizimit të 
Republikës së Kosovës. Ky angazhim i tij ishte i pandër-
prerë që nga demonstratat e vitit 1981 e deri në vrasjen 
e tij nga regjimi neofashist i Slobodan Miloševićit në 
vitin 1999. 

Në fund të viteve ’90, gjatë periudhës kur Ukshin 
Hoti ndodhej në burg, ai u nominua nga Parlamenti 
Evropian për Çmimin “Sakharov”, si njohje për veprim-
tarinë e tij intelektuale, qëndrueshmërinë morale dhe 
sakrificën për parimet demokratike e lirinë e popullit të 
tij. Në të njëjtin kuadër të vlerësimit evropian, gjatë 
viteve ’90, me Çmimin “Sakharov” u nderuan edhe dy 
kryedisidentë të tjerë shqiptarë: Adem Demaçi, si 
simbol i rezistencës së shqiptarëve për liri dhe barazi, 
dhe Ibrahim Rugova, si misionar i paqes. Këto vlerësime 
të larta nga Parlamenti Evropian nuk përbënin vetëm 
një akt njohjeje individuale ndaj tri figurave të shquara 
të lëvizjes shqiptare të Kosovës për liri dhe demokraci 
por, po ashtu, një formë të fuqishme dhe të plotë të 

ndërkombëtarizimit të çështjes së Kosovës, duke e 
përfshirë atë në diskursin evropian dhe global mbi të 
drejtat e njeriut, demokracinë dhe vetëvendosjen. 

Për më tepër, në këtë perspektivë, nderimi i Adem 
Demaçit, Ibrahim Rugovës dhe nominimi i Ukshin Hotit 
për Çmimin “Sakharov”, mund të shihet si shprehje e tri 
dimensioneve plotësuese të rezistencës politike shqip-
tare në Kosovë: rezistenca morale dhe e pandërprerë 
kundër shtypjes dhe veprimtaria për të drejtat e njeriut 
(Demaçi), vizioni paqësor dhe diplomatik për afirmimin 
ndërkombëtar të Kosovës (Rugova), si dhe mendimi 
filozofik dhe politik që artikulonte lidhjen midis demo-
kracisë, vetëvendosjes dhe lirisë (Hoti). Kështu, përmes 
këtyre tri figurave, çështja e Kosovës u projektua në 
arenën evropiane si një kërkesë legjitime për liri, barazi 
dhe dinjitet politik, duke e bërë Çmimin “Sakharov” jo 
vetëm një shenjë vlerësimi individual, por edhe një 
instrument simbolik të afirmimit ndërkombëtar të së 
drejtës së popullit të Kosovës për demokraci dhe vetë-
vendosje. 

Të tre - Ukshin Hoti, Ibrahim Rugova dhe Adem 
Demaçi - ishin miq dhe bashkëpunëtorë të Berit Backerit, 
e cila, së bashku me bashkëpunëtorët e saj norvegjezë 
dhe shqiptarë, si dhe me rrjetin e gjerë të kontakteve 
ndërkombëtare, luajti rol kyç në ndërkombëtarizimin e 
çështjes së Kosovës në kuadër të Procesit të Helsinkit – 
një dimension që do të shtjellohet më konkretisht në 
vazhdim të këtij libri. 

Në vijim, fotot e Adem Demaçit dhe Ibrahim Rugovës 
gjatë ceremonive të dhënies së Çmimit “Sakharov” në 

vitet 1991 dhe 1998. Në mes foto e Ukshin Hotit, 
gjithashtu, më poshtë gjenden dy fragmente - njëri nga 
ballina dhe tjetri nga lista e nominimeve për Çmimin 
Sakharov të vitit 1998, ku përmendet Ukshin Hoti si i 
nominuar. Burimi: Qendra e Arkivit dhe Dokumen-
tacionit (CARDOC), Parlamenti Evropian, nr. 11, nëntor 
2013: “25 Years of the Sakharov Prize”: 

MISIONI I PARË FAKTMBLEDHËS NË KOSOVË 
PARA SHEMBJES SË MURIT TË BERLINIT 

Grupi për Kosovën, që nga themelimi i tij më 1988 si 
sektor në kuadër të Komitetit Norvegjez të Helsinkit 
(KNH), dhe nga viti 1990 me status zyrtar si pjesë inte-
grale e këtij Komiteti dhe e Federatës Ndërkombëtare 
të Helsinkit (FNH), ka dhënë një kontribut të çmuar për 
ndërkombëtarizimin e çështjes së Kosovës. Në fakt, 
informatat dhe sugjerimet lidhur me situatën në Kosovë, 
që Grupi për Kosovën në kuadër të KNH-së i dërgonte si 
pjesë e “Procesit Civil të Helsinkit” (nën ombrellën e 
FNH-së), si dhe drejtpërdrejt delegacioneve të shteteve 
perëndimore në kuadër të “Procesit Ndërshtetëror të 
Helsinkit” (Konferencës për Siguri dhe Bashkëpunim në 
Evropë - KSBE), kishin një peshë të padiskutueshme. Ato 
vlerësoheshin si për besueshmërinë e burimit, po ashtu 
edhe për rolin në ndërtimin e një kuptimi më objektiv të 
situatës politike në Kosovë dhe në rrëzimin e imazhit të 
rremë të përhapur nga propaganda serbo-jugosllave. 
Rëndësia e këtyre informacioneve dhe sugje-rimeve 
shtohej nga fakti se Komiteti Norvegjez i Helsin-kit 
vepronte si organizatë gjysmë-shtetërore dhe këshi-
lluese për Ministrinë e Punëve të Jashtme të Norvegjisë 
- një shtet me rol aktiv dhe me kredibilitet të lartë moral 
në marrëdhëniet ndërkombëtare. Një meritë të veçantë 
për këtë kontribut kanë pasur Berit Backer dhe Kristo-
ffer Gjøtterud, në cilësinë e koordinatorëve të Grupit 
për Kosovën në kuadër të Komitetit Norvegjez të Hel-
sinkit (GKKNH). 

Backer dhe Gjøtterud kanë qenë idealistë dhe veprim-
tarë të shquar në rrafshin ndërkombëtar për të drejtat 
e njeriut, përkatësisht në kuadër të Procesit Civil të 
Helsinkit, i njohur edhe si Lëvizja e Helsinkit. Gjatë vep-
rimtarisë së tyre kanë krijuar shumë miqësi dhe kontakte 
të rëndësishme ndërkombëtare. Për më tepër, Backer 
dhe Gjøtterud, meqë ishin bashkëpunëtorë të ngushtë, 
u pasuruan edhe anasjelltas me rrethet e tyre miqësore 
duke përfshirë kontaktet ndërkombëtare. Rrjedhimisht 
ata kishin arritur të kenë miq dhe kontakte ndërkombë-
tare me shumë ndikim jo vetëm në nivel skandinav, por 
gjithandej në botë. 

Gjøtterud ka qenë shkencëtar i mirënjohur norvegjez 
në lëmin e fizikës bërthamore-nukleare, njëkohësisht i 
interesuar për epistemologjinë dhe metafizikën, në 
kuptimin e ndërlidhjes në mes të besimit, fesë dhe 
shkencës etj., së këndejmi ashtu veprimtar i mirënjohur 
ndërkombëtarisht për të drejtat e njeriut. Me fjalë të 
tjera, një personalitet shumë i nderuar dhe me ndikim, 
përveç të tjerash, kryetar i Komitetit për Hebrenjtë e 
Bashkimit Sovjetik, që nga viti 1982 (veçanërisht i për-
kushtuar për shkencëtarët hebrenj, të cilëve iu vështi-
rësohej dhe ndalohej udhëtimi jashtë Bashkimit Sovje-
tik).29 Gjithashtu, ka qenë bashkëpunëtor i Grupit të 
Helsinkit të Moskës (Moscow Helsinki Group) i theme-
luar në vitin 197630, përkatësisht mik dhe bashkëpunëtor 

 

29 Store Norske Leksikon; Kristoffer Gjøtterud (2009): https://nbl.snl.no/ 
Kristoffer_Gjøtterud 
30 Forskningsmagasinet Apollon (1995) Kristoffer Gjøtterud: En åpen horisont: 
https://www.apollon.uio.no/ portretter/1995/horisont.html 

https://nbl.snl.no/Kristoffer_Gj%C3%B8tterud
https://nbl.snl.no/Kristoffer_Gj%C3%B8tterud
https://www.apollon.uio.no/%20portretter/1995/horisont.html

i veprimtarëve të shquar të këtij grupi, si fizikani dhe 
nobelisti Andrej Sakharov etj. 

Gjithashtu, Backer ka qenë një shkencëtare shumë 
kompetente në fushën e socialantropologjisë, në ndër-
lidhje me studimet e saj për shqiptarët në Kosovë dhe 
Shqipëri, veçanërisht një idealiste dhe aktiviste shumë 
e shkathtë në përpjekjet e saj titanike për ta ndihmuar 
Kosovën, Shqipërinë dhe shqiptarët në përgjithësi. 
Sidomos pasi lidhi bashkëpunim në vitin 1987 me disa 
ndër eksponentët e LPK-së në emigracion (Nufri Lekën, 
Ibrahim Kelmendin, Xhavit Halitit etj.), u bë aktiviste e 
pakompromis për të drejtat e shqiptarëve në ish-
Jugosllavi, duke vënë tërë potencialin e vet në këtë 
drejtim. Në kuadër të kësaj përpjekjeje ajo vuri në fun-
ksion të gjitha miqësitë që kishte jo vetëm në nivel nor-
vegjez dhe skandinav, por edhe miqësitë dhe kontaktet 
që kishte në nivel ndërkombëtar. Disa ndër miqtë dhe 
kontaktet e saj në nivel ndërkombëtar kanë qenë, përveç 
të tjerëve: Karl von Schwarzenberg (kryetar i Federatës 
Ndërkombëtare të Helsinkit, duke përfshirë miqtë e tij, 
Vaclav Havel, Lech Walesa etj.), Jeri Laber (nënkryetare 
e Federatës Ndërkombëtare të Helsinkit dhe, njëherësh, 
drejtore ekzekutive e Helsinki Watch Amerikan, i njohur 
më pas si Human Rights Watch), Warren Zimmermann 
(drejtues i delegacionit të ShBA-së në KSBE në periudhën 
1986-1989, dhe ambasador i ShBA-së në Jugosllavi në 
periudhën 1989-1994) etj. Me fjalë të tjera, Berit Backer 
ka pasur njohje me personalitete të rëndësishme të 
jetës shoqëroro-politike kudo në botë, veçanërisht në 
Angli, ku ka pasur edhe një lidhje të traditës familjare, 
ngaqë gjyshi i saj (babai i nënës së saj), Edvard Christian 

Danielsen, ishte (gjatë LDB-së) agjenti i parë norvegjez 
i shërbimit informativ britanik (Secret Intelligence 
Service – SIS, gjithashtu i njohur me emrin M16), i cili në 
mënyrë të suksesshme e udhëhoqi operacionin e rën-
dësishëm “oldell” të lidhëmbajtjes – informacionit në 
mes të Norvegjisë dhe Britanisë së Madhe. Më pastaj u 
emërua admiral i Marinës Norvegjeze dhe është një 
personalitet i mirënjohur për udhëheqjen e luftës kundër 
okupimit të vendit nga gjermanët. Gjithashtu, babai i 
saj, Ole Friele Backer (me profesion fotograf), u dety-
rua gjatë LDB-së të shpërngulet në Londër, pasi foto-
grafitë e tij për gjendjen e luftës në Norvegji (si pasojë 
e sulmit gjerman) u publikuan jashtë Norvegjisë. Ai u 
punësua fotograf në Zyrën e Informacionit të Qeverisë 
norvegjeze në ekzil në Londër. Kontributi i tij si fotograf 
(për familjen mbretërore norvegjeze, për aktivitetet e 
Qeverisë në ekzil, për personelin ushtarak norvegjez, 
kampet e luftës etj.) bëri që të fitojë publicitet të gjerë, 
duke iu publikuar fotografitë jo vetëm në Britaninë e 
Madhe, por edhe në ShBA. 

Njëherësh duhet theksuar se sugjerimet dhe këshillat 
e Berit Backerit lidhur me çështjen e Kosovës u vlerë-
suan jo vetëm nga qarqe të caktuara politike e diploma-
tike në Perëndim, por edhe nga ekspertë të fushës si, p. 
sh., Harry Hodgkinson. Ky i fundit kishte shërbyer si 
oficer i zbulimit dhe ishte, njëherësh, njohës i mirë i 
çështjeve ballkanike. Ai kishte vizituar Shqipërinë para 
dhe gjatë Luftës së Dytë Botërore dhe, pas kthimit në 
Angli, iu bashkua Shoqatës Anglo-Shqiptare, duke 
mbajtur një korrespondencë të gjatë me Edith Durham. 
Shoqata Anglo–Shqiptare kishte mbështetur çështjen 

shqiptare që nga viti 1912. Megjithatë, pas Luftës së Dytë 
Botërore fokusi i saj kryesor ishte fati i emigrantëve 
shqiptarë të ikur nga regjimi totalitar i Enver Hoxhës. 
Në vitin 1985 Hodgkinson u emërua kryetar i shoqatës 
dhe zhvilloi një korrespondencë të rregullt me Berit 
Backerin. Ai i vlerësonte veçanërisht sugjerimet e saj, 
ndër to edhe rekomandimin që shoqata të përqendro-
hej më shumë në situatën e shqiptarëve në Jugosllavi. 
Në një letër të vitit 1987 drejtuar Backerit, Hodgkinson 
shprehte respekt të veçantë për të, duke e vlerësuar si 
një burim të çmuar njohurish dhe mirëkuptimi për çështjen 
e Kosovës: “Ishte kënaqësi t’ju takoj te Doreen dhe 
Anton Logoreci, dhe një privilegj i madh të mund të 
përfitoj nga dituria juaj e madhe dhe mirëkuptimi për 
kosovarët. Kam drojë se, duke e shfrytëzuar zemërgjerë-
sinë tuaj, ju kemi stërlodhur me pyetjet dhe spekulimet 
tona. U treguat shumë e durueshme duke ndërmarrë aty 
për aty dhe pa parapërgatitje ta realizoni seminarin, me 
aq dashamirësi dhe përzemërsi. Herën tjetër kur të vizi-
toni miqtë tuaj në Manor House, ndoshta do të mund të 
organizojmë një drekë të përbashkët me Antonin, Doreen 
dhe Ishan Toptanin”.31 

Për dallim të Kristoffer Gjøtterud, Berit Backer ka 
krijuar njohje dhe miqësi me shqiptarë shumë më herët. 
Që nga vitet ’70, në kuadër të punës kërkimore social-
antropologjike në Kosovë, është njohur me Selim Kuklecin, 
Ukshin Hotin, Idriz Ajetin, Fehmi Aganin, Mark Krasniqin 

 

31 Ann Christine Eek: Berita - the Norwegian Friend of the Albanians: 
Introduction of the book; Behind the Stone Walls…: 2003: f. 12 ; Letter 
from Harry Hodgkinson, London, 22nd of April 1987. 

etj. Në këtë vazhdë, më vonë, përveç njohjes me Ibrahim 
Rugovën dhe Adem Demaçin, gjatë udhëtimeve në 
Kosovë ka krijuar njohje dhe miqësi edhe me të tjerë si 
Gazmend Pula, Shkëlzen Maliqi, Avni Spahiu, Zenun 
Çelaj, Rexhep Qosja, Masar Stavileci etj. Gjithashtu ka 
krijuar njohje dhe miqësi shumë herët edhe me veteranë 
të emigracionit politik shqiptar, si Ihsan Toptani, Anton 
Logoreci etj. 

Grupi për Kosovën si sektor në kuadër të Komitetit 
Norvegjez të Helsinkit (GKKNH), veçanërisht me ndih-
mën e Berit Backerit dhe Kristoffer Gjøtterudit, ka inku-
rajuar (para shembjes së murit të Berlinit), dhe ka arri-
tur ta bindë Federatën Ndërkombëtare të Helsinkit dhe 
Helsinki Watch Amerikan (Human Rights Watch), që një 
delegacion i përbashkët të udhëtojë me misionin për ta 
vëzhguar situatën e të drejtave të njeriut në Kosovë. 
Duke insistuar se te shtetet perëndimore ishte një për-
shtypje e gabuar për Jugosllavinë, që e dallonin “si më 
e mira ndër më të këqijat” krahasuar me shtetet e tjera 
autoritare dhe totalitare në Evropën Lindore. Kjo sido-
mos kishte të bëjë kur në pyetje ishin të drejtat e njeriut 
në Kosovë, ku edhe qasja në informata lidhur me gjend-
jen e këtyre të drejtave ishte më e vështirë krahasuar 
me zona të tjera në Jugosllavi. 

Në dhjetor 1988, në emër të U.S. Helsinki Watch, M. 
Bernard Aidinoff dhe Kenneth Anderson vizituan Jugo-
sllavinë. Në raportin e tyre ata rekomanduan se “(…) 
duke marrë parasysh pengesat për mbledhjen e infor-
matave në Kosovë, si dhe shkeljet e shumta dhe të vazh-
dueshme të të drejtave të njeriut, një delegacion i veçantë i 

vëzhguesve ndërkombëtarë të të drejtave të njeriut 
duhet të lejohet ta hetojë gjendjen”.32 

Rrjedhimisht, një delegacion i përbërë nga kryetari i 
Federatës Ndërkombëtare të Helsinkit, Karl von Schwar-
zenberg, nga përfaqësuesi i Helsinki Watch Amerikan, 
Kenneth Andersson, dhe nga përfaqësuesi i Komitetit 
Norvegjez të Helsinkit, Kristtoffer Gjøtterud, të drejtuar 
nga Berit Backer, kanë udhëtuar në të ashtuquajturin 
first fact - finding mission në Kosovë në shtator 1989 
(para shembjes së murit të Berlinit), ndërsa në janar të 
1990-s botohet raporti i parë për situatën në Kosovë 
nga ky delegacion i përbashkët, përkatësisht nga autori 
Kenneth Andersson, me titull “…Crisis in Kosovo”. 

Kjo e kishte një rëndësi të veçantë duke e marrë 
parasysh kontekstin politik të atëhershëm në Kosovë, 
dhe duke e marrë parasysh se ky raport ishte rezultat i 
ekspertëve ndërkombëtarë të nivelit të lartë për të 
drejtat e njeriut, të cilët, nëpërmes këtij raporti, u ofruan 
sugjerime konkrete vendimmarrësve të politikës së 
jashtme të ShBA-së, Bashkësisë Evropiane dhe Këshillit 
të Evropës lidhur me situatën në Kosovë. Madje Helsinki 
Watch – amerikan (Human Rights Watch), si pjesë e 
rëndësishme e Federatës Ndërkombëtare të Helsinkit, 
e ka pasur në vazhdimësi që nga fundvitet ’70 një rol të 
rëndësishëm këshillues për politikën e jashtme të ShBA-së, 
sidomos për delegacionin e ShBA-së në kuadër të KSBE-
së, i cili delegacion në periudhën 1986-1989 u udhëhoq 
nga Warren Zimmermann. Në këtë vazhdë, Zimmermann 

 

32 A Helsinki Watch Report (1989): As the Federation Disintegrates: Human 
Rights in Yugoslavia, f. 37 

shërbeu ambasador i ShBA-së në Jugosllavi, e në vitin 
1994 dha dorëheqje në shenjë proteste ndaj hezitimit 
të presidentit Bill Clinton për të ndërhyrë në luftën e 
Bosnjës.33 

Sipas njërës prej mikeve dhe bashkëpunëtoreve më 
të afërta të Backerit, Ann Christine Eek, raporti “...Crisis 
in Kosovo”, i first fact-finding mission në Kosovë, është: 
“në një masë të madhe, i bazuar në informacionin e mble-
dhur nga Berit Backer”.34 Në fakt, në këtë raport, me 
insistimin e Berit Backerit janë aprovuar dy gjëra të rën-
dësishme këshilluese që të jenë pjesë e këtij raporti. 
Përkatësisht, vendimmarrësve të politikës së jashtme 
të ShBA-së u është sugjeruar formalisht kërkesa e hap-
jes së konsullatës amerikane në Kosovë. Kërkesa për 
hapjen e konsullatës amerikane në Kosovë ishte edhe e 
mëhershme (siç është shembulli i iniciativës së Sami 
Repishtit), por tanimë arsyetohej formalisht si pjesë e 
një raporti të rëndësishëm të Federatës Ndërkombëtare 
të Helsinkit, përfshirë Helsinki Watch – amerikan dhe 
Komitetin Norvegjez të Helsinkit. Njëkohësisht në këtë 
raport i bëhet thirrje Bashkësisë Evropiane dhe Këshillit 
të Evropës që ta kushtëzojnë çdo integrim të ardhshëm 
të Jugosllavisë në treg dhe qasje ekonomike me një rikthim 
të plotë të respektimit të të drejtave të njeriut në Kosovë, 
dhe potencohet se Bashkësia Evropiane dhe Këshilli i 

 

33 The Guardian (10th of February, 2004): Warren Zimmermann: Principled US 
diplomat who resigned in protest at the west's failure to intervene early in former 
Yugoslavia: https://amp.theguardian.com/news/2004 /feb/10/guardiano 
bituaries.hellapick 
34 Ann Christine Eek: Berita - the Norwegian Friend of the Albanians: 
Introduction of the book; Behind the Stone Walls…: 2003: f. 12 

https://amp.theguardian.com/news/2004/feb/10/guardianobituaries.hellapick
https://amp.theguardian.com/news/2004/feb/10/guardianobituaries.hellapick

Evropës kanë detyrimin që t’i kërkojnë Jugosllavisë për-
mbushjen e standardeve ndërkombëtare të të drejtave 
të njeriut, standarde të cilat ajo është zotuar prej kohësh 
se do t’i respektojë. Për më tepër në raport thuhet se 
Bashkësia Evropiane dhe Këshilli i Evropës duhet të 
fillojnë me kërkesën për llogaridhënie se pse delegacioni 
i Parlamentit Evropian, i cili ishte dërguar në Kosovë për 
t’i hetuar zhvillimet në maj të vitit 1989, ishte i detyruar 
të largohej sepse, siç deklaroi ai vetë, ishte e pamundur 
të përmbushej mandati i tij. Gjatë kësaj periudhe në 
Kosovë organizoheshin demonstrata. Madje pikërisht 
gjatë qëndrimit të delegacionit të sipërcekur të Parlamentit 
Evropian në Kosovë, ra heroikisht gjatë demonstratës 
në Llap, veprimtari i shquar i LPK-së, Ali Ajeti, më 30 maj 
1989. Kërkesat kryesore në këtë demonstratë ishin 
“Kosova Republikë” dhe “Europe help!”. Në këtë 
vazhdë ranë heroikisht edhe udhëheqësit emblematikë 
të LPK-së në Kosovë, Afrim Zhitia dhe Fahri Fazliu, më 2 
nëntor të vitit 1989. Ndërsa bashkëpunëtorët e tyre të 
ngushtë, Bardhyl Mahmuti, Ramadan Avdiu, Sabri Kiçmari, 
Jashar Salihu etj., përveçse dhanë kontribut të rëndësi-
shëm në Kosovë, gjithashtu dhanë kontribut të rëndë-
sishëm edhe në kuadër të emigracionit politik shqiptar, 
sidomos gjatë luftës së UÇK-së, së bashku edhe me të 
tjerë - si Grupi Diplomatik i UÇK-së. 

Në vijim në lidhje me raportin (e sipërcekur/sipërci-
tuar) të delegacionit të Federatës Ndërkombëtare të 
Helsinkit (përfshirë pjesëtarët e Helsinki Watch Amerikan 
dhe të Komitetit Norvegjez të Helsinkit): Është fotografia 
e kopertinës së këtij raporti, duke përfshirë një pjesë të 

falënderimit për Berit Backerin dhe Kristoffer Gjøtterudin 
etj., në hyrje të këtij raporti (acknowledgements). 
Gjithashtu nga një kopje e faqeve 43 dhe 44 (të këtij 
raporti) ku ofrohen sugjerime konkrete lidhur me 
situatën në Kosovë për vendimmarrësit e politikës së 
jashtme të ShBA-së, të Bashkësisë Evropiane dhe të 
Këshillit e Evropës. 

ORGANIZIMI I VIZITËS SË PARË TË DELEGACIONIT 
TË KOSOVËS NË KRYE ME IBRAHIM RUGOVËN 
NË PERËNDIM, PËRKATËSISHT NË OSLO DHE ME 

NISJE NGA OSLO, MË 14-18 SHKURT 1990 
 

 
Në vazhdën e zhvillimit të ngjarjeve në Kosovë pas 

shembjes së murit të Berlinit (dhe duke marrë parasysh 
se një ndër pikat kyçe të veprimtarisë në kuadër të 
“Procesit Civil të Helsinkit” ishte inkurajimi dhe pro-
movimi i forcave opozitare nën regjimet shtypëse), 
rrjedhimisht koordinatorja e Grupit për Kosovën në 
Komitetin Norvegjez të Helsinkit (GKKNH-së), Berit 
Backer me bashkëpunëtorë e organizoi (menjëherë pas 
themelimit të LDK-së), vizitën e parë zyrtare të dele-
gacionit të Kosovës në krye me Ibrahim Rugovën në 
Perëndim, përkatësisht në Oslo, me nisje nga Oslo më 
14-18 shkurt 1990.35 Me sugjerim të Berit Backerit dhe 
Kristoffer Gjøtterudit (që të pasqyrohet pluralizmi 
politiko-demokratik i Kosovës) ky delegacioni i Kosovës 
ishte në përbërje nga Ibrahim Rugova, kryetar i partisë 
Lidhja Demokratike e Kosovës, Shkëlzen Maliqi, kryetar 
i partisë Social-Demokrate të Kosovës, dhe Nufri Lekaj 
në cilësinë e përfaqësuesit të Lëvizjes Popullore për 
Republikën e Kosovës, të cilët u takuan me disa per-
sonalitete të rëndësishme shtetërore dhe kulturore 

 

35 Dokument nga Komiteti Norvegjez i Helsinkit: “Agjenda e vizitës së parë 
zyrtare e Ibrahim Rugovës në Perëndim, përkatësisht në Oslo, me nisje nga 
Oslo më 14-18 shkurt 1990: Mr. Rugova’s and Maliqi’s visit in Oslo 14–18.2.90.” 

norvegjeze.36 Në vazhdën e kësaj vizite të delegacionit 
të Kosovës në Oslo dhe me nisje nga Oslo, GKKNH, 
nëpërmes kontakteve që kishte Berit Backer, Kristoffer 
Gjøtterud etj., ka lobuar që t’i hapen dyert misionarit të 
paqes Ibrahim Rugovës, nga politikanët perëndimorë, 
me qëllim të faktorizimit të Kosovës në bashkëveprimin 
ndërkombëtar. 

Madje Berit Backer, paraprakisht më 12. 09. 1989, 
ishte e pranishme në cilësinë e inkurajueses dhe obser-
vatores, gjatë diskutimeve të para në Shoqatën e 
Shkrimtarëve të Kosovës, që më pastaj rezultuan me 
themelimin e LDK-së. Kjo ndodhi konkretisht kur Backer 
drejtoi vizitën e delegacionit të përbashkët në Kosovë 
të përfaqësuesve të Federatës Ndërkombëtare të 
Helsinkit, Helsinki Watch Amerikan dhe Komitetit 
Norvegjez të Helsinkit. Ky rol inkurajues dhe ndihmues 
i Berit Backerit ishte një katalizator i rëndësishëm për 
kyçjen e çështjes së Kosovës për diskutim jo vetëm në 
kuadër të “Procesit Civil të Helsinkit”, përkatësisht në 
kuadër të Federatës Ndërkombëtare të Helsinkit (FNH-
së), por edhe në kuadër të “Procesit Ndërshtetëror të 
Helsinkit”, përkatësisht në kuadër të Konferencës për 
Siguri dhe Bashkëpunim Evropian - KSBE-së, si një arenë 

 

36 Milaim Zeka, “Jetëshkrim i shkurtër i dr. Berit Backerit”, Revista Ekskluzive, 
nr. 7 (2000), f. 54: “Berit Backer, kështu u bë e vetmja specialiste në shtetet 
skandinave që aq mirë e kishte studjuar dhe e njihte mirë Kosovën. 
Veçanërisht pas vitit 1990, ajo u bë një ambasadore e vërtetë e Kosovës. Në 
këtë vit, me bashkëpunëtorët shqiptarë, për herë të parë mundi të sillte një 
delegacion të nivelit të lartë nga Kosova në krye me dr. Ibrahim Rugovën që 
shoqërohej nga Nufri Leka dhe Shkëlzen Maliqi. Ata u pranuan nga tre 
ministra norvegjezë dhe personalitete të tjera të larta parlamentare dhe 
kulturore të Norvegjisë…” 

e konferencave ndërkombëtare në mes të Lindjes dhe 
Perëndimit, e bazuar në Aktin Final të Helsinkit - 1975, 
që në ndërlidhje me shembjen e murit të Berlinit rezul-
toi me fitoren e shteteve perëndimore ndaj shteteve 
totalitare dhe autoritare të lindjes. 

Për një orientim më konkret, në vijim është një frag-
ment nga shënimet e Berit Backerit më 12.09.1989, në 
cilësinë e inkurajueses dhe observatores, gjatë diskuti-
meve të para në Shoqatën e Shkrimtarëve të Kosovës, 
që më pastaj rezultuan me themelimin e LDK-së. Fak-
similja e dytë është dokumenti i agjendës që dëshmon 
se GKKNH, në kuadër të veprimtarisë së vet, pëveç të 
tjerash, e organizoi edhe vizitën e parë zyrtare të dele-
gacionit të Kosovës në krye me Ibrahim Rugovën në 
Perëndim, më 14-18 shkurt 1990, përkatësisht në Oslo, 
me nisje nga Oslo, dhe një foto e shkrepur gjatë kësaj 
vizite gjatë takimit të hapur me gazetarë dhe të tjerë të 
pranishëm më 17.02.1990 në Komitetin Norvegjez të 
Helsinkit (në foto nga e majta: Kristoffer Gjøtterud, 
Berit Backer, Ibrahim Rugova dhe Shkelzen Maliqi). 
Dhe më tutje është një shkrim në Gazetën Ekskluzive nr. 
7/2000, që përshkruan këtë vizitë të parë zyrtare të 
delegacionit të Kosovës në krye me Ibrahim Rugovën 
në Perëndim, përkatësisht në Oslo, me nisje nga Oslo. 

ORGANIZIMI I VIZITËS SË PARË NË PERËNDIM TË 
DELEGACIONIT TË KUVENDIT TË KOSOVËS, NË VIJIM 
TË DEKLARATËS KUSHTETUESE TË 2 KORRIKUT 1990 

Grupi për Kosovën në kuadër të Komitetit Norvegjez 
të Helsinkit (GKKNH) ka qenë organizator i programit 
të vizitës së parë të delegacionit të Kuvendit të Kosovës 
në Perëndim menjëherë pas Deklaratës Kushtetuese të 
2 korrikut 1990. Asokohe, pas Deklaratës Kushtetuese 
të 2 korrikut 1990, pjesa më aktive e delegatëve të 
Kuvendit të Kosovës u shpërngul në ekzil në Slloveni, ku 
për vendosjen/akomodimin e tyre u përkujdes Shoqata 
“Migjeni” në Lubjanë që udhëhiqej nga Sali Kabashi etj. 
Delegatët zgjodhën Muharem Shabanin, Skënder Skën-
derin dhe Bujar Gjurgjealen t’i përfaqësojnë si delega-
cion i Kuvendit të Kosovës në takimet me ndërkombë-
tarët gjatë vizitave të tyre në shtetet perëndimore. Pro-
gramin e organizimit të këtyre vizitave e realizoi Grupi 
për Kosovën në kuadër të Komitetit Norvegjez të Hel-
sinkit (GKKNH) në koordinim me komitetet e Helsinkit 
në shtet perëndimore. Për më tepër, me ndihmën e 
koordinatorëve të GKKNH-së, Berit Backer dhe Krisoffer 
Gjøtterud, u realizuan takime në mes të delegacionit të 
Kuvendit të Kosovës dhe zyrtarëve qeveritarë, parla-
mentarëve etj., në shtetet perëndimore. Delegacioni i 
Kuvendit të Kosovës u shoqërua nga Sllovenia nga 
aktivisti i Shoqatës “Migjeni”, Fadil Demiri. 

Njëherësh vlen të theksohet se në vigjilje të shpalljes 
së Deklaratës Kushtetuese të 2 korrikut 1990, partitë 
politike të Kosovës u karakterizuan nga një bashkëpunim 
i duhur, dhe në mënyrë të koordinuar kontaktonin me 

struktura të caktuara jashtë Kosovës, si Komiteti Nor-
vegjez i Helsinkit, duke kërkuar ndihmë për ndërkom-

bëtarizimin - duke përfshirë ardhjen e vëzhguesve nga 
jashtë me rastin e shpalljes së Deklaratës Kushtetuese. 

Në vijim, si ilustrim për këtë, ca faksimile. Faksimilja 
e parë është një letër dërguar Nufri Lekës nga Këshilli 
për Mbrojtjen e të Drejtave dhe të Lirive të Njeriut në 
Prishtinë dhe tri parti/subjekte politike nga Kosova 
(Lidhja Demokratike e Kosovës, Partia Fshatare e Koso-
vës dhe Parlamenti Rinor i Kosovës, e cila ishte bërthamë 
e Partisë Parlamentare të Kosovës). Faksimilja e dytë 
paraqet një letër drejtuar delegacionit të Kuvendit të 
Kosovës nga Kristoffer Gjøtterud, në cilësinë e nënkrye-
tarit të Komitetit Norvegjez të Helsinkit. Faksimilja e 
tretë dhe e katërt është komunikimi i Berit Backerit me 
Parlamentin Evropian dhe Ministrinë e Jashtme të Bri-
tanisë së Madhe. Faksimilja e pestë dhe e gjashtë është 
komunikimi i Berit Backerit me Federatën Ndërkom-
bëtare të Helsinkit dhe Helsinki Watch Amerikan. 
Faksimilja e shtatë është një fragment nga buletini 
Kosova-Info në lidhje me programin e vizitës së delega-
cionit të Kuvendit të Kosovës në vendet perëndimore 
ku, përveç të tjerash, thuhet: “Tre anëtarët e parlamentit 
të Kosovës janë aktualisht në një turne në Evropë. Filloi 
më 16 korrik në Austri dhe vazhdoi të Norvegji, Suedi, 
Danimarkë, Gjermani, Holandë, Britani të Madhe dhe 
Belgjikë. Ata synojnë të vizitojnë edhe vende të tjera 
evropiane. Ata janë pritur nga zyrtarë qeveritarë, depu-
tetë, gazetarë dhe OJQ-t, si dhe radio dhe televizionet. 
Programi është organizuar nga Komiteti Norvegjez i 
Helsinkit dhe ata mirëpriten nga Komitetet Kombëtare të 

Helsinkit në të gjitha vendet ku udhëtojnë. Delegatët 
kërkojnë mbështetjen evropiane për zgjidhjen e proble-
meve të Kosovës në mënyrë paqësore, kushtetuese dhe 
ligjore”. 

Buletini i GKKNH-së (Kosova-Info) shpërndahej si 
informacion në kuadrin e “Procesit Civil të Helsinkit” 
(përkatësisht në kuadrin e Federatës Ndërkombëtare 
të Helsinkit - FNH-së etj.), dhe në kuadrin e “Procesit 
Ndërshtetëror të Helsinkit” (përkatësisht delegacio-
neve të shteteve perëndimore në kuadrin e Konferencës 
për Siguri dhe Bashkëpunim Evropian - KSBE-së etj.). Ky 
buletin shpërndahej gjithashtu nga drejtuesit e LPK-së 
në Gjermani (Ibrahim Kelmendi, Rexhë Ibërdemaj etj. ), 
në institucionet përkatëse gjermane. Në fakt, edhe kur 
GKKNH organizoi vizitën e parë të delegacionit të Kuven-
dit të Kosovës në vendet perëndimore, drejtuesit e LPK-
së në Gjermani (Ibrahim Kelmendi, Sabri Kiçmari dhe 
Rexhë Ibërdemaj) e shoqëruan delegacionin në takimet 
me parlamentarët gjermanë. 

Faksimilja e tetë është një artikull i Berit Backerit i 
botuar në faqen e parë të gazetës zyrtare të Komitetit 
Norvegjez të Helsinkit, “Appell”, numri 3/4 i vitit 1990, 
në lidhje me vizitën e delegacionit të Kuvendit të 
Kosovës në vendet perëndimore dhe përkeqësimin e 
gjendjes së përgjithshme në Kosovë. Në këtë artikull, 
me titull “Kosova nën kontroll të plotë policor”, ajo 
informon për shkeljet e të drejtave të njeriut në Kosovë 
dhe në fund të këtij artikulli sugjeron: “Është e rëndësishme 
që autoritetet norvegjeze të adresojnë këto shkelje në 
forumet ndërkombëtare ku vendi merr pjesë.” Një foto-
grafi që shoqëron këtë shkrim, paraqet delegacionin e 

Kuvendit të Kosovës (nga e majta: Skënder Skënderi, 
Muharrem Shabani, Bujar Gjygjeala, të shoqëruar nga 
Fadil Demiri), gjatë vizitës së tyre në Shtëpinë Norve-
gjeze të të Drejtave të Njeriut në Oslo. Vlen të thek-
sohet se disa nga shkrimet për Kosovën në gazetën 
zyrtare “Appell” të KNH-së përktheheshin në gjuhën 
angleze dhe shpërndaheshin si informacion në kuadrin 
e “Procesit Civil të Helsinkit” (përkatësisht në kuadrin e 
Federatës Ndërkombëtare të Helsinkit - FNH-së etj.), 
dhe në kuadrin e “Procesit Ndërshtetëror të Helsinkit” 
(përkatësisht delegacioneve të shteteve perëndimore 
në kuadrin e Konferencës për Siguri dhe Bashkëpunim 
Evropian - KSBE-së etj.). 

Faksimilet nëntë dhe dhjetë janë nga numri 3/4 i 
gazetës “Appell” (redaktuar nga Ole Drolsum). Faksi-
milja e nëntë thekson se: “Një delegacion nga Federata 
Ndërkombëtare e Helsinkit u arrestua në Kosovë në fillim 
të shtatorit. Delegacioni u mor në pyetje, iu konfiskuan të 
gjitha dokumentet dhe më pas u vu në arrest shtëpiak në 
kryeqytetin krahinor, Prishtinë. Ata u dëbuan nga 
Jugosllavia për 3 vjet. Delegacioni kishte mbledhur infor-
macione mbi gjendjen e të drejtave të njeriut në Kosovë. 
Gjashtë javë më vonë, sekretari i përgjithshëm i Komitetit 
Norvegjez të Helsinkit, Bjørn Cato Funnemark, u arrestua 
në Kosovë.” Faksimilja e dhjetë përfshin emrat e për-
faqësuesve të Bordit, Sekretariatit dhe Këshillit të 
Komitetit Norvegjez të Helsinkit. Jo vetëm që Bordi dhe 
Sekretariati përfaqësoheshin nga personalitete me 
ndikim shoqëror dhe politik, si Stein Ivar Aarsether, 
Kristoffer Gjøtterud dhe Bjørn Cato Funnemark, por 
edhe Këshilli i Komitetit Norvegjez të Helsinkit përfaqësohej 

nga njerëz me ndikim të madh, përfshirë kryetarin e 
Këshillit Reiulf Steen, i cili gjatë karrierës së tij politike 
ka qenë udhëheqës i partisë laburiste norvegjeze në 
vitet 1975–1981, deputet në vitet 1977–1992 dhe dy herë 
ministër, si dhe nënkryetarin e Këshillit Jan Petersen, i 
cili ka qenë udhëheqës i partisë konservatore norve-
gjeze Høyre; deputet; dhe ministër i Jashtëm. Gjatë 
kësaj periudhe Jens Stoltenberg, i cili aktualisht deri 
tash së voni ishte sekretar i përgjithshëm i NATO-s, 
ishte gjithashtu anëtar i Këshillit të Komitetit Norvegjez 
të Helsinkit. 

Pas këtyre faksimileve është edhe përkthimi në gjuhën 
shqipe i faksimiles së tetë të sipërpërmendur, përkatë-
sisht përkthimi i shkrimit të Berit Backerit. 

Në vijim është përkthimi në gjuhën shqipe i faksi-
miles së tetë, përkatësisht artikullit të Berit Backerit i 
botuar në faqen e parë të gazetës zyrtare të Komitetit 
Norvegjez të Helsinkit, “Appell”, numri 3/4 i vitit 1990 : 

GAZETA ZYRTARE E KOMITETIT NORVEGJEZ TË 
HELSINKIT, APEL, NR. 3/4, 1990 

Publikuar nga Komiteti Norvegjez i Helsinkit 

Kosova nën kontrollin total të policisë 

Nga Berit Backer 

Situata në Kosovë është përkeqësuar në mënyrë 
drastike në muajt e fundit pasi Republika e Serbisë i 
hoqi Kosovës plotësisht autonominë më 5 korrik 1990. 
Krahina Autonome është nën kontrollin total të policisë 
dhe ka shumë që kanë frikë se çfarë do të ndodhë tutje 
me parlamentarët, anëtarët e qeverisë dhe aktivistët e 
të drejtave të njeriut që janë burgosur. Janë ngritur 
akuza të cilat mund të rezultojnë deri në 10 vjet burg 
kundër politikanëve dhe të tjerëve që janë në arrati në 
pjesë të ndryshme të vendit dhe jashtë vendit. Për këtë 
arsye, Komiteti Norvegjez i Helsinkit ka intensifikuar 
punën e vet për të drejtat e njeriut në Jugosllavi. 

Që nga nëntori i vitit 1988 situata politike në Kosovë 
gradualisht është përkeqësuar. Më pas u ndërruan 
kryetarët e partisë vendore Azem Vllasi dhe Kaqusha 
Jashari, sepse u rezistuan ndryshimeve kushtetuese që 
do të vinin. Një pjesë e madhe e popullsisë së Krahinës 
u mblodh në tubime proteste në Prishtinë. 

Nga protestat masive në gjendjen e jashtëzakon-
shme 

 
Në shkurt-mars 1989 minatorët e minierës së madhe 

Stan Tërg në qytetin e Mitrovicës hynë në grevë urie e 
cila ishte prelud i gjendjes së jashtëzakonshme, e cila u 
hoq vetëm formalisht për një kohë. Kosova u rrethua 
nga automjete të blinduara dhe forca speciale të arma-
tosura me pushkë automatike. 

Rinia demonstroi në pranverën e vitit 1989 dhe 1990 
kundër heqjes së autonomisë dhe kërkoi reforma demo-
kratike, dihen emrat e rreth 80 të vrarëve nga forca të 
ndryshme të armatosura në periudhën mars 1989 deri 
në shtator 1990. 300 të plagosur janë regjistruar nga 
organizata të ndryshme të të drejtave të njeriut që 
veprojnë në krahinë. 

Më herët në vitet tetëdhjetë ishin kryesisht të rinjtë 
e rebeluar ata që prekeshin nga seksionet politike të 
kodit penal jugosllav të cilat jepnin kompetenca shumë 
të gjera për të burgosur dhe gjykuar figurat e opozitës. 
Në parim, çdo gjë nga bisedat private deri tek organi-
zimi politik mund të çojë në burgim deri në 10-15 vjet. 

Paragrafët janë aplikuar pothuajse ekskluzivisht për 
shqiptarët në Kosovë vitet e fundit. Tani e gjithë popullata 
është e prekur nga forcat brutale të udhëzuara nga ana 
e autoriteteve serbe. Forcat policore të Serbisë kanë 
marrë kontrollin e plotë pasi parlamenti i Serbisë i hoqi 
autonominë krahinës më 5 korrik të këtij viti. Pas kësaj, 
duket sikur duan krejtësisht të varfërojnë dhe nënshtrojnë 
popullsinë shqiptare të Kosovës. Shqiptarët, të cilët 

përbëjnë 90 për qind të popullsisë së Kosovës, po hiqen 
nga puna me mijëra. Deri më sot, të paktën 35 000 kanë 
humbur punën e tyre sepse, në një mënyrë ose në një 
tjetër, ata nuk donin t’i pranonin pushtetarët e rinj. 

Mjekët nën sulm 

Grupe të caktuara janë veçanërisht të prekura. Kjo 
vlen për ish-zyrtarët qeveritarë që kanë mbështetur 
kërkesën për mbrojtjen e autonomisë. Dhe kjo vlen, po 
ashtu, për personelin mjekësor. Vendet e punës që u 
sulmuan fillimisht ishte Spitali Universitar në kryeqy-
tetin e Krahinës, Prishtinë. 

Etika mjekësore në rrezik 

Tanimë janë shkarkuar nga pozitat e tyre rreth 200 
mjekë dhe 800 infermierë dhe personel tjetër mjekësor. 
Veçanërisht kirurgët janë sulmuar, përveç të tjerash, se 
kanë ndihmuar protestuesit e plagosur. Mbledhjet e 
partisë dhe komisionet nga autoritetet qendrore u 
përpoqën që herët t’i shkarkonin ata që ishin aktivistë, 
por nuk kishin bazë ligjore për aplikimin e ligjeve të 
veçanta serbe. Klinikat e tjera ku janë shkarkuar të 
gjithë mjekët shqiptarë janë gjinekologjia dhe mjekësia 
interne. Po ashtu, mjekët në Institutin e Shëndetit 
Publik janë hequr nga puna. Këto ditë ka nisur i njëjti 
proces edhe në Klinikën për Fëmijë, me shkarkimin e 
drejtorit. 

Spitali universitar ishte spitali që mund të trajtonte 
sëmundje më të komplikuara dhe të rënda. Infermieret 

dhe spitalet e mbetura kanë shumë pak staf dhe pajisje. 
Rezultati është se popullata nuk ka mbrojtje të duhur 
mjekësore, pasi i mungon besimi te mjekët serbë që 
kanë mbetur. 

Një teori për arsyen e sanksioneve të ashpra ndaj 
personelit mjekësor më kompetent është se ata u për-
fshinë aktivisht kur ndodhi ajo që duket të jenë helmi-
met masive të nxënësve shqiptarë. Mjekët ishin aktivë 
në lidhje me ofrimin e ndihmës për pacientët dhe ata 
morën mostra gjaku të cilat më vonë do të analizo-
heshin. 

Autoritetet serbe i larguan shpejt nga puna duke 
deklaruar se mijëra konvulsione, të përziera dhe me 
vështirësi në frymëmarrje të fëmijëve të shkollës, janë 
aktrim dhe histeri masive. Mostrat e gjakut janë konfi-
skuar nga policia dhe derisa të dalin rezultatet nga 
ekipet ndërkombëtare që kanë mbërritur, nuk do të 
ketë analiza përfundimtare laboratorike për atë që ka 
ndodhur. 

Njëkohësisht, nga disa vëzhgues të huaj janë shprehur 
dyshime të forta në lidhje me interpretimin zyrtar. 
Shumica e tyre e përjashtojnë mundësinë se kemi të 
bëjmë me aktrim. Është e vështirë të besohet se kaq 
shumë fëmijë në të njëjtën kohë dhe në vende të 
ndryshme do të koordinonin një aktrim të tillë. Disa prej 
tyre ishin vetëm gjashtëvjeçar. 

Një sfidë për Evropën 

Si mjekët ashtu edhe aktivistët e të drejtave të njeriut 
po kërkojnë nga vendet evropiane që të dërgojnë 

komisione dhe ekipe në Kosovë për të raportuar për 
situatën. Është e rëndësishme që autoritetet norve-
gjeze t’i adresojnë abuzimet në forumet ndërkombëtare 
në të cilat vendi merr pjesë. 

    Faksimilja e njëmbëdhjetë në vijim  (e përkthyer më 
poshtë edhe në gjuhën shqipe), është një komunikatë 
për shtyp e Sekretarit për Informim të Komitetit 
Norvegjez të Helsinkit, Aleksander Gleichgewicht 
(njëherësh disident dhe personalitet i shquar i lëvizjes 
polake ‘Solidarnost’). Në këtë komunikatë, menjëherë 
pas shpalljes së Deklaratës së 2 Korrikut në Kosovë, 
ripërsëritet qëndrimi i Komitetit Norvegjez të Helsinkit 
për zgjidhjen paqësore të çështjes së Kosovës dhe i 
bëhet thirrje e fuqishme shtetit norvegjez që të 
angazhohet për ndaljen e dhunës së regjimit të 
Miloševićit në Kosovë. 

Komiteti Norvegjez i Helsinkit 5.7.1990 

tel. 570070 

fax. 570088        

KOMUNIKATË PËR SHTYP 

Dje, të enjten, më 5.7.1990, Republika e Serbisë 
ndërmori masa kundër Provincës së Kosovës, e cila 

ishte shpallur republikë në të njëjtin nivel me republikat 
e tjera brenda federatës së Jugosllavisë. Në orën 16:00, 
policia serbe ndërhyri kundër Kuvendit Popullor, 
televizionit, radios dhe gazetave shqiptare. Forcat 
policore speciale, të cilat ishin përforcuar ditët e fundit, 
morën kontrollin e mediave dhe me forcë dëbuan 
gazetarët dhe punonjësit e tjerë. Tani lejohen vetëm 
lajme në gjuhën serbokroate nga gazetarë që janë 
lojalë ndaj kryetarit të partisë në Serbi, Slobodan 
Millosheviç, dhe regjimit të tij.  Policia hyri me forcë dhe 
mori kontrollin e objekteve që shërbenin si seli të 
organizatave të reja demokratike, përkatësisht të 
Shoqatës së Shkrimtarëve të Kosovës dhe të Komitetit 
për Mbrojtjen e të Drejtave dhe Lirive të Njeriut. Shumë 
persona u arrestuan. 

Komiteti Norvegjez i Helsinkit e ripërsërit se problemi i 
Kosovës mund të zgjidhet vetëm me mjete paqësore 
dhe se konflikti politik duhet të trajtohet brenda 
organeve legale. Në situatën e tanishme të 
demokratizimit në pjesën tjetër të Evropës Lindore, 
reagimet e Serbisë ndaj Kosovës përbëjnë një 
anakronizëm të rrezikshëm, që i përket kohërave të 
tjera. Komiteti Norvegjez i Helsinkit kërkon që qeveria 
norvegjeze të reagojë ashpër ndaj politikës së 
dhunshme të Serbisë kundër popullit të Kosovës dhe 
udhëheqjes së saj. 

Aleksander Gleichgewicht 
sekretar informativ           

INKURAJIMI DHE MBËSHTETJA E NGRITJES SË 
SHOQËRISË CIVILE NË KOSOVË 

Grupi për Kosovën në kuadër të Komitetit Norvegjez 
të Helsinkit (GKKNH) inkurajoi dhe mbështeti ngritjen e 
bërthamës së shoqërisë civile në Kosovë, përkatësisht 
themelimin e Komitetit Kosovar të Helsinkit nëpërmes 
bashkëpunimit konkret në mes të Berit Backerit dhe 
Gazmend Pulës, Po ashtu, mbështeti vazhdimisht veprim-
tarinë e Këshillit për Mbrojtjen e të Drejtave dhe Lirive 
të Njeriut në Prishtinë, ku Gazmend Pula ishte gjithashtu 
një nga anëtarët themelues. Ky këshill fillimisht drejto-
hej nga Bajram Kelmendi, Zekeria Cana, Zenun Qelaj etj. 
Në këtë vazhdë, përpjekjet e këtij këshilli vetëm sa u 
shtuan pas lirimit nga burgu të Adem Demaçit, më 21 
prill 1990, kur ai mori drejtimin e tij. 

Në fakt, themelimi i Këshillit për të Drejtat dhe Liritë 
e Njeriut dhe i Komitetit Kosovar të Helsinkit - duke 
përfshirë themelimin e Shoqatës Bamirëse të Kosovës 
“Nëna Terezë” (1990) dhe organizatës për të drejtat e 
grave dhe grupeve të margjinalizuara, “Motrat Qiriazi” 
(1990), ndër të tjera - përveçse e përbënin bërthamën e 
Shoqërisë Civile në Kosovë, njëkohësisht ndikuan 
(sidomos në fillim) në afirmimin dhe përkrahjen e 
rezistencës paqësore në Kosovë, të udhëhequr nga 
Ibrahim Rugova. 

Gjatë kësaj periudhe, përveç Ibrahim Rugovës, edhe 
aktivistë të tjerë në Kosovë luajtën rol kyç në forcimin e 
lidhjeve paradiplomatike me vendet perëndimore. Në 
veçanti, kryetari i Komitetit Kosovar të Helsinkit–
Gazmend Pula, dhe anëtarët e këtij komiteti, Shkëlzen 

Maliqi, Veton Surroi, Arbër Xhaferi etj. Një nga anëtarët 
e Komitetit Kosovar të Helsinkit, Muhamedin Kullashi, 
dha një kontribut të rëndësishëm edhe në kuadër të 
emigracionit politik shqiptar, pasi që emigroi në Paris 
ku u përkushtua për ndërkombëtarizimin dhe për sqa-
rimet e duhura në lidhje me çështjen e Kosovës si për-
mes Komitetit të Kosovës në Paris, po ashtu edhe si 
profesor i filozofisë në Universitetin Paris 8. 

Vlen të theksohet se kryetari i Komitetit Kosovar të 
Helsinkit përveç se ishte pjesë e delegacionit, njëherësh 
ishte shoqërues i rëndësishëm i Ibrahim Rugovës gjatë 
vizitës së parë zyrtare të delegacionit të Kosovës në 
krye me Ibrahim Rugovën në Kongresin Amerikan në 
muajin prill 1990. Përkatësisht gjatë vizitës në seancën 
dëgjimore të Grupit të Kongresit Amerikan për të Drejtat 
e Njeriut, e mbajtur në Uashington, lidhur me çështjen 
e Kosovës. Kjo vizitë u organizua nga Liga Qytetare 
Shqiptaro-Amerikane në krye me Joseph DioGuardin. 
Në fakt, organizimi i dy vizitave të para dhe historike të 
delegacioneve të Kosovës në krye me Ibrahim Rugovën 
(në shkurt 1990 në Oslo, dhe në prill 1990 në Uashington) 
u hapi rrugë vizitave të tjera gjithandej shteteve perën-
dimore udhëheqësit karizmatik të lëvizjes paqësore të
Kosovës, Ibrahim Rugovës, njëkohësisht ndikuan në
ngritjen edhe më të madhe të popullaritetit të tij (dhe
të Lidhjes Demokratike të Kosovës në përgjithësi), si në
Kosovë ashtu edhe në diasporën shqiptare. Dy krye-
organizatorëve të këtyre dy vizitave, iu ndalua hyrja në
Jugosllavi, Berit Backerit iu ndalua hyrja në fillimvitin
1990, ndërsa Joseph DioGuardit iu ndalua hyrja në korrik
1990. Në këtë vazhdë, Grupi për Kosovën i Komitetit

Norvegjez të Helsinkit organizoi një konferencë të 
përbashkët për shtyp në Komitetin Norvegjez të Helsinkit 
(si pjesë integrale e Federatës Ndërkombëtare të Hel-
sinkit) për kryetarin e Ligës Qytetare Shqiptaro-Ameri-
kane, Joseph DioGuardin, dhe sekretarin e Këshillit për 
Mbrojtjen e të Drejtave dhe Lirive të Njeriut në Prishtinë, 
Zekeria Canën, me synimin për ta ndërkombëtarizuar 
më tej çështjen e Kosovës në kuadër të Procesit të 
Helsinkit. Kjo konferencë është mbajtur konkretisht më 
22 gusht 1990 gjatë vizitës evropiane të DioGuardit dhe 
gjatë kësaj konference është ngritur për diskutim edhe 
tema në lidhje me ndalesën për hyrje në Jugosllavi për 
Berit Backerin dhe Joseph DioGuardin. 

Që në vitin 1978 Berit Backeri ishte kontaktuar dhe 
informuar nga Amnesty International, konkretisht nga 
shoqja e saj Melanie Anderson, lidhur me një të bur-
gosur politik, përkatësisht Adem Demaçin. Gjatë kësaj 
kohe Backeri punonte hulumtuese në Institutin Nor-
vegjez të mirënjohur ndërkombëtarisht si PRIO – Peace 
Research Institute Oslo, duke specializuar në lidhje me 
shqiptarët në Jugosllavi dhe Shqipëri.37 Në këtë vazhdë, 
pas lirimit të Demaçit nga burgu (më 21 prill 1990), 
Backeri pati një bashkëpunim të ngushtë me Demaçin. 
Konkretisht që nga takimi i saj i parë personal në 
Norvegji me Adem Demaçin lidhi miqësi me të. Ata 
krijuan një konsideratë dhe respekt të ndërsjellë ndaj 

37 Berit Backer, Peace Research Institute Oslo (PRIO), “Berit Backer – 
PRIO,” https://www.prio.org/people/5165. “Backer (1947–1993) was a 
researcher at PRIO from 1978 to 1982, specializing in the study of the 
Albanian population in Yugoslavia and Albania; in 1979 she earned the 
degree Mag. Art. in Social Antropolog”. 

https://www.prio.org/people/5165


94 

njëri-tjetrit, veçanërisht një bashkëpunim substancial 
në veprimtarinë e tyre për të drejtat e njeriut. Këshilli 
për Mbrojtjen e të Drejtave dhe Lirive të Njeriut në 
Prishtinë, që shërbente si një bazë e fortë “për njohjen 
e realitetit në Kosovë” nga ana e diplomacisë perëndi-
more, e kishte peshën e vet të rëndësishme sepse 
udhëhiqej nga simboli i rezistencës së shqiptarëve për 
liri dhe barazi, Adem Demaçi, ndërsa Berit Backeri me 
diturinë dhe nëpërmes kontakteve të saj kudo në Evropë, 
ndikoi që ky “realitet” të shpërndahet më thellë në 
strukturat e pushtetit të shteteve perëndimore. Kjo 
pati ndikimin e vet të rëndësishëm edhe për kyçjen e 
drejtpërdrejtë dhe veçanërisht për promovimin e meri-
tueshëm të Adem Demaçit në kuadër të Procesit të 
Helsinkit, si simbol i të drejtave dhe lirive të njeriut, që 
rezultoi edhe me mirënjohjen e tij me çmimin Sakharov 
(1991), dhe me mirënjohje të tjera, përfshirë çmimin Leo 
Eitinger (1995) etj. 

Në vijim faksimilja e parë ilustron rëndësinë e bashkë-
punimit të Berit Backerit në fushën e ngritjes së shoqë-
risë civile në Kosovë. Përkatësisht letra dërguar Backerit 
ku kërkohet mendimi i saj lidhur me përbërjen e Bordit 
të Këshillit për Mbrojtjen e të Drejtave dhe Lirive të 
Njeriut në Prishtinë. Faksimilja e dytë është një ndër 
dëshmitë në lidhje me mbështetjen dhe bashkëpunimin 
e duhur në mes të Grupit për Kosovën në kuadër të 
Komitetit Norvegjez të Helsinkit dhe Këshillit për 
Mbrojtjen e të Drejtave dhe të Lirive të Njeriut në 
Prishtinë. Më tutje është një fotografi e Backerit me 
Demaçin në një nga takimet e punës në kuadër të 
Komitetit Norvegjez të Helsinkit. Në foton tjetër janë 

kryetari i Komitetit Kosovar të Helsinkit, Gazmend Pula, 
dhe kryetari i Këshillit për Mbrojtjen e të Drejtave dhe 
Lirive të Njeriut në Prishtinë, Adem Demaçi, gjatë një 
vizite në Komitetin Norvegjez të Helsinkit. Në foton 
tjetër është kryetari i Komitetit Kosovar të Helsinkit, 
Gazmend Pula, duke e shoqëruar kryetarin e Lidhjes 
Demokratike të Kosovës, njëherësh kryesuesin e dele-
gacionit, Ibrahim Rugovën, gjatë vizitës në seancën 
dëgjimore të Grupit të Kongresit Amerikan për të 
Drejtat e Njeriut, e mbajtur në Uashington, lidhur me 
çështjen e Kosovës. Fotoja e katërt është shkrepur 
gjatë konferencës së përbashkët për shtyp në Komi-
tetin Norvegjez të Helsinkit (si pjesë integrale e Fede-
ratës Ndërkombëtare të Helsinkit) për kryetarin e Ligës 
Qytetare Shqiptaro-Amerikane, Joseph DioGuardi, dhe 
sekretarin e Këshillit për Mbrojtjen e të Drejtave dhe të 
Lirive të Njeriut në Prishtinë, Zekeria Canën, me synimin 
për ta ndërkombëtarizuar më tej çështjen e Kosovës në 
kuadër të Procesit të Helsinkit, duke e ngritur për disku-
tim edhe temën në lidhje me ndalesën për hyrje në 
Jugosllavi për Berit Backerin dhe Joseph DioGuardin. 
Në këtë foto nga e majta janë: Osman Osmani, Joseph 
DioGuardi, Zekeria Cana, Mehdi Hajdari dhe Nufri Lekaj. 

INKURAJIMI DHE MBËSHTETJA E NGRITJES SË 
SHOQËRISË CIVILE NË SHQIPËRI 

Pas shembjes së murit të Berlinit ndikimi dhe ndihma 
e Grupit për Kosovën në kuadër të Komitetit Norvegjez 
të Helsinkit (GKKNH) nuk mungoi as për Shqipërinë. Kjo 
ndihmë u realizua në kuadër të një projekti shtesë të 
GKKNH-së, i ashtuquajturi projekti Aksioni Norvegji - 
Shqipëri (ANSh), i mbështetur drejtpërdrejt nga Ministria 
e Punëve të Jashtme Norvegjeze (MPJN). Ky projekt u 
udhëhoq nga Berit Backer (përgjegjëse e projektit) dhe 
nga Nufri Lekaj (koordinator i projektit). Fillimisht, nëpër-
mes këtij projekti u realizuan ndihmat emergjente nga 
Ministria e Punëve të Jashtme e Norvegjisë për në Shqipëri 
dhe, në këtë vazhdë, me ndihmën e këtij projekti, u 
etablua OJQ-ja e parë në Shqipëri, si bërthama e parë 
nga jashtë për të drejtat e njeriut dhe demokratizim në 
Shqipëri, përkatësisht Qendra për të Drejtat e Njeriut 
dhe për Rehabilitimin e të Përndjekurve Politikë nga 
Regjimi Totalitar. Në fakt, kjo është OJQ-ja e parë e 
regjistruar në Shqipëri e cila vazhdoi të funksionojë 
edhe pas vitit 1994 nën udhëheqjen e Kozara Katit etj. 
Gjithashtu, nëpërmes këtij projekti (ANSh-së) u ndih-
mua themelimi i Komitetit Shqiptar të Helsinkit (KShN-
së) nëpërmes bashkëpunimit konkret në mes të Berit 
Backerit, Arben Putos, Kujtim Çashkut etj. Madje në 
kuadër të kësaj veprimtarie Berit Backeri, përveç të 
tjerash, ndihmoi që Shqipëria të përfaqësohet në taki-
min e ekspertëve të Konferencës për Siguri dhe Bashkë-
punim Evropian (KSBE-së). Po ashtu, në kuadër të kësaj 

veprimtarie, koordinatori i ANSh-së, Nufri Lekaj, si pjesë 
e koordinimit të Qendrës për Rehabilitimin e të Burgo-
surve Politikë në Tiranë me Qendrat Ballkanike, merr 
iniciativën, në takimin në Greqi në vitin 1993, për etab-
limin e Qendrës në Kosovë për rehabilitimin e ish-të 
burgosurve politikë shqiptarë, e cila qendër u jetësua 
në vitin 1999 nga Feride Rushiti. 

Në vijim, në aneks paraqiten disa faksimile si ilustrim. 
Faksimilja e parë është një shkrim i vitit 2015 nga pro-
fesor Shaban Sinani, me titull “Komiteti Shqiptar i Helsinkit, 
dallëndyshja e parë e demokracisë në Shqipëri”, ku, ndër 
të tjera, theksohet roli i rëndësishëm i Berit Backerit në 
themelimin e Komitetit Shqiptar të Helsinkit: “Komiteti 
Shqiptar i Helsinkit sot kujton e nderon rrugën e vet 25-
vjeçare të veprimit si organizatë për mbrojtjen e të drej-
tave të qytetarëve në vend. Ky komitet është organizatë 
e parë joqeveritare që u krijua në Shqipëri, pikërisht në 
ditët e para në kapërcyell prej shoqërisë së vigjilencës në 
shoqërinë e lirive themelore njerëzore(...). Me themeli-
min e të parës organizatë të të drejtave të njeriut, Shqi-
përia e asaj kohe, megjithëse ende nuk e kishte nën-
shkruar Aktin Final të Helsinkit për një Europë të Re, mbi 
bazën e së cilës do të krijohej OSBE-ja e sotme, do të hidhte 
një hap historik europianizues të mendimit qytetar. 
Komiteti Shqiptar i Helsinkit, qysh në ditët e para gjeti 
mbështetje dhe solidaritet të menjëhershëm prej veprim-
tarëve të mirënjohur të të drejtave të njeriut në Europë. 
Themelimi i tij u përshëndet menjëherë prej agjencive 
perëndimore të shtypit dhe emisioneve shqip të radiove 
dhe televizioneve europiane e amerikane, që kishin 
intensifikuar transmetimet e tyre për zhvillimet në Shqipëri. 

Homazhi ynë shkon sot tek të gjithë ata që inkurajuan 
themelimin dhe mëkëmbjen e tij, në mënyrë të veçantë 
tek aktivistja e njohur, studiuesja, humanistja dhe dasha-
mirësja e shqiptarëve Berit Backer, fundi i së cilës edhe 
sot mbetet i errët; apo tek veprimtarja e vendosur 
Christine von Kohl, që me kohë ishte bërë një zëdhënëse 
e denjë e shqetësimeve të mëdha që kishte kaluar Shqipëria 
në kushtet e shoqërisë së kontrollit dhe të mosnjohjes së 
lirive individuale (...). Ka pasur jo pak arritje në veprim-
tarinë e Komitetit Shqiptar të Helsinkut, por në këtë ditë 
jubilare le të veçojmë tri ngjarje-shenja të jetës së tij: 1. 
Kërkesa për lirimin e të dënuarve politikë vetëm një ditë 
pas themelimit, duke rezultuar zëri më i hershëm i 
shqiptuar brenda vendit në mbrojtje të kësaj shtrese që 
ishte privuar nga liritë dhe të drejtat ekzistenciale pikë-
risht sepse kishte ëndërruar për to; 2. Pjesëmarrja kon-
tribuuese për konceptimin dhe përfshirjen e një kreu 
thelbësor për të drejtat e njeriut në Dispozitat Theme-
lore, që luajtën rolin e një kushtetute në tranzicionin e 
parë drejt shoqërisë së demokracisë liberale; 3. Roli i 
posaçëm për heqjen e dënimit me vdekje. Në të tria këto 
çështje advokimi i KSHH, në sinkroni me faktorët euro-
pianë e ndërkombëtarë, ka qenë më se i rëndësi-
shëm...”38. 

Vlen të përmendet se gazetarja e sipërcekur, danezo–
austriake Christine von Kohl, ka qenë një nga miket dhe 
kontaktet ndërkombëtare të Berit Backerit. Ajo punoi 

38 Shaban Sinani, “Komiteti Shqiptar i Helsinkit, dallëndyshja e parë e 
demokracisë në Shqipëri”, Telegraf, (më 8 dhjetor 2015): https://telegraf.al/ 
opinion/shaban-sinani-komiteti-shqiptar-i-helsinkit-dallendyshja-e-pare-e-
demokracise-ne-shqiperi/. 

https://telegraf.al/opinion/shaban-sinani-komiteti-shqiptar-i-helsinkit-dallendyshja-e-pare-e-demokracise-ne-shqiperi/
https://telegraf.al/opinion/shaban-sinani-komiteti-shqiptar-i-helsinkit-dallendyshja-e-pare-e-demokracise-ne-shqiperi/
https://telegraf.al/opinion/shaban-sinani-komiteti-shqiptar-i-helsinkit-dallendyshja-e-pare-e-demokracise-ne-shqiperi/
https://telegraf.al/opinion/shaban-sinani-komiteti-shqiptar-i-helsinkit-dallendyshja-e-pare-e-demokracise-ne-shqiperi/

në Vjenë si korrespondente e jashtme dhe në Beograd 
nga viti 1968 deri në vitin 1985, duke kontribuar për një 
sërë mediash në mbarë Evropën. Pas kthimit në Vjenë, 
nga viti 1990 deri në vitin 1994, punoi konsulente për 
Federatën e Helsinkit dhe themeloi Shoqatën e Refu-
gjatëve dhe të Zhvendosurve nga Bosnjë-Hercegovina 
në Austri. Gjatë luftërave të Jugosllavisë në vitet 1990, 
ajo u njoh në mbarë Evropën si një nga gazetaret më të 
besueshme mbi konfliktet në Ballkan.39 

Faksimilja e dytë është kopja në lidhje me hapjen e 
workshopit të parë rajonal më 8-10 dhjetor 2000 në 
Tiranë (organizuar nga Qendra e Rehabilitimit për të 
Mbijetuarit e Torturës, në bashkëpunim me Rehabiltation 
and Research Center for Torture Victims), ku u shpre-
hen fjalët mirënjohëse për Berit Backerin dhe për Nufri 
Lekën për kontributin e tyre paraprak në lidhje me këtë 
çështje. Faksimilet tre, katër dhe pesë kanë të bëjnë me 
iniciativën e Nufri Lekës në takimin në Greqi në vitin 1993, 
për etablimin e Qendrës në Kosovë për rehabilitimin e 
ish-të burgosurve politikë shqiptarë, e cila qendër u 
jetësua në vitin 1999 nga Feride Rushiti. Më tutje është 
një fotografi e Nufri Lekës, gjatë një fjalimi në vitin 1991, 
duke u solidarizuar me grevën e ish-të burgosurve dhe 
të mbijetuarve të torturës në Shqipëri. 

Vlen të theksohet se Komiteti Norvegjez i Helsinkit, 
respektivisht Projekti “Aksioni Norvegji–Shqipëri” (ANSh), 
përveçse në fushën e të drejtave të njeriut dhe të 

39 “Christine von Kohl gestorben. Ein fast unbemerkter Abgang,” Ö1 / ORF, 
April 8, 2017, https://oe1.orf.at/artikel/214323/Christine-von-Kohl-
gestorben. 

https://oe1.orf.at/artikel/214323/Christine-von-Kohl-gestorben
https://oe1.orf.at/artikel/214323/Christine-von-Kohl-gestorben
https://oe1.orf.at/artikel/214323/Christine-von-Kohl-gestorben

asistencës për ish-të përndjekurit nga regjimi totalitar, 
u angazhua edhe në grumbullimin dhe dërgimin e ndih-
mës humanitare në një periudhë krize për Shqipërinë.
Koordinatori i ANSh-së, Nufri Lekaj, pas një qëndrimi në
Shqipëri, në një apel të nënshkruar nga Sekretari i Për-
gjithshëm i Komitetit Norvegjez të Helsinkit, Bjørn Catto
Funnemark, drejtuar autoriteteve dhe organizatave nor-
vegjeze, përshkroi situatën socio-ekonomike në Shqipëri
dhe kërkoi ndihmë të mëtutjeshme për Shqipërinë. Ky
apel u publikua më 21 gusht 1991 edhe në disa medie
norvegjeze, ndër të tjera, edhe në gazetën “Vårt Land”
ku thuhet: “Komiteti Norvegjez i Helsinkit u bënë apel si
qeverisë norvegjeze ashtu edhe organizatave humanitare
që të ofrojnë ndihmë urgjente për Shqipërinë. Komiteti
vlerëson se situata është aq e rëndë, sa kërkon ndërhyrje
të menjëhershme. Shqiptarëve u nevojiten, para së
gjithash, ushqime dhe barna. (…) Sipas përfaqësuesit të
Komitetit Norvegjez të Helsinkit, Nufri Lekaj, i cili kohët e
fundit vizitoi Shqipërinë, në mesin e popullsisë vërehet
një gjendje paniku. (…) Komiteti Norvegjez i Helsinkit
konsideron se ndihma urgjente për Shqipërinë do të
përbënte një kontribut aktiv, si për popullsinë shqiptare,
ashtu edhe për zhvillimin e demokracisë dhe forcimin e
stabilitetit në Ballkan...”40

Në vijim është edhe faksimilja e gjashtë e gazetës 
“Vårt Land”, në të cilën bëhet thirrje për ndihmë ndaj 
Shqipërisë. 

40 Den Norske Helsingforskomité. “Appell om nødhjelp til Albania.” Nën-
shkruar nga sekretari i përgjithshëm Bjørn Cato Funnemark. Vårt Land 
(Oslo), 21 gusht 1991. 

KONTEKSTUALIZIMI I VDEKJES TRAGJIKE 
TË IDEALISTES DHE MIKES SË MADHE NORVEGJEZE 

TË SHQIPTARËVE, BERIT BACKER 

Berit Backer gëzonte respekt dhe besim të madh në 
radhët e elitës politike shqiptare të Kosovës. Si rrjedhojë, 
ajo ishte e vetmja këshilltare e huaj që gëzonte autoritet 
moral dhe profesional të tillë dhe që, njëkohësisht, 
kishte potencialin të inkurajonte dhe të koordinonte 
një bashkëpunim të qëndrueshëm ndërmjet dy forcave 
kryesore politike të shqiptarëve të Kosovës: LPK-së, në 
krye me udhëheqësin e saj shpirtëror Adem Demaçi, 
dhe LDK-së, të drejtuar nga Ibrahim Rugova. Në të 
njëjtën kohë, afrimi ndërmjet LPK-së dhe LDK-së per-
ceptohej nga Shërbimi Shtetëror i Sigurimit Serbo–
Jugosllav (UDB) si rrezik serioz, pasi një bashkëpunim i 
tillë do t’i forconte përpjekjet e shqiptarëve si brenda 
vendit, po ashtu edhe në kuadër të emigracionit politik 
për realizimin e aspiratës për çlirimin dhe pavarësimin e 
Kosovës. Pikërisht kjo ishte arsyeja pse Berit Backerit iu 
ndalua hyrja në Jugosllavi në shkurt të vitit 1990. Në 
fakt, Backer, e cila më herët identifikohej kryesisht si 
bashkëpunëtore e LPK-së, në këtë periudhë u perceptua 
gjithashtu si një koordinatore e rëndësishme ndërmjet 
LPK-së dhe LDK-së. Ky perceptim u përforcua pas orga-
nizimit të vizitës së parë zyrtare të delegacionit të 
Kosovës në Perëndim, të kryesuar nga Ibrahim Rugova, 
përkatësisht në Oslo dhe me nisje nga Oslo, më 14–18 
shkurt 1990. Kjo vizitë përkoi me një nga demonstratat 
e LPK-së në Oslo, më 17 shkurt 1990, gjatë së cilës u 
rishpreh indinjata ndaj dhunës së ushtruar nga regjimi i 

Beogradit kundër shqiptarëve në Jugosllavi dhe u ripër-
sërit kërkesa politike për Republikën e Kosovës. 

Vlen të theksohet se, lidhur me këtë vizitë, një nga 
anëtarët e delegacionit, Shkëlzen Maliqi, në një inter-
vistë për televizionin Klan Kosova më 18 janar 2022, 
deklaroi se gjatë kësaj vizite kishte vënë re survejimin e 
UDB-së. Ai shtoi se ai dhe Rugova u ndaluan pas kthimit 
të tyre nga kjo vizitë në Jugosllavi dhe se marrja në 
pyetje e Rugovës zgjati më shumë se e vet Maliqit.41 
Rrjedhimisht, qëllimi i këtij veprimi represiv të UDB-së 
ndaj Rugovës dhe Maliqit duket se kishte për synim 
pengimin e çdo forme bashkëpunimi të mirëfilltë ndër-
mjet LPK-së dhe LDK-së, si dhe ndërmjet LPK-së dhe 
partive të tjera politike shqiptare që u formuan në 
Kosovë pas rënies së murit të Berlinit. Madje regjimi i 
Beogradit, edhe pas fillimit të pluralizmit partiak në 
Kosovë, vazhdoi të mbante qëndrim tejet armiqësor 
ndaj LPK-së, duke mos e lejuar të vepronte në mënyrë 
legale në Kosovë, ndryshe nga partitë e tjera shqiptare. 
Përkundrazi, burgosjet, torturat dhe dënimet e gjata 
me burg ndaj udhëheqësve, veprimtarëve dhe anëta-
rëve të LPK-së mbetën një praktikë e qëndrueshme dhe 
sistematike shtetërore. 

Në vijim janë dy faksimile. E para përmban një arti-
kull të botuar në shkurt 1990 nga gazeta serbe Politika 
Ekspres, ku Berit Backeri ishte vënë në shënjestër për 
aktivitetin e saj në mbështetje të shqiptarëve të Koso-
vës. Sipas gazetës, Backer mbante lidhje me strukturat 
e Procesit të Helsinkit dhe, njëkohësisht, me grupet e 

41 Shkëlzen Maliqi, intervistë për televizionin Klan Kosova, 18 janar 2022, 
https://youtu.be/Sbn_tAwjTLc. 

https://youtu.be/Sbn_tAwjTLc

lidhura me Adem Demaçin - që në atë periudhë gjendej 
ende në burg - si dhe me rrethin politik të Ibrahim 
Rugovës. Faksimilja e dytë paraqet qëndrimin e LPK-së 
lidhur me demonstratën e mbajtur në Oslo më 17 shkurt 
1990, gjatë së cilës u rishpreh indinjata kundër dhunës 
së ushtruar nga regjimi i Beogradit ndaj shqiptarëve në 
Jugosllavi dhe u ripërsërit kërkesa politike për Republi-
kën e Kosovës. 

Berit Backeri nuk e ndërpreu kurrë mbështetjen e saj 
për Kosovën dhe Shqipërinë, të cilat i donte thellësisht, 
deri në vdekjen tragjike në vitin 1993. Sipas njoftimit 
zyrtar, ajo u vra nga një person me origjinë shqiptare që 
vuante nga çrregullime mendore. Megjithatë, që në 
fillim u ngritën dyshime se pas kësaj vrasjeje mund të 
fshihej, në një mënyrë ose në një tjetër, UDB-a, e cila më 
herët ia kishte ndaluar Berit Backerit hyrjen në Jugosllavi 
dhe, paralelisht, përpiqej të ushtronte ndikim në mesin 
e shqiptarëve përmes metodave perfide, duke e portre-
tizuar Beritën si spiune dhe antishqiptare. Sipas disa 
hipotezave që lidhen me këtë ngjarje tragjike, autori i 
krimit mund të jetë përdorur apo manipuluar, në një 
mënyrë apo tjetër - qoftë edhe tërthorazi - nga UDB-a 
për shkak të gjendjes së tij mendore. Në këtë kuptim, ai 
mund të konsiderohet, deri në një masë të caktuar, 
edhe si viktimë - i manipuluar në mënyrë të sofistikuar 
dhe të qëllimshme për ta kryer aktin e vrasjes. Qëllimi i 
supozuar i UDB-së mendohet të ketë qenë arritja e një 
efekti të dyfishtë: nga njëra anë, diskreditimi ose dobë-
simi i aktivitetit të emigracionit politik shqiptar në ven-
det perëndimore - meqë autori i vrasjes së Backerit 
ishte me origjinë shqiptare - dhe, nga ana tjetër, pengimi 
apo kufizimi i mundësisë që çështja e Kosovës të shtro-
hej për zgjidhje në kuadër të agjendës ndërkombëtare. 
Duke ndjekur këtë pikëpamje, mospërfshirja e çështjes 
së Kosovës në agjendën e Konferencës së Dejtonit 
(1995) mund të shihet si pasojë e drejtpërdrejtë e syni-
meve të supozuara të UDB-së. 

Ashtu siç ka mbetur enigmatike vetë arsyeja e vra-
sjes së Backerit, po aq enigmatik ka mbetur edhe rasti i 

autorit të krimit. Pas lirimit të tij nga qëndrimi në një 
institucion psikiatrik, ai u shpall person i zhdukur, ndërsa 
trupi i tij u gjet pas disa vitesh. 
    Kur vdekja e Backerit kontekstualizohet në kuadrin 
e vrasjeve dhe tentimvrasjeve të veprimtarëve të emi-
gracionit politik shqiptar gjatë viteve 1980 dhe 1990, të 
cilat i atribuohen UDB-së, dyshimet vetëm sa thellohen. 
Raporti i Amnesty International i vitit 1985, që u refero-
het vrasjeve të udhëheqësve të emigracionit politik 
shqiptar - përfshirë edhe ato kundër udhëheqësve të 
emigracionit politik kroat - ndër të tjera theksonte: “Qarqet 
e emigracionit kanë deklaruar vazhdimisht se agjentët e 
Shërbimit të Sigurimit të Shtetit të Jugosllavisë (UDB) 
kanë qenë përgjegjës për këto vrasje. Autoritetet jugo-
sllave, megjithatë, ia kanë atribuar këto vrasje grupeve 
rivale të emigracionit. Akuzat për përfshirjen e UDB-së 
janë mbështetur nga prova të paraqitura në disa raste të 
trajtuara nga gjykatat jashtë territorit të Jugosllavisë.”42

    Me fjalë të tjera, UDB-a jo vetëm që kishte organi-
zuar vrasjen e themeluesve kryesorë të LPK-së: Jusuf 
Gërvallës, Kadri Zekës dhe Bardhosh Gërvallës, por 
ishte përfshirë edhe në vrasje të tjera me prapavijë 
politike, si ajo e Enver Hadrit, si dhe në tentimvrasje 
ndaj veprimtarëve të tjerë, përfshirë rastet e Xhafer 
Shatrit dhe Xhavit Halitit, të cilat u pasqyruan në mediet 
perëndimore. Megjithatë, ka pasur edhe raste të tjera, 
përfshirë përpjekje të dështuara për atentat, kërcënime 
serioze për eliminim fizik dhe forma të tjera presioni e 

42 Amnesty International Report (1985): Yugoslavia: prisoners of conscience. 
Printed by Shadowdean Limited, Mitcham, Surrey, f. 8 

frikësimi ndaj veprimtarëve të emigracionit politik shqip-
tar, veçanërisht ndaj veprimtarëve të LPK-së, të cilat 
nuk u pasqyruan në mediet perëndimore dhe që vetë 
LPK-ja zgjodhi të mos i bëjë publike në mjetet e saj të 
informimit. Kjo strategji e vetëpërmbajtjes duket se kishte 
për qëllim ta shmangte frikësimin dhe dekurajimin e 
anëtarësisë së gjerë të LPK-së, veçanërisht në lidhje me 
vazhdimin e përpjekjeve për çlirimin e Kosovës. 

Vlen të përmendet se në fund të viteve 1980, në 
periudhën e përkeqësimit të situatës politike dhe të të 
drejtave të njeriut në Kosovë, Berit Backeri përgatiti një 
raport për ministritë e jashtme skandinave dhe institu-
cione të tjera ndërkombëtare me titull “Politika dhe 
dënimet në Kosovë”. Në kuadër të përgatitjes së këtij 
raporti, Backeri ndërmori një udhëtim në Zvicër me 
qëllim mbledhjen e të dhënave shtesë. Gjatë këtij udhëtimi 
ajo u takua me vëllanë e Jusufit dhe Bardhoshit, Hysen 
Gërvallën, si dhe me disa prej drejtuesve të LPK-së - 
dega jashtë vendit, ndër ta edhe Mustafë Xhemajlin.43 
Në të njëjtën frymë, Backeri shprehu interesimin për t’u 
takuar edhe me Xhafer Shatrin, me synimin për të kon-
tribuar në koordinimin dhe bashkërendimin e veprimta-
risë së organizatave të emigracionit politik shqiptar, në 
funksion të ndërkombëtarizimit të çështjes së Kosovës. 
Në atë periudhë Shatri drejtonte Komitetin e Kosovës 
për Informimin e Opinionit Botëror (KKIOB), i cili kishte 
rezultuar nga strukturat e LPK-së, ndërsa Berit Backeri 
ushtronte funksionin e koordinatores për veprimtarinë 
e ndërkombëtarizimit të çështjes së Kosovës ndërmjet 

43 Revista Ekskluzive, nr. 7 (2000), f. 52. 

Grupit për Kosovën të Komitetit Norvegjez të Helsinkit 
(GKKNH), Federatës Ndërkombëtare të Helsinkit (FNH) 
dhe strukturave të tjera të përfshira në kuadër të Pro-
cesit të Helsinkit. Edhe pse rrethanat e atëhershme - 
para shembjes së Murit të Berlinit - e bënin të ndërlikuar 
ndërtimin e bashkëpunimeve të tilla, megjithëkëtë më 
pastaj pati një lloj bashkëpunimi edhe në mes të KKIOB-
it dhe GKKNH-së, kryesisht në fushën e shkëmbimit të 
informacionit për shkeljet e të drejtave themelore të 
njeriut në Kosovë. Ndërkaq, njohja e Backerit me Xhavit 
Halitin kishte ndodhur pak më herët, gjatë periudhës së 
zgjerimit dhe konsolidimit të veprimtarisë së LPK-së në 
Norvegji. Njëherësh, vlen të përmendet se, pasi Enver 
Hadri dhe bashkëpunëtorët e tij inkurajuan një vizitë në 
Kosovë, në maj të vitit 1989, nga një delegacion i Parla-
mentit Evropian, me qëllim që të vëzhgonte nga afër 
gjendjen e të drejtave të njeriut dhe situatën politike në 
vend, regjimi i Miloševićit ndërmori një sërë pengesash 
që e pamundësuan realizimin e plotë të mandatit të 
këtij delegacioni. Kjo situatë pasqyrohet qartë në 
raportin e Misionit të Parë për Mbledhjen e Fakteve në 
Kosovë (First Fact-Finding Mission to Kosovo), mision i 
përbërë nga përfaqësues të Federatës Ndërkombëtare 
të Helsinkit, Helsinki Watch (amerikan) dhe Komitetit 
Norvegjez të Helsinkit, i drejtuar nga Berit Backer. Në 
raportin përfundimtar të këtij misioni u bëhet thirrje 
Bashkësisë Evropiane dhe Këshillit të Evropës që çdo 
proces i ardhshëm i integrimit të Jugosllavisë në tregun 
dhe sistemin ekonomik evropian të kushtëzohet me 
ndryshime thelbësore në qasjen e saj ndaj të drejtave të 
njeriut, si dhe me përmirësimin e dukshëm të gjendjes 

së tyre në Kosovë. Ndër të tjera, raporti thekson: 
“Bashkësia Evropiane mund të fillojë me një kërkesë për 
dhënien e llogarive se pse delegacioni i Parlamentit Evro-
pian, i cili ishte dërguar në Kosovë për të hetuar çështjet 
në maj të vitit 1989, u detyrua të largohej, pasi – siç 
deklaroi vetë – ishte e pamundur të përmbushte man-
datin e tij. […] Bashkësia Evropiane dhe Këshilli i Evropës 
kanë detyrimin t’i kërkojnë Jugosllavisë të respektojë 
standardet ndërkombëtare të të drejtave të njeriut — 
standarde ndaj të cilave Jugosllavia është zotuar prej 
kohësh.”44 

UDB-a kishte organizuar vrasje në radhët e emigra-
cionit politik edhe në periudha më të hershme, siç dësh-
mojnë disa raste të veprimtarëve kroatë. Megjithatë, në 
kuadër të emigracionit politik shqiptar, këto veprime u 
shtuan menjëherë pas demonstratave të vitit 1981 - 
ngjarje që tronditën themelet e shtetit jugosllav dhe 
shënuan fillimin e një faze të re të rezistencës politike 
shqiptare. Në këtë periudhë UDB-a përpiqej të mbillte 
frikë edhe te veprimtarët e emigracionit politik shqiptar 
me qëllim që të frikësonte dhe dobësonte çdo potencial 
veprimtarie që solidarizohej ose që mund të promo-
vonte kryekërkesën e demonstratave të vitit 1981: 
“Republikë, Kushtetutë, ja me hatër, ja me luftë.” 
Fillimisht, goditjet e UDB-së u drejtuan kundër veprim-
tarëve të cilët, qysh më herët, kishin qenë ndër më të 
ekspozuarit në kuadër të emigracionit politik shqiptar, 
me synim që të mbillte frikë te të tjerët. Revista gjermane 

44 Kenneth Anderson: Yugoslavia: Crisis in Kosovo, International Helsinki 
Federation and Human Rights Watch, New York, 1990, f. 44 

Der Spiegel, në numrin 4 të vitit 1982, raportoi për 
tentimvrasjen ndaj veprimtarit shqiptar Rasim Zenelaj 
në Frankfurt, Gjermani, më 14 prill 1981. Ndër të tjera, 
në raportim sqarohej se, me udhëzimet dhe ndihmën e 
agjentëve të UDB-së, Svjetozar Mirjačić, Rade Šurla dhe 
të tjerë, atentatorja Zorica Aleksić tentoi të arratisej, 
por u kap nga policia gjermane në aeroportin e Frank-
furtit. Nën ndikimin e propagandës së UDB-së u për-
hapën zëra se rasti kishte të bënte me një histori dashurie 
të dështuar. Megjithatë, hezitimi fillestar i atentatores 
për të folur hasi në vendosmërinë e ekipit hetimor 
gjerman, dhe ajo përfundimisht pranoi se kishte kryer 
atentatin me urdhër të UDB-së. Për këtë arsye, ajo u 
dënua me shtatë vjet burg. Zenelaj mbeti rëndë i 
plagosur dhe përfundoi në karrocë invalidi.45 

Në tetor 1981 gazeta belge Le Soir raportonte për 
vrasjen e veprimtarit shqiptar Vehbi Ibrahimi në Bruksel 
më 10 tetor 1981, me titullin domethënës “…Kush është 
i radhës?”.46 Ibrahimi humbi jetën në vendngjarje, 
ndërsa bashkëshortja e tij mbeti rëndë e plagosur. 
Autori i vrasjes nuk është identifikuar dhe as arrestuar 
ndonjëherë. Sipas disa burimeve dhe hetimeve të 
mëvonshme të pavarura, gjatë viteve 1980 UDB-a filloi 
të organizonte vrasje politike jashtë vendit në mënyrë 
gjithnjë e më profesionale, me qëllim shmangien e zbu-
limit të autorëve. Kjo përfshinte, ndër të tjera, rekruti-
min e elementeve kriminale serbe që vepronin në 

45 Der Spiegel, “Die mörderische Zärtlichkeit der dunkelhaarigen Zorica,” nr. 
4 (1982) 
46 Le Soir, “Le Chabanais Albanais – À qui le tour ?”, tetor 1981 

vendet e Evropës Perëndimore, veçanërisht në Gjermani, 
Belgjikë dhe Skandinavi, gjatë viteve 1970 dhe 1980. 
Ndër figurat më të njohura të këtij rrjeti përmenden: 
Ljubomir Magaš (Zemunac), Željko Ražnatović (Arkan), 
Rade Ćaldović (Čenta), Dragan Joksović (Jokso), 
Veselin Vukotić, Andrija Drašković, Darko Ašanin, Ranko 
Grgić, Miroslav Paravinja, deri te Milorad Ulemek 
(Legija). Ky i fundit është përmendur gjithashtu në disa 
raportime mediatike si person që mund të ketë qenë i 
përfshirë, drejtpërdrejt ose në mënyrë të tërthortë, në 
vrasjen e prezantueses dhe gazetares britanike Jill 
Dando, e cila u gjet e vrarë para banesës së saj në 
Fulham, Londër, më 26 prill 1999. Për vite me radhë 
kanë ekzistuar dyshime se ajo ishte shënjestruar nga 
një vrasës profesionist, ndoshta si hakmarrje për për-
fshirjen e saj në një apel të BBC-së në mbështetje të 
refugjatëve shqiptarë gjatë Luftës së Kosovës (1998–
1999). Më 25 prill 2025, disa medie britanike, përfshirë 
London Broadcasting Company (LBC), raportuan se, 
sipas dëshmive të reja të dëshmitarëve okularë, Ulemek 
ishte identifikuar ose si autor i mundshëm i krimit, ose 
si person i lidhur ngushtë me vrasjen e Dandos.47 Rasti 
i Jill Dandos mund të interpretohet si pjesë e një stra-
tegjie më të gjerë të shërbimit të sigurimit shtetëror 
serb, e cila synonte frikësimin e gazetarëve të huaj me 
ndikim që raportonin për krizën humanitare në Kosovë 
dhe kërkonin veprim ndërkombëtar kundër regjimit të 

47 “New Clues Unveiled in Mysterious Jill Dando Murder Case as Second 
Witness Links ‘Serbian Assassin’ to TV Star’s Death,” LBC, April 25, 2025, 
https://www.lbc.co.uk/article/new-clues-unveiled-mysterious-jill-dando-
murder-case-serbian-assassin-5Hjd5nD_2/. 

https://www.lbc.co.uk/article/new-clues-unveiled-mysterious-jill-dando-murder-case-serbian-assassin-5Hjd5nD_2/
https://www.lbc.co.uk/article/new-clues-unveiled-mysterious-jill-dando-murder-case-serbian-assassin-5Hjd5nD_2/
https://www.lbc.co.uk/article/new-clues-unveiled-mysterious-jill-dando-murder-case-serbian-assassin-5Hjd5nD_2/

Miloševićit. Ulemek, i dënuar më pas për vrasjen e krye-
ministrit serb Zoran Gjingjić më 12 mars 2003, përfa-
qëson një hallkë të rëndësishme në ndërthurjen midis 
krimit të organizuar dhe strukturave të shërbimit shte-
tëror në Serbi, gjatë dhe pas periudhës së Luftës së 
Kosovës. 

Dhjetë vjet pas vrasjes së Berit Backerit u vra mini-
strja suedeze e Punëve të Jashtme, Anna Lindh. Ajo u 
godit me thikë nga Mijailo Mijailović në qendrën treg-
tare NK në qendër të Stokholmit, më 10 shtator 2003, e 
vdiq të nesërmen në Spitalin Universitar Karolinska. 
Vrasësi kishte lindur në Stokholm, Suedi, më 6 dhjetor 
1978, nga prindër serbë. Në një kronikë të vitit 2023, 
lidhur me vrasjen e Anna Lindhit, Ann-Sofie Dahl - 
docente e politikës ndërkombëtare, bashkëpunëtore e 
lartë jorezidente në Atlantic Council, eksperte për 
ShBA-në dhe NATO-n, e cila, së bashku me Henrik 
Landerholm, themeloi Komitetin Atlantik Suedez në 
vitin 1996, shkroi, ndër të tjera, se: “Përshkrimi i vrasjes 
së Anna Lindhit si një akt çmendurie, i kryer nga një 
person i izoluar me probleme mendore, ka dominuar për 
20 vjet. Por ky shpjegim e anashkalon motivin politik të 
vrasjes - faktin që Anna Lindh kishte shprehur mbështetjen 
e saj për ndërhyrjen e NATO-s në Kosovë. […] Vrasja e 
Anna Lindh-it në vitin 2003 përshkruhet zakonisht si një 
akt çmendurie, por kjo qasje shpërfill kontekstin politik. 
[…] Sulmi i Mijailović-it ndaj saj ndodhi vetëm disa vite 
pasi ajo kishte dhënë mbështetjen për bombardimet e 
NATO-s në Kosovë, në pranverën e vitit 1999. Ashtu si 
shefi i saj, kryeministri Göran Persson, ajo e kuptoi se 
duhej vënë një kufi ndaj ambicieve të neveritshme serbe 

për spastrime etnike në Kosovë. […] Mbështetja e saj 
dhe përkrahja suedeze për operacionin e NATO-s në 
Kosovë ishte një veprim i guximshëm dhe moralisht i 
drejtë nga ana e Anna Lindh-it. Por, me shumë gjasë, kjo 
mbështetje i kushtoi asaj jetën”.48 

Rrjedhimisht, nuk mund të përjashtohet mundësia 
që shërbimi sekret shtetëror serb të ketë qëndruar pas 
vrasjes së Anna Lindhit, në kuptimin që vrasësi mund të 
ketë qenë rekrutuar ose nxitur, drejtpërdrejt ose tër-
thorazi, nga ky shërbim për ta vrarë atë. Me fjalë të 
tjera, nga njëra anë, vrasësi mund të ketë marrë udhëzime 
nga shërbimi sekret serb për ta simuluar rolin e një 
personi me probleme mendore dhe më pas të kryente 
vrasjen, duke qenë se në Skandinavi kriteret për shpall-
jen e dikujt me sëmundje mendore janë më të ulëta, 
ndërsa dënimet për personat e tillë janë më të lehta se 
në vende të tjera. Nga ana tjetër, është e mundur që 
vrasësi të ketë qenë realisht me probleme mendore, 
por shërbimi sekret serb ta ketë nxitur dhe manipuluar 
në mënyrë perfide për ta vrarë Lindhin. Pavarësisht nga 
mënyra se si mund të ketë ndikuar shërbimi sekret serb, 
qëllimi i supozuar i tij mendohet të ketë qenë frikësimi 
i politikanëve të tjerë perëndimorë, duke u dhënë atyre 
sinjale se edhe ata mund të përballeshin me vrasje arbi-
trare në publik, nëse mbështesnin rrugën e pavarësisë 
së Kosovës në të ardhmen. 

Një shembull i rëndësishëm në këtë drejtim është 
angazhimi i qeverisë suedeze, kryesuar nga kryeministri 

48 Ann-Sofie Dahl, “Anna Lindhs mördare hade politiskt motiv,” Smedjan, 9 
oktober 2023, Timbro, https://timbro.se/smedjan/anna-lindhs-mordare-
hade-politiskt-motiv/. 

https://timbro.se/smedjan/anna-lindhs-mordare-hade-politiskt-motiv/
https://timbro.se/smedjan/anna-lindhs-mordare-hade-politiskt-motiv/
https://timbro.se/smedjan/anna-lindhs-mordare-hade-politiskt-motiv/

Göran Persson (1996–2006) dhe ministrja e Jashtme 
Anna Lindh (1998–2003), për themelimin e Komisionit 
të Pavarur Ndërkombëtar për Kosovën, me qëllim vle-
rësimin e situatës dhe propozimin e zgjidhjeve për 
statusin e ardhshëm të saj. Ata shprehën shqetësim të 
thellë për mungesën e një analize të pavarur mbi kon-
fliktin e Kosovës dhe u angazhuan në mënyrë aktive për 
të nxjerrë mësime nga ky konflikt. Më 23 tetor 2000, 
Komisioni Ndërkombëtar për Kosovën i paraqiti rapor-
tin e vet sekretarit të përgjithshëm të OKB-së, Kofi 
Annan, në Nju-Jork. Në këtë raport Komisioni i Pavarur 
Ndërkombëtar ndriçoi shumë nga faktorët e krizës së 
Kosovës dhe arriti në përfundimin se rruga më e qën-
drueshme për të ardhmen e rajonit ishte pavarësia e 
mbikëqyrur - një zgjidhje në të cilën bashkësia ndër-
kombëtare do ta merrte përgjegjësinë për garantimin e 
sigurisë fillestare, mbikëqyrjen e mbrojtjes së të drej-
tave të pakicave dhe lehtësimin e integrimit të Kosovës 
në një pakt stabiliteti efektiv.49 

Në fakt, megjithëse Suedia s’ishte anëtare e NATO-s 
deri në vitin 2024, ajo e mbështeti në mënyrë aktive 
përpjekjen për të arritur dhe konsoliduar paqen në 
Kosovë. Veçanërisht përmes këtij raporti të besueshëm 
ndërkombëtar u konsiderua për herë të parë se rruga e 
Kosovës drejt pavarësisë ishte një proces legjitim. Ka të 
ngjarë që ky të ketë qenë motivi kryesor pas hakmarrjes 

49 The Independent International Commission on Kosovo, The Kosovo Report, 
October 23, 2000, https://reliefweb.int/report/albania/kosovo-report, 
https://reliefweb.int/attachments/784047f3-501d-3af1-a1a9-
31498003d4a5/6D26FF88119644CFC1256989005CD392- 
thekosovoreport.pdf. 

https://reliefweb.int/report/albania/kosovo-report
https://reliefweb.int/attachments/784047f3-501d-3af1-a1a9-31498003d4a5/6D26FF88119644CFC1256989005CD392-thekosovoreport.pdf
https://reliefweb.int/attachments/784047f3-501d-3af1-a1a9-31498003d4a5/6D26FF88119644CFC1256989005CD392-thekosovoreport.pdf
https://reliefweb.int/attachments/784047f3-501d-3af1-a1a9-31498003d4a5/6D26FF88119644CFC1256989005CD392-thekosovoreport.pdf
https://reliefweb.int/attachments/784047f3-501d-3af1-a1a9-31498003d4a5/6D26FF88119644CFC1256989005CD392-thekosovoreport.pdf


122 

së regjimit serb ndaj Lindhit për të dërguar një paralaj-
mërim të heshtur ndaj politikanëve të tjerë perëndi-
morë se kushdo që mbështeste pavarësinë e Kosovës 
mund të përballej me vrasje arbitrare publike, si ajo e 
Lindhit. 

Në vijim, në faqen tjetër, është faksimilja e shkrimit 
të sipërcituar të Ann-Sofie Dahlit, të botuar në Smedjan, 
e cila është revista e think tank-ut Timbro, një platformë 
gazetarie opinion-formuese me orientim liberal. 

Vrasja e Berit Backerit ishte një goditje e rëndë dhe 
një tronditje e thellë për bashkëpunëtorët e Beritës si 
në Norvegji ashtu edhe jashtë saj për të gjithë ata që e 
njihnin nga afër dhe ishin të vetëdijshëm për rolin e saj 
të rëndësishëm, edhe për shumë shqiptarë që, ndonëse 
nuk e njihnin personalisht, ishin në dijeni - në një mënyrë 
apo në një tjetër - për rëndësinë e veprimtarisë së saj në 
mbështetje të shqiptarëve gjatë viteve ’80 dhe në fillim 
të viteve ’90. Me fjalë të tjera, kjo vrasje ishte e rëndë 
jo vetëm sepse shkelte traditën shqiptare (vrasje e një 
gruaje), por edhe sepse shqiptarët humbën një mike 
idealiste, të përkushtuar dhe të rëndësishme për Kosovën 
dhe Shqipërinë. Për më tepër, vrasja e saj përbënte një 
atentat të qëllimshëm ndaj çështjes shqiptare në opi-
nionin evropian, në kuptimin që propaganda e UDB-së 
përpiqej në mënyrë të sofistikuar ta përdorte këtë 
ngjarje për ta krijuar përshtypjen tek opinioni i huaj se 
“shqiptarët i shpërblejnë” në këtë mënyrë miqtë e tyre. 
Edhe pse kjo vrasje mizore pati pasoja të pashman-
gshme për imazhin e shqiptarëve, rëndësi të veçantë 
pati fakti që shqiptarët reaguan me dinjitet, duke marrë 
pjesë masivisht në varrimin e Berit Backerit, veçanë-
risht pjesëtarët e mërgatës shqiptare në Norvegji. 

Në mesin e shumë bashkëpunëtorëve të Beritës në 
Norvegji dhe jashtë saj që morën pjesë në varrimin e saj 
(dhe të tjerëve që dërguan telegrame ngushëllimi), ishin 
edhe bashkëpunëtorët e saj të ngushtë nga Kosova, 
Adem Demaçi dhe Gazmend Pula, si dhe Ibrahim 
Kelmendi në cilësinë e përfaqësuesit të LPK-së. I prani-
shëm ishte edhe ambasadori i Shqipërisë në Suedi, 
Bardhyl Kokalari, ndërsa presidenti Sali Berisha dërgoi 

telegram ngushëllimi. Presidenti i Kosovës, Ibrahim 
Rugova, kërkoi përmes Komitetit Norvegjez të Helsinkit 
që në mediet norvegjeze të bëhej një deklaratë në 
emrin e tij për të shprehur publikisht ngushëllimet e tij 
për popullin norvegjez. 

Në mesin e telegrameve dhe shkrimeve me rastin e 
vdekjes tragjike të Berit Backerit, drejtoresha e Fede-
ratës Ndërkombëtare të Helsinkit, Yadja Zeltman, në 
telegramin e ngushëllimit të datës 9 mars 1993, ndër të 
tjera, shkruante: “Puna dhe përkushtimi i saj i paepur për 
shqiptarët inkurajoi për një kuptueshmëri më të madhe 
për nevojat e domosdoshme të shqiptarëve, veçanërisht 
në Kosovë, dhe nevojën për një përfshirje më të madhe të 
bashkësisë ndërkombëtare në mbrojtje të të drejtave të 
tyre themelore të njeriut”.50 Ndërkaq, një ndër miqtë e 
afërt të Berit Backerit, ambasadori i Suedisë në Jugo-
sllavi dhe Shqipëri gjatë viteve 1987–1992, Jan af Sillén, 
në shkrimin e tij në gazetën norvegjeze Aftenposten, 
me rastin e vdekjes tragjike të Backerit, shprehej: “Me 
pikëllim të thellë unë dhe zonja ime morëm lajmin për 
vrasjen e Berit Backerit nga një shqiptar i Kosovës. Askush 
në shtetet nordike nuk ka bërë më shumë se Berit Backeri 
për ta njohur dhe sqaruar situatën e shqiptarëve. Ajo 
ishte një shkencëtare shumë kompetente për popullin 
shqiptar dhe vrojtuese e mirinformuar dhe objektive e 
situatës në Ballkan, posaçërisht në Shqipëri dhe Kosovë. 
Unë e kam takuar shumë herë këto vitet e fundit në rrugën 
e saj për në Shqipëri dhe shpesh kam pasur mundësinë të 

50 Ann Christine Eek (2003): Berita - the Norwegian Friend of the Albanians, 
parathënie në librin Behind the Stone Walls…, f. 7. 

përfitoj nga njohuritë e saj të thella për gjendjen politike 
dhe ekonomike atje. Gjithashtu, nganjëherë më ka rasti-
sur t’i lexoj edhe analizat interesante të saj. Për mua, 
zonjën time dhe kolegët e tjerë të cilët ishim në kontakt 
me të, ajo ishte një person i mrekullueshëm, e guximshme, 
e shkathtë, e hapur, miqësore. Me vdekjen e Berit Backerit 
shtetet nordike kanë humbur një observatore të situatës 
së shqiptarëve të cilën nuk ka kush ta zëvendësojë. Ajo 
iku kur më shumë se kurrë nevojiteshin njohuritë e saj. 
Mendimet tona shkojnë te të gjithë ata të cilët ishin të 
afërt me Berit Backerin dhe te shumë shqiptarë në Shqi-
përi dhe Kosovë të cilët i ka prekur vdekja e saj tragjike 
dhe i ka kapluar zija për humbjen e një mike dhe për-
krahëse të pashoqe”.51 

Njëherësh, Lëvizja Popullore e Kosovës (LPK) bëri 
një deklaratë publike, duke e dënuar vrasjen e Berit 
Backerit dhe duke i ftuar pjesëtarët e mërgatës shqiptare 
të merrnin pjesë sa më masivisht në varrimin e saj. 

Në vijim janë katër faksimile. Faksimilja e parë për-
mban artikullin e ish-ambasadorit të Suedisë në Jugosllavi 
dhe Shqipëri gjatë viteve 1987–1992, Jan af Sillén, botuar 
në gazetën norvegjeze Aftenposten, me rastin e vras-
jes së Berit Backerit – shkrim i cituar më sipër në tekst. 
Në fotografinë që shoqëron artikullin, duke e bartur 
arkivolin e Berit Backerit, shihen: Adem Demaçi, Gazmend 
Pula, Nufri Lekaj, Shkëlzen Kukleci, Qani Dehari dhe 
Musa Ramadani. Faksimilja e dytë është deklarata 

51 Jan af Sillén, “Berit Backer,” Aftenposten, 18 mars 1993. Autori i shkrimit 
në gazetën Aftenposten ka shërbyer si ambasador i Suedisë në Jugosllavi dhe 
Shqipëri në periudhën 1987-1992. 

publike e LPK-së me rastin e vrasjes së Berit Backerit. 
Faksimilja e tretë paraqet fjalimin prekës të Adem 
Demaçit, të mbajtur në ceremoninë mortore në nderim 
të Berit Backerit.52 Faksimilja e katërt përfshin përkthimin 
në shqip të artikullit të botuar në gazetën norvegjeze 
Dagbladet (së bashku me faksimilen e origjinalit në nor-
vegjisht), ku përcillet mesazhi i Presidentit të Kosovës, 
Ibrahim Rugova, drejtuar popullit norvegjez, me shpre-
hjen e keqardhjes së thellë dhe ngushëllimet për hum-
bjen tragjike të Berit Backerit.53 

52 Revista Ekskluzive, nr. 7 (2000), f. 53. 
53 Dagbladet, “Kosovos president beklager drapet”, mars 1993. Artikull që 
raporton reagimin e presidentit Ibrahim Rugova pas vrasjes së Berit 
Backerit. 

Gazeta “Dagbladet”, mars ’93 

Presidenti i Kosovës shpreh keqardhje për vrasjen 

Nuk mund ta kuptoj se një person me gjak shqiptari 
në deje të vrasë një person si Berit Backeri, i tha pre-
sidenti i Kosovës, Ibrahim Rugova, Nufri Lekajt dje 
pasdite. Rugova e mori në telefon dhe i tha se është i 
shokuar nga lajmi i vrasjes, thotë Lekaj. 

Berit Backeri ishte ambasadorja më e spikatur në 
Perëndim si për Shqipërinë ashtu edhe për dy milionë 
shqiptarë në Kosovë. Ajo ishte mike e afërt si për pre-
sidentin e Shqipërisë, Sali Berishën, po ashtu edhe për 
presidentin e Qeverisë Provizore të Kosovës, Ibrahim 
Rugovën. 

Ismail Kadare, shkrimtar shqiptar i cili është me vite 
një ndër kandidatët kryesorë për Çmimin Nobel për 
Letërsi, ishte një ndër miqtë e saj. 

Berit Backeri për më shumë se 20 vjet ishte informa-
torja kryesore për gjendjen në Shqipëri dhe ish-Jugo-
sllavi nëpërmes librave, radioprogrameve, artikujve në 
gazeta etj. Ajo ishte një nga shumë pak persona që ka 
pasur kontakte me ata të cilët më herët ishin opozitë, 
prandaj edhe kishte kontakte shumë të mira me liderët 
aktualë. Berit Backeri fliste rrjedhshëm shqipen dhe 
serbokroatishten. 

Sipas Ann Christine Eek, njërës prej mikeve më të 
afërta të Berit Backerit, “jo vetëm që jeta e Berit Backerit 
përfundoi në mënyrën më tragjike, por ajo dukej sikur 
të ishte e paracaktuar për ngjarje dramatike shumë 
kohë para se të lindte. Një vajzë e re, e cila më vonë do 
të bëhej nëna e Beritit, u arrestua së bashku me një 
grup studentësh radikalë në prill të vitit 1941, gjatë 
okupimit gjerman të Norvegjisë në Luftën e Dytë Botë-
rore. Forcat gjermane zbuluan se arkitektja e re, Ina 
Margrethe Danielsen, ishte vajza e admiralit Edvard 
Christian Danielsen, i cili kishte arritur të arratisej në 
Britani gjatë okupimit dhe qëndronte atje si pjesë e 
Marinës Mbretërore Norvegjeze, duke bashkëpunuar 
me Admiraltyn e Flotës Detare Britanike. Për këtë arsye 
ajo u burgos në Grini, një burg në veriperëndim të 
Oslos, të cilin gjermanët e kishin shndërruar në një lloj 
kampi përqendrimi. Burgosja e saj katërvjeçare e shndë-
rroi në një komuniste të përkushtuar (...). 

“Ole Friele Backer u njoh me Ina Danielsen përmes 
vëllait të saj, Per Danielsen, me të cilin kishte ndarë shumë 
përvoja gjatë luftës. Ata u martuan pas përfundimit të 
luftës dhe më 3 gusht 1947 lindi vajza e tyre, Berit. 
Thuhet se, kur i ati i Beritit mori lajmin për lindjen e saj 
në Oslo, ndërsa ndodhej me detyrë në Svalbard, ai u 
gëzua sikur të ishte njeriu më i lumtur në botë. Megjithatë, 
nuk pati mundësi të kalonte shumë kohë me vajzën pasi, 
fatkeqësisht, vdiq papritur vetëm një muaj më vonë. 
Kështu, Berit u rrit në rrethana të vështira: ajo me nënën 
fillimisht shkuan të jetonin në Kirkenes, në veri të Nor-
vegjisë, më pas u detyruan të shpërnguleshin disa herë 

për shkak të punës së nënës e cila dokumentonte ndër-
tesat e shkatërruara gjatë luftës. Për disa periudha Berit 
jetoi edhe me të afërm të ngushtë në Oslo dhe në 
Mandal. 

“Si vajzë e re e një komunisteje, Berit dërgohej në 
kampet e ‘pionierëve’ gjatë pushimeve verore dhe, 
ndoshta si pasojë e bindjeve politike të nënës së saj, 
herë pas here gjendej në situata të sikletshme. Fëmijët 
dinë të jenë tepër të ashpër me njëri-tjetrin, dhe kjo 
mund të ketë qenë një tjetër arsye pse Berit filloi të 
marrë ‘arsim politik’ që herët. Pas përfundimit të shko-
llimit të mesëm ajo ndoqi një kurs në Shkollën ‘Nansen’ 
në Lillehammer gjatë viteve 1965–1966 dhe, më vonë, 
në pranverën e vitit 1968, u regjistrua në Universitetin e 
Bergenit. Gjatë viteve në vijim ajo studioi statistikë, 
antropologji sociale, filozofi dhe sociologji. Në kundër-
shtim me pikëpamjet e nënës, Berit iu bashkua brezit të 
të rinjve radikalë në fund të viteve gjashtëdhjetë. Inte-
resimi i saj për Shqipërinë u ndez kur ajo e vizitoi për 
herë të parë në vitin 1969, të cilën propaganda e kohës 
e quante ‘Feneri i Socializmit’. Një bashkëstudent kujton 
vitet në Bergen, kur lëvizja studentore lulëzonte dhe 
debatet politike ishin të gjalla: ‘Berit Backeri ishte në 
qendër të shumë prej aktiviteteve më interesante dhe, 
madje, edhe ata që nuk ndanin të njëjtat bindje politike 
me të, admironin aftësinë e saj të jashtëzakonshme 
intelektuale dhe përkushtimin e saj të ngrohtë njerëzor 
(…)”. 

“Gjatë vizitës së saj të parë në Shqipëri, Berit Backeri 
mbeti e mahnitur nga shqiptarët, kultura e tyre dhe 
lufta e pandërprerë për pavarësi. Për këtë arsye, ajo 

vendosi t’ia kushtojë kërkimin e saj shkencor, për marrjen 
e një grade akademike në antropologji sociale, studimit 
të shqiptarëve (...). Pas demonstratave në Kosovë në 
vitin 1968 gjendja e shqiptarëve u përmirësua ndjeshëm. 
Në vitin 1970 u themelua Universiteti i Prishtinës, ndërsa 
një kushtetutë e re, në vitin 1974, i dha krahinës statusin 
e autonomisë. Në atë periudhë Berit Backeri u pranua si 
e para e huaj që do të kryente punë kërkimore në zonë 
për një vit, gjatë viteve 1974–1975. Për lejimin e 
kërkimeve të saj ishte përgjegjës ministri i Kulturës i asaj 
kohe, Ukshin Hoti, ndërsa ajo gëzoi ndihmën dhe 
mbështetjen e rektorit të Universitetit të Prishtinës, 
profesor Idriz Ajeti, si dhe të studiuesve - profesorë 
Fehmi Agani dhe Mark Krasniqi. Në hyrje të studimit të 
saj, Berit Backeri përshkruan fillimin e punës kërkimore 
që zhvilloi në fshatin Isniq (...). 

“Korespondenca që la pas Berit Backeri dëshmon 
për kontaktet e saj të ngushta me studiues, shkrimtarë, 
gazetarë dhe persona të tjerë që ishin të interesuar për 
aspekte të ndryshme të Shqipërisë - politike, ekonomike 
dhe shoqërore. Përmes thellimit të njohurive të saj, ajo 
arriti në një kuptim gjithnjë e më të thellë të shkeljeve 
të të drejtave të njeriut ndaj shqiptarëve, veçanërisht 
në Jugosllavi. Në vitin 1978 ajo u kontaktua nga Amnesty 
International në lidhje me një të burgosur të ndërgje-
gjes, Adem Demaçin, shkrimtarin shqiptar nga Kosova, 
i cili kishte qenë i burgosur për pjesën më të madhe të 
periudhës që nga viti 1958 (...). 

“Përvoja që kishte përvetësuar Berit Backeri në 
Shqipëri gjatë viteve 1975–1981, në shumë aspekte, ishte 
zhgënjyese. Duke qenë nën vëzhgim të vazhdueshëm, 

ajo kuptoi se ‘Republika Popullore Socialiste e Shqipërisë’ 
nuk ishte aspak një parajsë dhe, përfundimisht, u dis-
tancua nga bindjet politike që kishte pasur në rininë e 
saj. Megjithatë, interesimi i saj për popullin shqiptar nuk 
u zbeh aspak; ajo vazhdoi punën kërkimore, por nga
jashtë, duke e drejtuar vëmendjen drejt mjediseve shqip-
tare jashtë vendit, më afër saj. Gjithashtu, ajo u ftua të
mbante kumtesa në konferenca ndërkombëtare dhe të
ligjëronte në Norvegji mbi shqiptarët në Shqipëri dhe
në Kosovë (...)

“Berit Backer, emri i së cilës shqiptohej nga shqip-
tarët si ‘Berita’, me kalimin e kohës mori nofkën ‘Merita’ 
për shkak të respektit dhe vlerësimit që gëzonte ndër 
shqiptarët e Kosovës, për njohuritë e saj të thella mbi 
ta dhe për angazhimin e pandërprerë në informimin e 
opinionit evropian mbi gjendjen e tyre (...). Berit Backeri 
kishte një dëshirë të fortë për t’i bërë të njohur botës 
situatën e shqiptarëve (...), më vonë ajo u akuzua pub-
likisht në shtypin serb si një ‘separatiste shqiptare e 
Kosovës’, krahas Adem Demaçit, i cili në atë kohë ishte 
ende në burg (...)”. 

“Gjatë jetës së saj Berit Backeri mori përsipër shumë 
angazhime dhe pati kontakte të shumta ndërkombë-
tare. Që nga fëmijëria ajo kishte qenë politikisht aktive 
- gjë që nuk kishte qenë gjithmonë pa ndërlikime - dhe,
si rrjedhojë, kishte mësuar që herët vlerën e diskrecio-
nit. Njerëzit nuk kanë pse të dinë më shumë se ç’është
e nevojshme, mendonte ajo. Për këtë arsye, ajo e ndante
jetën e saj në pjesë, si një tortë, dhe njerëzit që përbënin
këto pjesë të tortës mezi e njihnin ekzistencën e njëri-
tjetrit, e aq më pak numrin e tyre të vërtetë. Disa prej

tyre ishin politikisht aktivë ose të përkushtuar ndaj 
çështjeve humanitare, disa të tjerë ishin kolegë në pro-
jekte të ndryshme, ndërsa të tjerët ishin thjesht miq me 
të cilët ajo kalonte çaste shoqërore (...)”. 

“Ajo rrallëherë përmendte vështirësitë që haste në 
punën e saj, por në vitet e fundit ishte e dukshme për 
autoren e këtyre rreshtave se Berit kishte përjetuar 
gjëra që e kishin lënduar thellë. Kuptimi i saj për situa-
tën në Ballkan ishte aq i mprehtë saqë shpesh i provo-
konte ata që kishin pranuar pikëpamjet ‘zyrtare’ të 
popullsive dominuese sllave dhe greke. Rezistenca, me 
të cilën përballej kur përpiqej të raportonte mbi gjend-
jen e shqiptarëve, ishte nganjëherë aq e fortë saqë ajo 
ndiente sikur gjithë njohuritë e saj kishin humbur vlerën 
dhe se tërë përpjekjet e saj kishin qenë të kota...”.54 

Në vijim është një fotografi nga viti 1976, kur Berit 
Backeri po zhvillonte kërkime në Kosovë, duke biseduar 
me një bari. Ajo nuk komunikonte vetëm me persona 
me pushtet politik ose me prapavijë akademike, por 
edhe me njerëz të zakonshëm, për të kuptuar më thellë 
dhe më plotësisht situatën shoqërore e politike, si edhe 
kulturën vendore. 

54 Ann Christine Eek (2003): Berita - the Norwegian Friend of the Albanians, 
parathënie në librin Behind the Stone Walls…, f. 7-8, 9, 11-14 

Pas vitit 2008 autori i këtij libri i ka shkruar dy herë 
kërkesa Hashim Thaçit, duke i shpjeguar rëndësinë dhe 
obligimin që kemi ndaj popullit norvegjez, veçanërisht 
ndaj Berit Backerit, në mënyrë që nga shteti i Kosovës 
t’i bëhet një nderim i dinjitetshëm Berit Backerit. Pas 
shumë zvarritjeve dhe pas intervenimit të Adem Demaçit 
dhe Fatmir Zymberit për këto zvarritje, më 14 maj 2018 
Hashim Thaçi e dekoroi me Medaljen Presidenciale të 
Kosovës, Berit Backerin. Autori i këtij libri u ka shkruar 
dy herë edhe instancave përkatëse të shtetit shqiptar 
duke u shpjeguar rëndësinë dhe obligimin që kemi ndaj 
popullit norvegjez, veçanërisht ndaj Berit Backerit, në 
mënyrë që t’i bëhet një nderim i dinjitetshëm Berit 
Backerit nga shteti shqiptar. Por, fatkeqësisht, ende 
s’është ndërmarrë ndonjë hap nga shteti shqiptar në 
këtë drejtim. 

Gjatë të gjitha vizitave të tij në Norvegji, pas vdekjes 
tragjike të Berit Backerit në vitin 1993, Adem Demaçi e 
vizitonte rregullisht varrin e saj. Në vijim, në fotot një 
dhe dy, është Adem Demaçi gjatë njërës prej këtyre 
vizitave pranë varrit të Berit Backerit, i shoqëruar nga 

Nufri Lekaj. Më tutje në vijim është foto e Medaljes 
Presidenciale të Kosovës për Berit Backerin. Dhe në 
foton e tretë në vijim, janë disa nga miqtë dhe bashkë-
punëtorët e Berit Backerit, mbledhur me rastin e dëko-
rimit të Backerit me Medaljen Presidenciale të Kosovës: 
në foto, ulur nga e djathta në të majtë: Adem Demaçi, 
Ali Aliu, Zekë Sinanaj. Në këmbë nga e djathta: Xhelali 
(shoqëruesi i Adem Demaçit), Nufri Lekaj, Ann Christine 
Eek, Fatmir Zymberaj, Gazmend Pula, Shkëlzen Maliqi 
dhe Shkëlzen Kukleci. 

PRAPAVIJA DHE VAZHDIMËSIA E GRUPIT PËR 
KOSOVËN NË KUADËR TË KOMITETIT NORVEGJEZ 

TË HELSINKIT (GKKNH) 

Në fillim të viteve 1980 Komiteti Norvegjez i Helsinkit 
e zgjeroi veprimtarinë e vet, duke përfshirë edhe mbësh-
tetjen ndaj lëvizjes polake “Solidarnost”. Në kuadër të 
kësaj përfshirjeje, një nga disidentët polakë, Aleksander 
Gleichgewicht, ish-i internuar politik në Poloni, pas arra-
tisjes së tij në Norvegji, u angazhua sekretar për informim 
në Komitetin Norvegjez të Helsinkit. Gjithashtu, një 
tjetër pjesëtar i lëvizjes “Solidarnost”, Tomasz Wacko, 
i cili kishte ndjekur studimet e historisë dhe kishte qenë 
i burgosur politik në Poloni, pas arratisjes në Norvegji u 
përfshi në veprimtarinë e Komitetit Norvegjez të Helsinkit. 
Ky angazhim pasqyronte hapjen e organizatës ndaj 
bashkëpunimit të drejtpërdrejtë me përfaqësues të 
lëvizjeve kundër regjimeve shtypëse në Evropën Lindore. 
Në të njëjtën frymë, Komiteti filloi të interesohej gjithnjë 
e më shumë për lëvizjet disidente të Kosovës, të cilat 
vepronin kundër regjimit shtypës të Beogradit. Ky inte-
resim çoi në themelimin e Grupit për Kosovën në kuadër 
të Komitetit Norvegjez të Helsinkit (GKKNH) - një zhvi-
llim që përbënte një çast të veçantë, pasi për herë të 
parë përpjekjet për ndërkombëtarizimin e çështjes së 
Kosovës u bënë pjesë zyrtare e agjendës së një organi-
zate perëndimore me ndikim. Duke qenë një organizate 
pothuajse gjysmështetërore, me rol këshillues pranë 
Ministrisë së Punëve të Jashtme të Norvegjisë (MPJN) 
dhe me peshë të konsiderueshme brenda Federatës 

Ndërkombëtare të Helsinkit dhe vetë Procesit të Helsinkit, 
Komiteti Norvegjez i Helsinkit i dha çështjes së Kosovës 
një dimension të ri ndërkombëtar. Në fakt, përfshirja e 
Kosovës në agjendën e Komitetit Norvegjez të Helsinkit, 
përfaqësonte nismën e parë brenda një organizate perën-
dimore për ndërkombëtarizimin e çështjes së Kosovës, 
duke e shndërruar atë në një temë me dimension të 
plotë ndërkombëtar brenda Procesit të Helsinkit. 

Për më tepër, koordinatorët e GKKNH-së, Berit Backer 
dhe Kristoffer Gjøtterud, ushtruan ndikim të rëndësishëm 
këshillues në qasjen dhe vizionin e rezistencës në Kosovë, 
duke dhënë këshilla të vlefshme dhe të maturuara poli-
tikisht. Ata rekomandonin që përpjekjet të përqendro-
heshin në metoda demokratike dhe joviolente, duke iu 
shmangur çdo veprimi të nxituar dhe duke mos rënë në 
provokime, të cilat mund t’i jepnin regjimit të Miloševićit 
pretekstin për ta paraqitur rezistencën shqiptare si të 
dhunshme. Një perceptim i tillë, sipas tyre, do ta ndih-
monte Beogradin t’i bindte vëzhguesit e huaj dhe opinio-
nin ndërkombëtar se shqiptarët nuk ishin të gatshëm ta 
zgjidhnin çështjen e Kosovës me mjete demokratike. 
Këto këshilla ishin veçanërisht të rëndësishme për LPK-
në, e cila duhej të shmangte çdo nxitim, pasi ishte e 
vetmja organizatë politike e fuqishme e shqiptarëve në 
ish-Jugosllavi dhe në diasporë që, në programin e saj, 
nuk e përjashtonte kryengritjen e armatosur si mjet të 
fundit për çlirimin e shqiptarëve në Jugosllavi. Njëherësh, 
vlen të përmendet se gjatë vizitës së parë zyrtare të 
delegacionit të Kosovës, të kryesuar nga Ibrahim Rugova, 
në Perëndim - konkretisht në Oslo dhe me nisje nga 
Oslo - më 14–18 shkurt 1990, në kuadër të një tubimi të 

hapur për gazetarë në Komitetin Norvegjez të Helsinkit, 
më 17 shkurt 1990 (ku edhe autori i këtij libri ishte i 
pranishëm), Ibrahim Rugova, gjatë fjalimit të tij, shprehu 
publikisht konsideratën më të lartë për Backerin dhe 
Gjøtterudin, si dhe për këshillat e tyre të vlefshme. 
Ndërkaq, Adem Demaçi, në cilësinë e kryetarit të Këshillit 
për Mbrojtjen e të Drejtave dhe të Lirive të Njeriut në 
Prishtinë (KMDLNj-së), i kishte vlerësuar vazhdimisht 
këshillat e Backerit dhe të Gjøtterudit, ky i fundit anëtar 
nderi i KMDLNj-së.55 Me rëndësi të veçantë ishte fakti 
se Demaçi, i cili konsiderohej udhëheqësi shpirtëror i 
LPK-së dhe që nga shumë bashkëpunëtorë shihej si 
njeri me qëndrime të palëkundura, megjithatë i vlerë-
sonte posaçërisht këshillat e Backerit. Ai nuk e shprehu 
këtë vetëm në fjalimin e mbajtur ditën e varrimit të saj, 
kur përmendi “këshillat e saj të vlefshme”, por e kishte 
theksuar shpesh edhe në biseda private (ku ndodhte që 
edhe autori i këtij libri të ishte i pranishëm), se për lirinë 
që gëzon Kosova sot, këshillat e Berit Backerit kishin 
qenë tejet të rëndësishme. Është domethënëse që Backeri 
e kishte bindur Demaçin se, nëse shqiptarët e Kosovës 
s’do të mund të çliroheshin përmes përpjekjeve paqë-
sore ose rezistencës pasive, kjo do të legjitimonte forma 
të tjera të rezistencës aktive dhe mbështetja ndërkom-
bëtare për Kosovën nuk do të humbiste. Me të drejtë 
Adem Demaçi e quante Beriten, Merita, dhe porosiste 
që të gjithë shqiptarët ta quajnë me këtë emër siç, 
zakonisht, e thërriste Baca Adem: Merita e shqiptarëve. 

55 “Kristoffer Gjøtterud: En åpen horisont,” Apollon: Forskningsmagasinet ved 
Universitetet i Oslo, 1995, https://www.apollon.uio.no/portretter/1995/ 
horisont.html. 

https://www.apollon.uio.no/portretter/1995/horisont.html
https://www.apollon.uio.no/portretter/1995/horisont.html

Me fjalë të tjera, edhe pse Demaçi nuk ishte optimist 
se Kosova do të çlirohej vetëm përmes metodave paqë-

sore, ai ishte bindur se këto metoda do të krijonin një 
efekt legjitimizues për forma të tjera të mundshme të 

çlirimit të Kosovës, me mbështetjen e bashkësisë ndër-
kombëtare. Prandaj, ai mbeti besnik ndaj kësaj qasjeje 
politike deri në Konferencën e Dejtonit. Si shembull për 
këtë, në një intervistë të vitit 1992, Demaçi deklaroi: 
“Rezistenca paqësore është metodë moderne, por kam 

frikë se Serbia po mundohet të na nxjerrë prej taktit për 
të «dëshmuar» para botës se shqiptarët nuk e pëlqejnë 
zgjidhjen e problemeve me mjete demokratike e pa 

dhunë. Por, në saje të ndihmës së LDK-së, populli po e 
ruan qetësinë, urtinë, paqen, durimin… Kështu siç po 
ecin punët, koha do të kërkojë edhe forma të tjera të 
rezistencës, që unë nuk di se çfarë mund të jenë, por 
populli në një moment do t’i kërkojë dhe do t’i gjejë ato 

forma. Në qoftë se bashkësia ndërkombëtare do të na 
përkrahë energjikisht për realizimin e synimeve tona, 

atëherë sakrificat dhe flijimet do të jenë më të vogla...”56 
Sa i përket prapavijës konkrete të themelimit të 

GKKNH-së në kuadër të Komitetit Norvegjez të Helsin-
kit - një organizatë pothuajse gjysmështetërore, me rol 
këshillues pranë Ministrisë së Punëve të Jashtme të 
Norvegjisë (MPJN) - ky nuk ishte aspak një projekt i 
lehtë, sidomos po të merret parasysh lidhja e fortë e 
miqësisë ndërmjet shtetit norvegjez dhe ish-Jugoslla-
visë. Përkatësisht propaganda serbo-jugosllave pas Luftës 
së Dytë Botërore kishte arritur gradualisht të ketë ndikim 

56 Gashi, 2010: 98 

të madh në Norvegji, duke e shtrirë këtë ndikim propa-
gandistik edhe në shtetet e tjera nordike. Fillimisht pro-
paganda serbo-jugosllave e kishte arritur suksesin, 
duke e përdorur si mjet propagandistik historinë e të 
burgosurve jugosllavë të luftës në Norvegji (gjatë Luftës 
së Dytë Botërore) në kuptimin se vetëm serbët kanë 
qenë anti-nazifashistë të devotshëm: nga njëra anë 
duke i bashkëlidhur nocionet serb-partizan-antinazi-
fashist-jugosllav, nga ana tjetër duke aluduar se popujt 
e tjerë në Jugosllavi, sidomos shqiptarët dhe kroatët, 
kanë qenë më shumë bashkëpunëtorë të nazifashistëve 
sesa kundërshtarë të nazifashistëve. Në bazë të kësaj 
propagande Serbia e stimulonte miqësinë me Norve-
gjinë edhe për arsyen se Norvegjia pas Luftës së Dytë 
Botërore rezultoi si shteti nordik më proaktiv në poli-
tikën e jashtme (krahasuar me shtetet e tjera nordike) 
dhe me shumë ndikim në marrëdhëniet ndërkombë-
tare. Për shkak të kësaj lidhjeje ndërmjet Norvegjisë 
dhe Jugosllavisë, kolegët norvegjezë në kuadër të 
Grupit për Kosovën të Komitetit Norvegjez të Helsinkit 
(GKKNH) - Berit Backer dhe Kristoffer Gjøtterud - pro-
pozuan që Nufri Lekaj ta merrte përgjegjësinë në cilë-
sinë e përgjegjësit të GKKNH-së, meqenëse që nga viti 
1987 ishte profiluar dhe identifikuar në mediet norve-
gjeze si një shembull i dëshmuar i viktimës së torturës 
nga regjimi jugosllav, si ish-i burgosur dhe i përndjekur 
politik, si dhe si pjesëtar aktiv e i organizuar i lëvizjes së 
shqiptarëve të Kosovës kundër regjimit shtypës të Beo-
gradit. Rrjedhimisht, në këtë mënyrë kolegët norvegjezë 
të GKKNH-së nuk mund të akuzoheshin drejtpërdrejt 
nga diplomacia jugosllave si anti-jugosllavë (dhe të 

vënin në siklet të madh marrëdhëniet shtetërore nor-
vegjeze-jugosllave), ndërsa përkrahjen e tyre për GKKNH-
n e legjitimonin bazuar në njërin ndër parimet e rëndësi-
shme të Aktit Final të Helsinkit (Deklaratës së Helsin-
kit), përkatësisht parimin për respektimin e të drejtave 
të njeriut ngaqë edhe Jugosllavia, si një ndër shtetet 
nënshkruese, obligohej moralisht dhe politikisht ta 
respektonte Aktin Final të Helsinkit (1975). 

Në vijim, pas disa sqarimeve, si orientim më konkret, 
janë të paraqitura/radhitura disa nga faksimilet/artikujt 
e gazetave norvegjeze dhe serbe për periudhën e 
viteve 1987-1989. Përkatësisht pesë faksimile/ artikuj që 
përshkruajnë organizimin e demonstratave në Oslo dhe 
në qendrat e tjera skandinave me kërkesën Kosova 
Republikë, dhe paraqitjet e njërit ndër përfaqësuesit e 
LPK-së në emigracion, Nufri Lekës, në mediet norve-
gjeze etj., i cili, më 29 shtator 1987, dha një deklaratë në 
shtypin norvegjez, që e sfidoi shumë miqësinë në mes 
të shtetit norvegjez dhe Jugosllavisë, sepse nëpërmjet 
kësaj deklarate u informua opinioni norvegjez për për-
dorimin e torturës ndaj të burgosurve politikë shqiptarë 
në Jugosllavi për përndjekjet politike ndaj shqiptarëve, 
për kërkesën Kosova Republikë dhe për një rezyme 
historike të popullit shqiptar si popull me prejardhje 
ilire.57 Ambasada Jugosllave në Norvegji, si reagim ndaj 
kësaj deklarate, duke e përdorur si mjet miqësinë jugo-
sllave-norvegjeze të formuar gjatë Luftës së Dytë Botë-
rore, ndikoi që organet shtetërore norvegjeze ta 

57 Jan-Erik Smilden, "Torturistene trakk ut tåneglene mine", Dagbladet, 29 
september 1987 

nënvlerësojnë në shtypin norvegjez vërtetësinë e kësaj 
deklarate. Në veçanti këtë nënvlerësim e bëri zëvendës-
ministrja e Jashtme e Norvegjisë në atë kohë, Helga 
Hernes, e cila, në emër të Ministrisë së Jashtme norve-
gjeze që udhëhiqej nga Thorvald Stoltenberg (i cili prej 
vitit 1961 deri në vitin 1964 ka qenë sekretar i parë i 
Ambasadës Norvegjeze në Beograd), deklaroi se nuk 
ndodh përdorimi i torturës dhe shkelja e të drejtave nga 
pushteti jugosllav në Kosovë.58 

Qëllimi kryesor i Ambasadës Jugosllave ishte që shteti 
norvegjez ta dëbonte Nufri Lekën. Kjo do t’u mundësonte 
autoriteteve jugosllave ta burgosnin sërish. Megjithë-
këtë, Nufriu insistoi edhe më shumë, nëpërmjet medieve 
norvegjeze, për ndërkombëtarizimin e dhunës nga regjimi 
serbo-jugosllav ndaj shqiptarëve në Jugosllavi, sidomos 
duke e marrë përkrahjen publike nga Amnesty në shtypin 
norvegjez dhe nga avokati Arild Farstadvoll, u arrit nga 
njëra anë një fillesë për dobësimin e ndikimit të propa-
gandës së Ambasadës Jugosllave në Norvegji, nga ana 
tjetër ky aktivitet në medie i bëri presion edhe Ministrisë së 
Jashtme norvegjeze ta rivlerësojë vërtetësinë e dekla-
ratave të Nufriut në mediet norvegjeze në lidhje me 
shkeljet e të drejtave të shqiptarëve nga regjimi serbo-
jugosllav në Kosovë. 

Rrjedhimisht, ministri i Jashtëm i Norvegjisë, në atë 
kohë Thorvald Stoltenberg, e korrigjoi zëvendësmini-
stren e tij, Helga Hernes, në deklaratën e tij publike në 
shtypin norvegjez ku, përveç të tjerash, thuhet: “Ministri 
i Jashtëm Thorvald Stoltenberg në gazetën “VG”ka 

58 Harald Berg Sævereid, "Torturoffer Kasteball", VG, 5 august 1988 

korrigjuar deklaratat e zëvendësministres së Jashtme 
Helga Hernes në lidhje me rrethanat në krahinën e 
Kosovës në Jugosllavi. Precizon: natyrisht nuk mund ta 
përjashtojmë mundësinë se ndodh persekutimi politik në 
Jugosllavi. Unë e pranoj me kënaqësi se ne kemi një 
marrëdhënie shumë të veçantë me Jugosllavinë dhe ne e 
përdorim pikërisht këtë marrëdhënie të mirë në bisedat 
tona me jugosllavët. Kështu që, është e mundur për t’u 
shprehur me saktësi dhe drejtpërdrejt miqve. Rrethanat 
në Kosovë janë shumë të komplikuara. Neve na kanë 
ardhur të dhëna për raste të veçanta, për persona të 
arrestuar me emër dhe mbiemër. Por, as Norvegjia e as 
ndonjë nga shtetet e tjera nordike nuk kanë mundur ta 
vërtetojnë këtë”.59 

E me një rast, Nufriu u kërcënua hapur nga Ambasada 
Jugosllave duke i thënë “mos luaj me zjarr”. Kjo ndodhi 
pas një përplasjeje në debat në një emision të radio-
televizionit norvegjez në mes të Nufriut dhe përfaqë-
suesit të Ambasadës Jugosllave. Ky kërcënim në njëfarë 
mënyre u përsërit edhe nëpërmjet gazetës serbe “NIN” 
më 23.04.1989 ku, përveç të tjerash, shkruan: “Sepa-
ratistët shqiptarë gëzojnë një dozë përkrahje nga redak-
sitë norvegjeze..., por është dëgjuar edhe pala tjetër. 
Demonstratat e janarit (numër 4) nuk kishin aq bujë te 
gazetarët norvegjezë... u bënë me rastin e “përvjetorit të 
vrasjes së tre intelektualëve të njohur shqiptarë më 17 
janar 1982 në Shtutgard nga ana e policisë jugosllave, 
duke i bindur kalimtarët sikur Gjermania të ishte bërë 

59 Harald Berg Sævereid og Aage Storløkken, "Stoltenberg Korrigerer", VG, 13 
august 1988 

terren gjahu privat për shtetin e RSFJ-së. Demonstratat e 
pesta në vendin mik ishin masive... kanë tërhequr 
vëmendjen me forcën dhe masivitetin. Ka vazhduar pre-
zantimi në televizion dhe radio. Kush prezanton të 
vërtetën dhe falsifikimin. Kësaj radhe është dëgjuar edhe 
pala tjetër. Programi i dytë i radios ka emituar fjalën e 
arsyeshme të sekretarit të parë të ambasadës, Milorad 
Djuroviq. Menjëherë me replikën e tij paraqitet refugjati 
politik Nufri Lekaj, i cili, duke mos menduar se po luan me 
bumerang, i është drejtuar me ‘kundërargument’, duke 
ofenduar publikisht diplomatin jugosllav me: gënjen, 
gënjen, gënjen. Menjëherë ndaj kësaj kanë reaguar disa 
qytetarë jugosllavë me përkatësi jugosllave...”60 

Vlen të precizohet se këtyre personave që gazeta 
serbe “NIN” iu referohet si qytetarë jugosllavë me 
përkatësi jugosllave që kanë reaguar kundër përfa-
qësuesit të LPK-së në Oslo, në mesin e tyre kishte 
persona të lidhur me kryekriminelin e nëntokës serbe 
në Stokholm të Suedisë, i ashtuquajturi “Jokso”, i cili 
ishte mik i ngushtë i Arkanit, madje një nga bashkë-
punëtorët e tyre i ashtuquajturi “Čenta” (sipas dësh-
mitarëve) e kishte vizituar Oslon që në vitin 1987, kur 
sapo kishte marrë hov organizimi i demonstratave 
etj. në Oslo, me kërkesën Kosova Republikë e, gjith-
ashtu, (sipas dëshmitarëve që i kishin identifikuar) në 
vjeshtën e vitit 1987, dy inspektorë të lartë shqipfolës 
të UDB-së në Pejë, kishin vizituar Norvegjinë “për të 
mbledhur informacion”. Dihet tanimë botërisht se 

60 Хари Штајнер, Норвешка - Ћошак поларног круга, NIN, 23 aприл 1989. 

kriminelët e nëntokës serbe kanë punuar ngushtë me 
shërbimin sekret serbojugosllav (UDB-në) kundër 
veprimtarisë së emigracionit politik shqiptar dhe 
kroat, njëherësh edhe njerëz të caktuar të redaksive 
të gazetave serbe kanë qenë të sinkronizuar me këtë 
veprimtari të UDB-së. Për më tepër që në vitin 1987, 
konkretisht me datën 24.11.1987, në gazetën serbe 
“Ilustrovana Politika”, përveç të tjerash, shkruan: 
“Kanë organizuar demonstrata antijugosllave në 
Norvegji, por edhe në Suedi... Ne jemi të interesuar të 
dimë se a ka ndër ta edhe të tillë që kanë mbajtur 
dënime për ngjarjet kundërrevolucionare të vitit 
1981”.61 Pasi që dy nga bashkëfamiljarët e përfaqë-
suesit të LPK-së në Oslo, me ndihmën e një kroati 
identifikuan nga kishin ardhur kërcënimet në kuadër 
të çerdhes së këtyre “qytetarëve jugosllavë me për-
katësi jugosllave” në Norvegji, që disa prej tyre 
mbanin lidhje me nëntokën serbe të Stokholmit në 
Suedi, u shpartallua kjo çerdhe dhe u shkurtua fuqia 
e saj kërcënuese. 

Si ilustrim në vijim janë të paraqitura pesë fak-
simile të gazetave të cituara (të sipërcekura), në per-
iudhën 1987-1989. 

61 Илустрована Политика, 24. новембар 1987, стр. 8-10. 

Fillimisht, GKKNH u quajt Grupi për Kosovën në 
kuadër të Komitetit Norvegjez të Helsinkit (i themeluar 
në vitin 1988), por me insistimin e Berit Backerit e 
vazhdoi veprimtarinë me emrin Grupi për Ballkanin në 
kuadër të Komitetit Norvegjez të Helsinkit (GBKNH). 
Qëllimi i këtij ndryshimi ishte që informacioni dhe 
veprimtaria e këtij Grupi të mos paragjykoheshin krej-
tësisht si veprimtari dhe informacione subjektive për 
Kosovën, por të jenë sa më të depërtueshme, sa më 
bindëse dhe sa më të pranueshme për kancelaritë e 
shteteve perëndimore, njëherësh vlen të përmendet se 
Grupi për Ballkanin nga viti 1990 arriti të ketë edhe 
status zyrtar në kuadër të Komitetit Norvegjez të 
Helsinkit dhe Federatës Ndërkombëtare të Helsinkit. 

Vlen të theksohet se në kuadër të konsolidimit të 
veprimtarisë së GKKNH-së, me sugjerim të Berit Backerit, 
Nufri Lekaj ka udhëtuar në Londër në vitin 1988, ku 
përveçse është takuar me disa personalitete të kulturës 
dhe të politikës angleze, është takuar edhe me Ihsan 
Toptanin, nga i cili ka marrë këshilla të vyeshme. Përveç 
të tjerash, sugjerimet e Ihsan Toptanit kanë qenë që 
organizatat e shqiptarëve në përpjekjet e tyre për arritjen 
e lirisë dhe barazisë së shqiptarëve në Jugosllavi, të 
mos merren me çështjet ideologjike, por të profilohen 
vetëm si organizata për të drejtën kombëtare të shqip-
tarëve në Jugosllavi, përkatësisht të mos merren me 
Enver Hoxhën dhe sistemin politik në Shqipëri. E, në 
fakt, Enver Hoxha dhe sistemi politik në Shqipëri nuk 
ishte qëllimi parësor i LPK-së, madje edhe formalisht u 
hoq dorë nga kjo, pas përmbysjes së sistemit në 

Shqipëri. Dhe ky ishte tregues i qartë se LPK-ja, në 
esencë, kishte si qëllim parësor çështjen kombëtare 
mbi çdo ideologji, ashtu siç ishte shprehur një ndër 
themeluesit emblematik të LPK-së, Jusuf Gërvalla, në 
një intervistë të realizuar para demonstratave të vitit 
1981, përkatësisht në vitin 1980, e publikuar më 20 janar 
1982 në gazetën gjermane “Tagische Zeitung”, në 
njërën nga pyetjet e gazetarit të kësaj gazete, se a do 
ta kërkonit bashkimin me Shqipërinë, pavarësisht se në 
Shqipëri mbretëron sistemi radikal komunist, radikal 
demokratik ose një sistem i së drejtës? Jusuf Gërvalla 
përgjigjet: Pavarësisht nga çfarëdo sistemi! 

Ihsan Toptani, Anton Logoreci, Sami Repishti, Hysen 
Tërpeza, Tahir Kerrnaja dhe ca shembuj të tjerë të izoluar, 
ishin shembuj të rrallë në kuadër të emigracionit politik 
shqiptar nga gjenerata e vjetër (pas Luftës së Dytë 
Botërore), të cilët nuk ishin të preokupuar vetëm me 
veprimtarinë kundër Enver Hoxhës, por në një mënyrë 
ose tjetër preokupoheshin dhe angazhoheshin për të 
ndihmuar Kosovën në rrugën e saj drejt lirisë. 

Më konkretisht, organizimi i takimit me Ihsan Toptanin 
ishte në vazhdimësinë e krijimit të kontakteve, respek-
tivisht informimit dhe njohjes së realitetit të situatës së 
shqiptarëve në Jugosllavi, por dhe njohjes së Ihsan 
Toptanit me eksponentë të LPK-së, që si organizatë 
shihej me rezerva nga qarqe të caktuara për shkak të 
vijës së majtë ideologjike. Si personalitet, Ihsan Toptani, 
përveçse në të kaluarën e kishte dëshmuar përkushti-
min e tij për të ndërmjetësuar mes palëve për të gjetur 
kompromis për qëllimet kombëtare (në cilësinë e 

organizatorit për mbarëvajtjen e Konferencës së Mukjes 
në vitin 1943), në këtë vazhdë, pasi emigroi në Mbretë-
rinë e Bashkuar, është konsideruar në vazhdimësi si 
personaliteti shqiptar më kredibil edhe për shkak të 
neutralitetit të tij rreth përplasjeve ideologjike të emi-
gracionit shqiptar nga Shqipëria. Rrjedhimisht, Ihsan 
Toptani ishte informues kredibil për autoritetet e 
Mbretërisë së Bashkuar në lidhje me çështjen shqiptare 
në përgjithësi. Në këtë kuadër Berit Backeri jorastësisht 
konsideronte se informacioni për eksponentët e emi-
gracionit politik nga Kosova (të cilët kryesisht ishin 
rreshtuar në grupime organizative të majta), nuk per-
ceptohej në mënyrë të duhur nga diplomacia perëndi-
more për shkak se shpërndahej një dezinformim nga 
ana e diplomacisë jugosllave në kuptimin se shqiptarët 
në Jugosllavi jo vetëm se dëshirojnë ta shkatërrojnë 
shtetin jugosllav, por dëshirojnë ta ndryshojnë edhe 
rendin shoqëror, duke aluduar se ata janë fanatikë dhe 
ekstremistë majtistë etj. Prandaj, Berit Backeri insi-
stonte se informacioni i drejtpërdrejtë nga një ndër 
drejtuesit e LPK-së në emigracion do të shërbejë për një 
perceptim më të duhur, dhe se Ihsan Toptani e të tjerët 
ishin njerëz të duhur të cilët do mund ta shpinin më 
tutje këtë informacion dhe perceptim të duhur, sido-
mos duke e marrë parasysh faktin se në kontekstin e 
kohës, Mbretëria e Bashkuar konsiderohej shteti më 
kredibil për ta ndarë informacionin me vendet mike 
perëndimore, njëherësh konsiderohej se Mbretëria e 
Bashkuar kishte informacionin më të saktë për zhvilli-
met historiko-politike të shqiptarëve. Në fakt, Berit 

Backer kishte krijuar shpejt bindjen e duhur për LPK-në, 
duke u njohur dhe diskutuar me eksponentë të LPK-së 
(Nufri Lekën, Ibrahim Kelmendin, Xhavit Halitin etj.), të 

cilët ajo i konsideronte si të pangarkuar ideologjikisht 
dhe, thjesht, si patriotë shqiptarë të cilët, për shkak se 
konsideronin se shqiptarët në Jugosllavi duhet gjith-
monë të jenë luajalë ndaj shtetit amë Shqipërisë, ishin 

rreshtuar në një organizatë të majtë në dukje, por jo në 
esencë, dhe se nuk ishin rob të asaj të majte që në 

shtetet lindore kishte degraduar në totalitarizëm dhe 
autoritarizëm, dhe se si qëllim kryesor kishin lirinë dhe 
barazinë e shqiptarëve me popujt e tjerë në Jugosllavi. 

Rrjedhimisht, themelimi dhe ngritja e GKKNH-së 
ishte rezultat i bashkëpunimit ndërmjet Berit Backerit, 
Nufri Lekës dhe Kristoffer Gjøtterudit, si dhe i mbësh-
tetjes së dhënë nga LPK-ja si organizatë, përmes dy prej 
eksponentëve të saj kryesorë të asaj kohe: njërit, anëtar i 
kryesisë dhe i angazhuar në riorganizimin e LPK-së (Xhavit 
Haliti), dhe tjetrit, anëtar i këshillit të përgjithshëm dhe 
përgjegjës për kontaktet me autoritetet dhe organi-
zatat e huaja (Ibrahim Kelmendi). Në bazë të një nevoje 
dhe kërkese nga Berit Backeri, aktiviteti i GKKNH-së nuk 
u formalizua si pjesë e LPK-së, por u mbajt në fshehtësi
për një pjesë të madhe të organizatës si dhe vet Komi-
tetin Norvegjez të Helsinkit. Rrjedhimisht, përfaqësuesi
i LPK-së, Nufri Lekaj, i cili gjatë kësaj kohe ishte anëtar i
Këshillit të Përgjithshëm të LPK-së (Dega jashtë vendit),
mund të ishte formalisht përgjegjës i GKKNH-së, në
cilësinë e viktimës së torturës nga regjimi jugosllav, si
ish-i burgosur dhe i përndjekur politik, por nuk mund të

ishte formalisht përgjegjës i GKKNH-së, në cilësinë e 
“njeriut të LPK-së”. Megjithëkëtë, në realitet, struktura 
e LPK-së ishte aktive në mbështetje të GKKNH-së, edhe 
pse kjo mbështetje nuk ishte e formalizuar, dhe GKKNH 
funksiononte kryesisht si një sektor i lobizmit dhe i 
diplomacisë joformale i LPK-së për Kosovën. Në fakt, 
duhet të kihet parasysh se gjatë kësaj periudhe, për-
veçse veprimtaria e LPK-së në Kosovë (Dega brenda 
vendit) ishte veprimtari tërësisht klandestine, edhe 
veprimtaria e LPK-së (Dega jashtë vendit) ishte veprim-
tari gjysmë klandestine. 

Gjatë qëndrimit të sipërcekur në Londër, Nufriu 
është angazhuar vullnetarisht për të bërë regjistrimin e 
disa qindra të burgosurve politikë shqiptarë në regji-
strin qendror në Amnesti Internacional në Londër, 
meqë shpesh kishte vështirësi të regjistroheshin të 
burgosurit politikë shqiptarë si të “burgosur të ndër-
gjegjes” për shkak se aktakuzat serbo-jugosllave ishin 
të bazuara në “veprimtari armiqësore subverzive” dhe 
Amnesti Internacional i regjistronte këta të burgosur, 
por nuk i klasifikonte si “të burgosur të ndërgjegjes”. 
Me punën disamuajshe ka arritur ta dëshmojë prakti-
kën e “akuzave” serbe dhe të “dënimeve”, ku del në 
pah se dënimet ishin “politike” e jo “subverzivo-
armiqësore”. Kjo ndikoi që mbi 300 të burgosur të 
kohës nga numri i madh i të burgosurve në listat e 
Amnesti Internacional të adaptohen si të “burgosur të 
ndërgjegjes”. 

Si ilustrim në vijim janë dy faksimile. Njëra faksimile 
është lista e emrave dhe adresave të Grupit për 

Kosovën në kuadër të Komitetit Norvegjez të Helsinkit 
(GKKNH-së), i themeluar në vitin 1988, më pastaj i 
quajtur Grupi për Ballkanin i Komitetit Norvegjez të 
Helsinkit (GBKNH). Në këtë dokument janë të listuar 
emrat dhe adresat e kryesisë së Grupit për Kosovën, 
bashkërisht me disa nga anëtarët e udhëheqjes së 
bordit dhe kryesisë së Komitetit Norvegjez të Helsinkit 
(KNH-së), të cilët bashkërisht e mbështetën veprim-
tarinë e GKKNH-së për Kosovën. Në këtë listë janë: Berit 
Backer (social-antropologe dhe veprimtare për të drej-
tat e njeriut, njëherësh kryekoordinatore e GKKNH-së); 
Kristoffer Gjøtterud (profesor i fizikës në Universitetin e 
Oslos dhe veprimtar për të drejtat e njeriut, njëherësh 
dhe nënkryetar i Bordit të Komitetit Norvegjez të 
Helsinkit dhe bashkëkoordinator i GKKNH-së); Nufri R. 
Lekaj (ish-i burgosur dhe i përndjekur politik, anëtar i 
Këshillit të Përgjithshëm të LPK-së dhe veprimtar për të 
drejtat e njeriut, njëherësh përgjegjës për GKKNH-n. Në 
Kosovë ka studiuar elektroteknikë, ndërsa në Norvegji 
ka ndjekur studimet në sociologji dhe gazetari); Tore 
Lindholm (filozof dhe veprimtar për të drejtat e njeriut, 
njëherësh profesor në Universitetin e Oslos); Pål 
Haugland (avokat dhe veprimtar për të drejtat e njeriut). 
Svein Mønnesland (profesor i gjuhëve sllave në Universi-
tetin e Oslos dhe veprimtar për të drejtat e njeriut); 
Aleksander Gleichegewicht (fizikan, disident dhe veprim-
tar për të drejtat e njeriut, njëherësh pjesëtar i lëvizjes 
Solidarnost); Stein Ivar Aarsæther (gazetar dhe veprim-
tar për të drejtat e njeriut, njëherësh kryetar i Bordit të 
Komitetit Norvegjez të Helsinkit); Bjørn Cato Funnemark 

(gazetar dhe veprimtar për të drejtat e njeriut, njëhe-
rësh sekretar i përgjithshëm i Komitetit Norvegjez të 
Helsinkit); Jaroslaw Pawlak (gazetar dhe veprimtar për 
të drejtat e njeriut, njëherësh pjesëtar i lëvizjes Solidar-
nost). GKKNH kishte edhe bashkëpunëtor të jashtëm: 
Shkëlzen Kukleci (sociolog, aktivist i të drejtave të 
njeriut dhe simpatizant i LPK-së, i cili që në vitet 1970 
kishte krijuar miqësi me Berit Backerin, gjatë periudhës 
kur ajo zhvillonte një studim socialantropologjik në 
fshatin Isniq të Kosovës) etj.62 

Faksimilja tjetër është një dokument nga Komiteti 
Norvegjez i Helsinkit, që dëshmon se Grupi për Kosovën i 
Komitetit Norvegjez të Helsinkit nga viti 1990 arriti të 
ketë edhe status zyrtar në kuadër të Komitetit Nor-
vegjez të Helsinkit, i riemëruar si Grupi për Ballkanin i 
Komitetit Norvegjez të Helsinkit (GBKNH), me përgje-
gjësin e Grupit, Nufri Lekën, dhe koordinatoren e 
Grupit, Berit Backerin. Njëherësh kjo faksimile/dokument 
dëshmon se edhe projekti Aksioni Norvegji - Shqipëri 
(ANSh) kishte status zyrtar si pjesë integrale e Komi-
tetit Norvegjez të Helsinkit, me përgjegjësen e këtij 
projekti Berit Backerin dhe koordinatorin e këtij projekti 
Nufri Lekën. 

62 Ndër mbështetësit/bashkëpunëtorët e tjerë të jashtëm të Grupit për 
Kosovën në kuadër të Komitetit Norvegjez të Helsinkit (GKKNH) ishin 
edhe aktivistët e Lëvizjes Popullore të Kosovës (LPK-së): Ali Aliu, Hajrie 
Aliu, Isa Thaçi, Blerim Rexhepi, Jashar Etemaj, Qani Dehari dhe Afet 
Ismajli; si dhe simpatizantët e LPK-së: Jonuz Emini, Xhemadin Neziri, 
Rrahim Përçuku dhe Gëzim Haklaj, ky i fundit njëherësh deputet i Kuvendit 
të Kosovës, po ashtu edhe studentët e Universitetit të Oslos: Anila Hyka 
(IT), Anila Nauni (sociologji), Fisnik Bardudha (IT) dhe Najada Mandi 
(sociologji). 



159 



160 

Faksimilja e tretë në vijim është e paraqitur si dokumentim 
i ndërlidhjes ndërmjet Grupit për Kosovën në kuadër të 
Komitetit Norvegjez të Helsinkit (GKKNH) dhe Lëvizjes 

Popullore për Republikën e Kosovës (LPRK), e njohur 
mëpastaj si Lëvizja Popullore e Kosovës (LPK). 
Konkretisht, bëhet fjalë për korrespondencë të zhvilluar 
përmes faksit ndërmjet Nufri Lekës, përgjegjës i GKKNH-
së (njëherësh anëtar i Këshillit të Përgjithshëm të LPRK-së, 
dega jashtë vendit), dhe Muhamet Kelmendit, nënkryetar 
i LPRK-së, dega jashtë vendit. 

Grupi për Kosovën në kuadër të Komitetit Norvegjez 
të Helsinkit (GKKNH) e mbështeti politikën paqësore të 
Kosovës përmes shkrimeve në medie dhe pjesëmarrjes 

në konferenca ndërkombëtare për të drejtat e njeriut, 
por edhe nëpërmjet shkresave të shumta apeluese 
drejtuar strukturave relevante të procesit të Helsinkit. 
Këto apele synonin që politika paqësore e Kosovës, e 
udhëhequr nga misionari vizionar i paqes, Ibrahim 
Rugova, të merrej seriozisht nga bashkësia ndërkom-
bëtare, në mënyrë që Republika e Kosovës të mos 
neglizhohej në kuadër të vendimeve që merren për 
Jugosllavinë. Madje theksohej se, nëse shqiptarët vazh-
donin të shpërfilleshin, ata do të detyroheshin të ndiqnin 
një rrugë që të gjithë duhet të përpiqeshin ta paranda-
lonin: një konflikt të armatosur me pushtetin kolonial 
serb. 

Në fakt, GKKNH-ja e ka mbështetur politikën paqësore 
të Kosovës deri në vitet 1993–1994, përkatësisht deri në 
momentin kur u bë e qartë se çështja e Kosovës nuk do 
të përfshihej në agjendën ndërkombëtare për zgjidhje, 
konkretisht as në kuadër të Konferencës së Dejtonit. Po 
këto vite, 1993–1994, përkonin edhe me vendimet 
gjithnjë e më të qarta dhe më konkrete të LPK-së për 
fillimin e rezistencës së armatosur, si dhe me vendimin 
e themelimit formal /emërtimit të Ushtrisë Çlirimtare të 
Kosovës (UÇK). 

Si një ndër shembujt se GKKNH ka mbështetur politi-
kën paqësore të Kosovës, në vijim një nga shkrimet e 
përgjegjësit të GKKNH-së, Nufri Lekës, i përkthyer në 
gjuhën shqipe, i vitit 1991, i botuar në gazetën zyrtare 
APEL të Komitetit Norvegjez të Helsinkit. Më tutje në 
vijim është edhe faksimilja e këtij shkrimi në origjinal. 

Vlen të përmendet se disa nga shkrimet për Kosovën 
në gazetën zyrtare APEL të KNH-së përktheheshin në 

gjuhën angleze dhe shpërndaheshin si informacion në 
kuadrin e “Procesit Civil të Helsinkit” (përkatësisht në 
kuadrin e Federatës Ndërkombëtare të Helsinkit - FNH-
së etj.), dhe në kuadrin e “Procesit Ndërshtetëror të 
Helsinkit” (përkatësisht delegacioneve të shteteve perën-
dimore në kuadrin e Konferencës për Siguri dhe Bashkë-
punim Evropian – KSBE-së etj.). 

GAZETA ZYRTARE E KOMITETIT NORVEGJEZ TË 
HELSINKIT, APEL, nr. 2, 1991, 

Publikuar nga Komiteti Norvegjez i Helsinkit 

Kosova dhe shqiptarët, të harruar nga Evropa 

Nga Nufri R. Lekaj 

Kohët e fundit mediet e ndryshme kanë raportuar 
dhe sjell pamje të shumta nga zonat e konfliktit në 
Jugosllavi, duke fokusuar veçanërisht në Kroaci dhe 
Slloveni dhe duke vënë në dukje se ky konflikt është një 
kërcënim për sigurinë në zonën e Ballkanit dhe për 
sigurinë e Evropës në përgjithësi. 

Sa i përket situatës në Kosovë, vazhdojnë të ndodhin 
ato që tashmë i kemi lexuar dhe dëgjuar: dhuna, terrori 
dhe vrasjet dhe siç deklaroi profesori nga Beogradi, 
Vojin Dimitrievic, rishtazi në një mbledhje të hapur në 
Oslo: “Në Kosovë tani kemi një qëndrim të ashpër racist 
nga ana serbe kundër shqiptarëve”. Në medie kemi 
shumë pak informacion rreth situatës në Kosovë, sepse 

Kosova është lënë nën hije për shkak të luftës në 
Kroaci. Perëndimi, sidomos BE-ja, janë të angazhuara 
për një zgjidhje paqësore të konfliktit në Jugosllavi, por 
një zgjidhje e tillë nuk është e mundshme përderisa nuk 
merret seriozisht situata në Kosovë dhe përderisa nën-
vlerësohet dëshira e shqiptarëve për të qenë të pranishëm 
në negociata. Një zgjidhje paqësore e konfliktit në 
Jugosllavi nuk do të ketë sukses në qoftë se nuk merren 
parasysh kërkesat e shqiptarëve në Kosovë. Kërkesat e 
shqiptarëve të Kosovës janë të moderuara, sepse qëllimi 
i shqiptarëve nuk është shkatërrimi i Jugosllavisë, por 
barazia me popujt e tjerë në një union të lirë - jugosllav, 
i përbërë nga shtetet sovrane që janë të pavarura në 
politikat e tyre të brendshme dhe të jashtme. 

Marrëveshja për unionin do t’i sigurojë kufijtë e unionit 
dhe do ta krijojë bazën për një treg të përbashkët eko-
nomik. Shqiptarët janë të vetëdijshëm se në situatën që 
gjenden sot, e kanë të pamundur të formojnë një shtet 
që përfshin tërë popullin shqiptar në Jugosllavi. Pakicat 
në Jugosllavi janë të kurdisura të vazhdojnë të jetojnë 
në republikat e Jugosllavisë. Prandaj, një marrëveshje e 
unionit e ngulitur në të drejtën ndërkombëtare e krijon 
bazën për sigurinë e të drejtave të minoriteteve. 

Si shembull për këtë mund t’i referohemi Kushtetu-
tës së re të Republikës së Kosovës e miratuar nga Parla-
menti i Kosovës më 15.09.90, e cila nuk njihet nga forcat 
okupuese serbe: “Kosova është republikë demokratike 
e përbërë nga shqiptarët (90 %), serbët dhe pakicat e 
tjera kombëtare (10 %) si bartës të sovranitetit të Repu-
blikës”. Duhet ripërsëritur se përpjekjet e shqiptarëve 

të Kosovës nuk kanë qenë kurrë të drejtuara për ta 
shkatërruar Jugosllavinë, por gjithnjë kanë qenë për-
pjekje për pavarësinë dhe barazinë e shqiptarëve në 
raport me republikat e tjera. Këto përpjekje u kanë 
kushtuar shqiptarëve shumë, në veçanti në 10 vjetët e 
fundit. Disa qindra janë vrarë gjatë demonstratave dhe 
protestave, qindra të tjerë janë plagosur dhe mijëra të 
tjerë janë burgosur dhe internuar për veprimtari poli-
tike. Përafërsisht 100 000 shqiptarë janë përjashtuar 
nga vendet e tyre të punës (nga sistemi gjyqësor, admi-
nistrata, shëndetësia, policia, posta, universiteti, shkollat 
etj.) për shkak të bindjeve të tyre politike. Tani në këto 
vende të punës, në vend të shqiptarëve, janë kyçur 
kolonialistët serbë, të cilët marrin paga të dyfishuara 
krahasuar me pagat që kishin shqiptarët në këto vende 
të punës. Rrjedhimisht, Kosova është një “Territor 
autonom” i okupuar nga një fuqi koloniale me emrin 
“Shteti i Serbisë”. Republikat e tjera në Jugosllavi e 
kanë ekskluduar Kosovën dhe shqiptarët në përpjekjet 
për një zgjidhje të konfliktit në Kosovë. Shqiptarët e 
kanë kuptuar këtë qëndrim të republikave të tjera jugo-
sllave (të populluara kryesisht me banorë me origjinë 
sllave) që nënkupton se nuk dëshirojnë t’i pranojnë 
shqiptarët të jenë të barabartë me popujt e tjerë në një 
Jugosllavi të re, duke i lënë kështu shqiptarët të mbesin 
një koloni e Serbisë. Mbas një përpjekje nga ana e 
Perëndimit, shqiptarët filluan të shpresojnë për një të 
ardhme më të mirë. Këshilli i Evropës i ka dënuar shkel-
jet e të drejtave të njeriut nga regjimi serb në Kosovë. 
Të njëjtën gjë e ka bërë Kongresi Amerikan, gjithashtu 

edhe partitë politike dhe organizatat për të drejtat e 
njeriut. Shqiptarët me udhëheqjen e tyre demokratike 
dhe “Gandin e shqiptarëve”, dr. Ibrahim Rugova, kanë 
krijuar simpati në vijën e tyre politike kundër regjimit 
shtypës serb. 

Pavarësisht prej provokimeve dhe represioneve nga 
ana serbe, asnjë serb në Kosovë nuk është dëmtuar, 
plagosur ose vrarë nga shqiptarët. Kjo tregon se me 
çfarë lloj konflikti kemi të bëjmë: një luftë e pastër 
çlirimtare me mjete demokratike kundër një pushtuesi 
kolonialist. Shpresat e shqiptarëve për ndihmë nga Perën-
dimi kanë filluar të zbehen. BE-ja i ka ftuar të gjitha repu-
blikat jugosllave në negociatat në Hagë, por ka harruar 
ta ftojë edhe republikën e shtatë, Republikën e Kosovës. 
Pse? A duhet Kosova të sakrifikohet për interesat serbe 
dhe kroate? A do ta përsëritë Evropa, Londrën dhe 
marrëveshjen e Versajës për Jugosllavinë, e përsëri t’i 
sakrifikojë shqiptarët për Serbinë? 

Ky neglizhim ndaj shqiptarëve në Jugosllavi tregon 
se BE-ja po e përgatit një marrëveshje të re për Jugoslla-
vinë, që nuk merr parasysh interesat e shqiptarëve. Në 
Londër dhe Versajë ka qenë më e lehtë për të bërë këtë. 
Por tani situata është krejtësisht ndryshe në Evropë, ku 
demokracia dhe liria janë fjalët më të dashura të kom-
beve të shtypura dhe do të jetë e vështirë për çdo shtet 
tjetër dhe për BE-në për të luajtur me fatin e popujve të 
shtypur. Në veçanti kur është fjala për shqiptarët, kjo 
është një lojë e rrezikshme. Nuk duhet të harrohet se 
shqiptarët në Jugosllavi janë populli i tretë për nga 
madhësia demografike (3 milionë) sa e gjithë popullsia 

në Shqipëri. Nëse vazhdohet të shpërfillen shqiptarët, 
ata do të detyrohen për atë që ne të gjithë duhet të për-
piqemi ta parandalojmë, për një konflikt të armatosur 
me pushtetin kolonial serb. Një situatë e tillë mund të 
çojë edhe në ndërhyrjen nga Shqipëria për t’i ndaluar 
krimet e luftës ndaj shqiptarëve në Kosovë (çfarë tek-
nologjie ushtarake ka Serbia tregohet edhe nëpërmes 
eksportit të armëve të Serbisë në Irak). Është e qartë se 
nuk dëshirojmë të ndodhë një zhvillim i tillë në Ballkan. 
Prandaj është shumë e rëndësishme për të gjitha palët 
në tryezën e bisedimeve të mos i harrojnë shqiptarët të 
cilët kanë vullnet për bashkëpunim dhe duan të marrin 
pjesë në negociata. 

Në vijim, faksimilja e këtij shkrimi në origjinal: 

Në cilësinë e përgjegjësit të GKKNH-së, Nufri Lekës 
nga viti 1988 i jepej mundësia që si delegat nga Komiteti 
Norvegjez i Helsinkit (KNH) të takojë nëpër konferenca 
ndërkombëtare për të drejtat e njeriut, personalitete 
me influencë politike, në të cilat e shfrytëzonte rastin 
në maksimum edhe gjatë bisedave joformale, duke i 
informuar më hollësisht për shkeljet e të drejtave të 
shqiptarëve në Jugosllavi dhe duke dhënë argumente 
për kërkesën me mjete paqësore “Kosova Republikë” 
si zgjidhje kompromisi dhe si zgjidhje që stabilizon 
politikisht Ballkanin. Përveç të tjerash, në kuadër të 
kësaj veprimtarie, në cilësinë e përgjegjësit të GKKNH-
së, Nufriu u ftua të marrë pjesë edhe në mbledhjen 
themeluese të Asamblesë Qytetare të Helsinkit në 
Pragë, prej datës 18 deri më 21 tetor 1990, e cila ishte e 
sponsoruar nga një ndër iniciuesit e saj, Vaclav Havel, i 
cili, ashtu sikurse disidenti tjetër çek Jarosllav Shabata, 
në mënyrë implicite ishin për krijimin e strukturave të 
reja panevropiane, që nënkuptonte një riorganizim 
panevropian, duke filluar nëpërmes Asamblesë Qytetare 
të Helsinkit. Edhe GKKNH e përkrahte këtë ide, ngaqë 
shpresohej se Kosova do të mund të faktorizohej poli-
tikisht nëpërmes konceptit të të drejtave të njeriut, 
duke u anëtarësuar në një ristrukturim të ri organizativ 
panevropian në përpjekjet për t’u dekolonizuar nga 
Serbia në bazë të parimit për vetëvendosje. Por, ideja e 
sllovenit Tomazh Mastnak u mbështet më shumë, që 
Asambleja Qytetare e Helsinkit të mbetet një organi-
zatë e asociacioneve të ndryshme joqeveritare të qyte-
tarëve. Në kuadër të kësaj mbledhje, më 20 tetor u 
mbajt një tribunë e veçantë për Kosovën, Irlandën 

veriore dhe Transilvaninë, ku Nufriu i bëri një kritikë 
qasjes që dominonte në diskursin e politikës perën-
dimore që, duke u thirrur në emër të një Evrope të 
bashkuar dhe të integruar, njëkohësisht ndërkomuni-
kohej e drejta për vetëvendosje për shqiptarët në 
Jugosllavi. Rrjedhimisht, shpresën për një Evropë të 
bashkuar dhe të integruar, që parashihte ta përfshinte 
edhe Ballkanin dhe që nuk merrte parasysh zgjidhjen e 
çështjes shqiptare në Jugosllavi, në fjalimin e tij në këtë 
tribunë, Nufriu e cilësoi si: një eufori utopike që vetëm 
zëvendëson euforinë utopike të socializmit nga e cila 
mezi kishim dalë dhe se nuk guxojmë të mashtrohemi 
prapë, sidomos ne shqiptarët, sepse pa u zgjidhur çësh-
tjet e pazgjidhura nacionale në Evropë, në veçanti çështja 
shqiptare në Jugosllavi, nuk mund të shpresojmë për 
një Evropë të bashkuar dhe të integruar. I pranishëm 
ishte edhe delegacioni nga Kosova i kryesuar nga 
Shkëlzen Maliqi, i cili, në lidhje me këtë mbledhje 
themeluese të Asamblesë Qytetare të Helsinkit në 
Pragë (përfshirë edhe një pjesë të këtij prononcimi të 
Nufriut), ka shkruar dhe botuar një shkrim në gazetën 
“Koha” më 3 nëntor 1990. Në vazhdën e kësaj veprim-
tarie, Nufriu, përveç të tjerash, merr pjesë edhe në 
konferencën në Veronë (Itali) prej 17 deri më 20 shtator 
1992, e ashtuquajtur “Forumi për Paqe dhe Pajtim në 
ish-Jugosllavi” ku, përveç të tjerëve, morën pjesë për-
faqësues nga Federata e Helsinkit. Konferenca u udhë-
hoq nga një komitet prej 13 personash, në krye me 
Alexander Langer (anëtar i Parlamentit Evropian dhe 
president i Grupit Greens/EFFA në Parlamentin Evropian) 
dhe nga znj. Marijana Grandits nga Austria. Konkretisht, 

konferenca kishte të bënte me propozimet për gjetjen 
e zgjidhjes së krizës politike në Jugosllavi.63 Në këtë 
konferencë në delegacionin nga Norvegjia, Nufriu ishte 
së bashku me profesorin e filozofisë, Tore Lindholm. 
Gjatë kësaj konference, në kuadër të delegacionit 
skandinav, Nufriu pati rastin të marrë pjesë në një darkë 
joformale me Alexander Langer dhe gjatë një bisede 
me të, duke menduar se është norvegjez dhe, pasi e 
kuptoj se ishte shqiptar, u bë kurioz të dijë më shumë 
për Kosovën dhe, përveç të tjerash, u argumentua se 
kërkesa “Kosova Republikë nënkupton zgjidhjen më të 
mirë të problemeve serioze të të drejtave të njeriut në 
Jugosllavi”.  

    Si orientim më konkret në lidhje me pjesëmarrjen e 
përgjegjësit të GKKNH-së në konferenca 
ndërkombëtare dhe vendore (brenda Norvegjisë), në 
vijim paraqiten dy faksimile. E para është shkrimi i 
Shkëlzen Maliqit (3 nëntor 1990), i cili lidhet me 
pjesëmarrjen në mbledhjen themeluese të Asamblesë 
Qytetare të Helsinkit në Pragë. E dyta pasqyron 
pjesëmarrjen në sesionin e Forumit për të Drejtat e 
Njeriut në Oslo, me temë Ballkanin/Jugosllavinë.  

63“Konklusjoner fra Veronakonferansen”, Appell, nr. 1 (1993), Den norske 
Helsingforskomité, Oslo. 

 SHTËPIA NORVEGJEZE E TË DREJTAVE TË NJERIUT 
              THE NORWEGIAN HUMAN RIGHTS HOUSE 

 Të dashur anëtarë dhe të gjithë të interesuarit! 

  Oslo, 26 prill 1991 

     SESION I FORUMIT TË TË DREJTAVE TË NJERIUT. TEMA: 
 BALLKANI. 30/4, ORA 17:30 

    Ju rikujtojmë sesionin tonë të shpallur (në buletinin nr. 



173 

 2/1991), një sesion i Forumit të të Drejtave të Njeriut, që 
    do të mbahet më 30 prill në orën 17:30. Tema: Ballkani. 

    Si folës mbi problematikën e Ballkanit/Jugosllavisë do të 
 jenë: profesori Svein Mønnesland nga Universiteti i Oslos; 
 Ivan Poljac, përfaqësues i Asociacionit Kroat në Norvegji; 
 Nufri R. Lekaj nga Komiteti Norvegjez i Helsinkit, Grupi i 
 Kosovës; Halvor Tjønn nga gazeta Aftenposten; si dhe  

    Stein Ivar Aarsæther, kryetar i bordit të Shtëpisë   - 
  Norvegjeze të të Drejtave të Njeriut, në rolin e moderatorit. 

    Pjesëmarrësit do të kenë mundësi të blejnë birrë, ujë 
    mineral, verë të kuqe dhe ushqime të lehta. 

    Të gjithë janë të mirëpritur ngrohtësisht për një debat të 
  fuqishëm dhe takim social. 

    Me nderime, 

    Sissel H. Føyn 
    Drejtoreshë Ekzekutive 

Njëkohësisht, vlen të përmendet se pas iniciativës 
dhe insistimit të vazhdueshëm të Nufriut në Komitetin 
Norvegjez të Helsinkit, por edhe sqarimit të perspek-
tivës politike për çështjen e shqiptarëve në ish-Jugo-
sllavi (të cilët për dallim të popujve të tjerë në Jugosllavi 
ishin përcaktuar për zgjidhje të problemeve politike me 
mjete paqësore), në mbledhjen vjetore të Komitetit 
Norvegjez të Helsinkit, mbajtur në godinën e parlamentit 
norvegjez më 19.03.1991, sekretari gjeneral i Komitetit 
Norvegjez të Helsinkit, Bjørn Catto Funnemark, pro-
pozon publikisht, dhe unanimisht aprovohet si një nga 
pikat e “këshillimit” të politikës së jashtme norvegjeze: 
“Kosova Republikë është zgjidhja më e mirë e proble-
meve serioze e të drejtave të njeriut në Jugosllavi”. Ky 
amendamentim nga ana e një organizate pothuajse 
gjysmështetërore ishte shumë i rëndësishëm për kohën, 
mbase rasti i parë kur bëhen propozime për zgjidhje 
politike, dhe një forcim i ndikimit lobist dhe i diploma-
cisë joformale të Kosovës në Norvegji, në përgjithësi në 
Skandinavi, dhe në kuadër të Procesit Civil të Helsinkit 
(Federatës Ndërkombëtare të Helsinkit). 

Në lidhje me këtë, si dëshmi orientuese dhe kon-
krete, në vijim paraqitet faksmilja - përkatësisht shkrimi/ 
lajmërimi i Nufriut, i botuar në gazetën Shkëndija në prill 
1991, ku jepet informacion mbi vendimin e Komi-tetit 
Norvegjez të Helsinkit të datës 19 mars 1991.: 

Çështja e Kosovës nuk arriti të imponohej për zgjidhje 
në kuadër të Konferencës së Dejtonit pavarësisht prej 
përpjekjeve të gjithanshme që zhvilloheshin që para 
shembjes së murit të Berlinit. Këto përpjekje u arti-
kuluan dhe u shtrinë përmes degës së LPK-së jashtë 
vendit, përfshirë Grupin për Kosovën në kuadër të 
Komitetit Norvegjez të Helsinkit, i ndërlidhur me LPK-
në, si dhe angazhimin e rëndësishëm, në kohë dhe 
hapësirë, të disa strukturave të tjera të ish-emigracionit 
politik shqiptar, të themeluara para shembjes së murit 
të Berlinit: Organizatës “Rinia Shqiptare-Kosovare në 
Botën e Lirë” në Nju-Jork; Klubit Kombëtar “Jusuf 
Gërvalla” në Nju-Jork, i cili për një periudhë funksionoi 

si degë e LPK-së; Besëlidhjes Kombëtare Demokratike 
Shqiptare në Shtutgart; Komitetit të Kosovës për të 
Drejtat dhe Liritë e Njeriut në Bruksel; Komitetit të 
Kosovës për Informimin e Opinionit Botëror në Gjenevë, 
që rezultoi nga strukturat e LPK-së; Shoqatës “Migjeni” 
në Lubjanë; dhe Ligës Qytetare Shqiptaro-Amerikane, 
ndër të tjera. Duke përfshirë edhe përpjekjet e shtuara 
dhe vendimtare pas shembjes së murit të Berlinit - të 
zhvilluara përmes Këshillit për të Drejtat dhe Liritë e 
Njeriut në Prishtinë, Komitetit Kosovar të Helsinkit, 
Lidhjes Demokratike të Kosovës, Qeverisë së Kosovës 
në ekzil, degëve të LDK-së në diasporë, Komitetit të 
Kosovës në Paris dhe Këshillit Kombëtar Shqiptaro-
Amerikan, ndër të tjera, duhet veçuar veçanërisht anga-
zhimi me ndikim të madh i presidentit Ibrahim Rugova, 
i cili, me vizionin e tij politiko-diplomatik dhe përkushti-
min ndaj rrugës paqësore, dha kontribut vendimtar në 
ndërkombëtarizimin maksimal dhe afirmimin ndërkom-
bëtar të çështjes së Kosovës. 

Edhe pse përmes këtyre përpjekjeve nuk u arrit që 
çështja e Kosovës të përfshihej për zgjidhje në kuadër 
të Konferencës së Dejtonit, ky angazhim ishte thelbë-
sor për ndërkombëtarizimin dhe afirmimin e plotë të 
Kosovës, si dhe për krijimin e një baze të fuqishme 
legjitimiteti politik dhe moral mbi të cilën më vonë u 
mbështet dhe u legjitimua lufta e Ushtrisë Çlirimtare të 
Kosovës (UÇK) si mjet i fundit dhe katalizator drejt 
çlirimit të vendit. 

Pas përfundimit të Konferencës së Dejtonit në vitin 
1995 dhe çlirimit të Kroacisë me forcat e veta, në 
Kosovë filluan të shtoheshin aksionet e armatosura të 

UÇK-së pavarësisht prej numrit ende të kufizuar të 
pjesëtarëve të saj. Gjatë vitit 1997 UÇK-ja pësoi disa 
goditje të njëpasnjëshme nga forcat serbe; megjithatë, 
veprimtaria e saj vazhdoi, duke arritur së shpejti të 
shfaqej hapur para opinionit publik. Një moment kyç në 
këtë drejtim ishte 28 nëntori 1997, kur në Llaushë të 
Drenicës, gjatë varrimit të mësuesit Halit Gecaj, i vrarë 
nga forcat policore serbe, tre komandantë të UÇK-së - 
Rexhep Selimi, Mujë Krasniqi dhe Daut Haradinaj - u 
paraqitën publikisht në prani të një numri të madh 
qytetarësh. Kjo paraqitje u interpretua si dalja e parë e 
hapur e UÇK-së në skenën publike, duke sinjalizuar 
kalimin e saj nga veprimtaria e fshehtë në një fazë të 
deklaruar të rezistencës së armatosur. Megjithatë, 
edhe pas kësaj ngjarjeje, në qarqe ndërkombëtare 
vazhdonin të ekzistonin dyshime lidhur me ekzistencën 
dhe përmasat reale të UÇK-së. Në këtë rrethanë u vle-
rësua si e domosdoshme që ekzistenca e UÇK-së të mos 
vihej më në pikëpyetje dhe që mbështetja për të të 
zgjerohej, veçanërisht në mesin e diasporës shqiptare. 
Rrjedhimisht, më 9 dhjetor 1997, Nufri Lekaj, në cilësinë 
e bashkëpunëtorit të afërt dhe me miratimin e Sektorit 
të Rëndësisë së Veçantë të LPK-së / Shtabit Qendror të 
UÇK-së (por pa dijeninë dhe miratimin e përgjithshëm 
të LPK-së), dha deklaratë publike për radiotelevizionin 
shtetëror norvegjez (NRK) në përkrahje të UÇK-së. 
Qëllimi i deklaratës ishte të kontribuonte në afirmimin 
e UÇK-së si faktor real politik e ushtarak në drejtim të 
zgjidhjes së çështjes së Kosovës dhe t’i inkurajonte 
shqiptarët e diasporës për mbështetje më të gjerë ndaj 
saj. Deklarata u transmetua në mediet skandinave dhe 

më gjerë, ndërsa u pasqyrua edhe në mediet shqiptare, 
përfshirë gazetat “Bujku” dhe “Rilindja”, me tituj “Mjetet 
skandinave të informimit rreth ekzistimit dhe aksioneve 
të UÇK-së”64 Në vijim janë fragmentet nga gazeta “Bujku” 
dhe nga gazeta “Rilindja” : 

64 Gazeta Bujku, “Mjetet skandinave të informimit rreth ekzistimit dhe 
aksioneve të UÇK-së – Edhe durimi e ka fundin,” 10 dhjetor 1997; “Siç 
thekson gazeta norvegjeze “Dagens Nytt”, në këtë shtet shqiptarët kanë filluar 
të grumbullojnë mjete dhe të regjistrohen vullnetarisht në radhët e UÇK-së. 
Ka disa ditë rresht që gati në të gjitha mjetet skandinave të informimit është 
duke u folur e shkruar për aksionet e ndërmarra të UÇK-së në disa mjedise 
të Kosovës, të cilat ishin të drejtuara kundër stacioneve dhe policëve serbë 
si dhe të bashkëpunëtorëve shqiptarë të kësaj policie. Edhe sot, duke shikuar 
buletinet e ndryshme informative, vërehet një interesim i shtuar i këtyre 
agjencive lidhur me ekzistimin apo mosekzistimin e UÇK-së. […] Në këtë 
informatë, të cilën e konfirmuan edhe mjetet suedeze të informimit, thuhet 
se Nufri Lekaj është njëri ndër ata që bën pjesë në udhëheqjen e kësaj 
organizate, i cili për këtë qëllim thekson se UÇK-ja synim kryesor dhe të 
vetëm ka çlirimin e Kosovës nga Serbia...” 

Për më tepër, tendenca për ta neglizhuar ekzisten-
cën e UÇK-së, si dhe spekulimet se UDB-a mund të 
qëndronte pas saj, ose se UÇK-ja ishte një organizatë 
terroriste, siç propagandohej nga regjimi serb me qëllim 
pengimin e mbështetjes ndërkombëtare, shkonin në 
dëm të UÇK-së, e cila përbënte shpresën dhe mundësinë 
e fundit të shqiptarëve të Kosovës për t’u çliruar nga 
pushtimi dhe shtypja e regjimeve shtetërore serbe që 
nga viti 1912. Si rrjedhojë, kishte rëndësi të veçantë që 
organizatat e huaja me kredibilitet të dëshmonin për 
karakterin vetëmbrojtës - çlirimtar të UÇK-së. Në këtë 
kontekst, vlen të theksohet roli i rëndësishëm i Komi-
tetit Norvegjez të Helsinkit, si organizatë këshilluese 

për Ministrinë e Jashtme Norvegjeze dhe me ndikim në 
kuadër të Federatës Ndërkombëtare të Helsinkit. Në 
fakt, sekretari i përgjithshëm i Komitetit Norvegjez të 
Helsinkit, Bjørn Engesland, ishte informuar drejtpër-
drejt për gjendjen duke vizituar zonat e konfrontimeve 
të armatosura në Kosovë gjatë fundvitit 1997. Në 
shpjegimin e tij për gazetën norvegjeze “Dagsavisen”, 
Engesland la të kuptohej se mundësia që UDB-a të 
qëndronte pas UÇK-së ishte e vogël dhe se ishte më e 
mundshme që bëhej fjalë për një rezistencë të armato-
sur me karakter vetëmbrojtës, në kuptimin që UÇK-ja 
përbëhej nga grupe të vogla të armatosura, të cilat 
donin t’i mbronin shtëpitë dhe familjet e tyre. Në lidhje 
me këtë, numri i gazetës norvegjeze “Dagsavisen”, i 
datës 1 shkurt 1998, raportonte, ndër të tjera: “Konfron-
timi i armatosur në Llaushë, më 26 nëntor të vitit të 
kaluar, tregon se pas tij qëndron një grup i organizuar 
mirë - një organizatë që ia doli të ndalonte forcat serbe”, 
thotë sekretari i përgjithshëm Bjørn Engesland nga 
Komiteti Norvegjez i Helsinkit, i cili kohët e fundit ka qenë 
në këtë zonë. Ai vazhdon: “(…) Nuk kam dokumentacion 
që të them me siguri se ekziston UÇK-ja, por konfrontimi 
i armatosur në Llaushë tregon se pas tij qëndron ndonjë 
organizatë nga ana e shqiptarëve, dhe ata ia dolën të 
kryejnë një sulm ushtarak. (…) Ose është UÇK-ja ajo që 
qëndron pas këtyre sulmeve, ose janë grupe të vogla të 
pavarura të armatosura që duan të mbrojnë shtëpitë dhe 
familjet e tyre (…).”65 

65 Dagsavisen (Norvegji), “Vil kjempe for friheten / Klart KLA eksisterer / 
Her ble serberne stanset”, 1 shkurt 1998. Artikuj nga Elisabeth Salvesen dhe 

Engesland ishte sekretar i përgjithshëm i Komitetit 
Norvegjez të Helsinkit për 25 vjet, nga 1995 deri në vitin 
2020. Gjatë periudhës 1995–2002 ai shpesh rrezikonte 
jetën e tij me vizitat në Kosovë dhe në zona të tjera të 
ish-Jugosllavisë, me qëllim që të dëshmonte për të vër-
tetën mbi gjendjen e të drejtave të njeriut dhe zhvilli-
met politike në ish-Jugosllavi. Së bashku me Gjøtterud, 
Backer dhe disa aktivistë të tjerë të shquar, Engesland 
konsiderohet si një nga figurat më të rëndësishme të 
Procesit Civil të Helsinkit, e njohur ndryshe si Lëvizja 
Ndërkombëtare e Helsinkit. Ai e kishte filluar veprimta-
rinë që në vitet ’70, duke marrë pjesë në demonstrata 
para ambasadës sovjetike në Oslo për lirimin e Yuri 
Orlovit dhe të burgosurve të tjerë politikë në Bashkimin 
Sovjetik. Ndër të tjera, ai u nderua me një çmim për 
kontributin e tij në mbrojtjen e të drejtave të njeriut në 
Rusi. Historiania dhe aktivistja e njohur ruse Lyudmila 
Alexeyeva, një nga disidentet e fundit sovjetike që 
mbeti aktive në Rusi pas rënies së murit të Berlinit, e cila 
kishte themeluar Grupin e Helsinkit të Moskës së bashku 
me Orlovin dhe të tjerë në vitin 1976, i dërgoi Engeslan-
dit në vitin 2018 këtë mesazh përshëndetës: “Jeta juaj 
është një shembull i shkëlqyer i shërbimit ndaj një qëllimi 
më të lartë dhe i bashkimit të rrallë midis idealizmit dhe 
profesionalizmit të lartë. Anëtarët e Grupit të Helsinkit të 
Moskës kanë qenë unanimë në dëshirën e tyre për t’ju 
nderuar me këtë shenjë simbolike vlerësimi për kontri-
butin tuaj të jashtëzakonshëm në zhvillimin e lëvizjes për 

Erling Borgen, me intervistë dhe fotografi të Bjørn Engesland gjatë vizitës 
së tij në Kosovë. 

të drejtat e njeriut në Rusi. Do t’ju jem gjithmonë mirë-
njohëse që ishit ndër përfaqësuesit e parë perëndimorë 
që shprehët solidaritet me grupin e vogël të disidentëve 
në Moskë, të cilët sfidonin sistemin totalitar sovjetik, si 
dhe për faktin që ishit ndër themeluesit e Lëvizjes Ndër-
kombëtare të Helsinkit për të Drejtat e Njeriut.”66 Si 
person non grata, i padëshiruar nga autoritetet ruse 
për shkak të angazhimit të tij në fushën e të drejtave të 
njeriut, Engesland e mori çmimin gjatë një konference 
për të drejtat e njeriut në Vilnius, Lituani, ku u takua me 
anëtarë të Grupit të Helsinkit të Moskës. Ai deklaroi: 
“Jam shumë mirënjohës për këtë nderim që më vjen nga 
mbrojtësit më të guximshëm dhe më të përkushtuar të 
të drejtave të njeriut në Evropë. E ndaj këtë çmim me të 
gjithë aktivistët rusë që sakrifikuan jetën e tyre, me ata 
që ende e rrezikojnë jetën kundër padrejtësisë, si dhe me 
kolegët e mi të përkushtuar në Komitetin Norvegjez të 
Helsinkit (NHC).”67 

Në vijim është faksimilja e fragmentit të cituar më 
sipër nga gazeta norvegjeze “Dagsavisen”, e datës 1 
shkurt 1998. Në fotografinë e përfshirë në këtë frag-
ment është Bjørn Engesland gjatë vizitës së tij në Kosovë, 
në fund të vitit 1997, në zonën ku kishte ndodhur kon-
frontimi i armatosur midis UÇK-së dhe forcave të regji-
mit neo-fashist të Milošević-it. 

66 Norwegian Helsinki Committee. “Bjørn Engesland receives award.” 
NHC.no, 29 May 2018. Accessed 31 October 2025. https://nhc.no/en/ 
bjorn-engesland-receives-award/. 
67 Po aty 

https://nhc.no/en/

Në kuadër të këtyre zhvillimeve të fundvitit 1997, 
Nufri Lekaj me bashkëpunëtorë inicioi rikonsolidimin e 
Bashkësisë Shqiptare në Norvegji (BShN), që si rast unik 
në diasporën shqiptare, arriti t’i unifikojë/përfshijë 
brenda vetes të gjitha subjektet politike dhe kulturore 
shqiptare në Norvegji, pa dallim bindjesh politike dhe 
fetare, me një qëllim: në përkrahje logjistike, politike 
dhe diplomatike të UÇK-së. BShN e organizoi edhe 
demonstratën e parë në diasporën shqiptare në për-
krahje të drejtpërdrejtë të UÇK-së. Kjo u bë edhe simbo-
likisht, ngaqë 10 djem veshën uniformën ushtarake me 
emblemën e UÇK-së dhe parakaluan në fillim të rreshtit 
të demonstratës që kishte disa mijëra demonstrues, 
duke bartur banderolat “Rroftë UÇK-ja” dhe flamujt 
kombëtarë shqiptarë. Mund të thuhet se ishte demon-
strata më e madhe në qytetin e Oslos organizuar nga 
ndonjë organizatë jonorvegjeze. Në këtë vazhdë (gjatë 
periudhës së luftës në Kosovë) Nufriu mori përgjegjë-
sinë dhe detyrën e përfaqësuesit politik të UÇK-së për 
Skandinavinë, i emëruar nga përfaqësuesi i përgjith-
shëm politik i UÇK-së, Adem Demaçi, dhe të anëtarit të 

Grupit Diplomatik të UÇK-së. Përfaqësimi i UÇK-së në 
Skandinavi, e veçanërisht në Norvegji, është konside-
ruar i rëndësishëm, meqë në atë kohë Norvegjia udhë-
hiqte OSBE-në nëpërmjet ministrit të Punëve të Jashtme, 
Knut Vollebæk. OSBE ishte vazhdimësi e Procesit të 
Helsinkit, përkatësisht Konferenca për Siguri dhe Bashkë-
punim Evropian - KSBE, si një arenë e konferencave 
ndërkombëtare, të bazuara në Aktin Final të Helsinkit, 
pasi që shërbeu rreth 20 vjet si arenë konferencash, u 
institucionalizua në vitin 1995 në Organizatën për Siguri 
dhe Bashkëpunim në Evropë - OSBE. 

Si rezultat i bashkëpunimit në kuadër të Bashkësisë 
Shqiptare në Norvegji (BShN-së), u bashkuan edhe Fondet 
për Norvegji (Fondi 3 % dhe Fondi VTh). Rrjedhimisht, në 
muajin mars 1998, BShN dërgoi ndihmën e parë 
financiare të një vlere të konsiderueshme shikuar gjërat 
në rrafshin e kohës. Dërgesën e realizuan Isa Thaqi dhe 
Kadri Mehaj duke i dorëzuar shumën prej rreth 700 000 
marka gjermane, kryetarit të Fondit Qendror të Fondit 
VTh në Zvicër, tashmë heroit të kombit, gjeneral Jashar 
Salihut, i cili, sipas kujtesës së dëshmitarëve, me lot në 
sy u tha: “O sa na ndihmon kjo ndihmë se kemi djemtë 
pa bukë e pa plumba”. Këto 700 000 marka gjermane 
(të vlerësuara në forcën blerëse të sotme 2 milionë euro) 
në bazë të gjitha të dhënave rezulton se ishin paratë e 
para të dërguara në këtë shumë për luftën tonë çlirim-
tare. Më vonë janë mbledhur shuma edhe më të mëdha 
nga shtete të tjera duke e përfshirë Norvegjinë, por 
është fjala për hapin e parë dhe periudhën kohore 
97/98. 

Vlen të theksohet se Bashkësia Shqiptare në Norvegji 
(BShN) fillimisht u themelua me iniciativë të LPK-së dhe 
funksionoi në periudhën e viteve 1991-1992. Përkatë-
sisht me fillimin e pluralizmit politik në ish-Jugosllavi u 
krijuan kushtet për të formuar organizata të fuqishme 
gjithëpërfshirëse të shqiptarëve në diasporë (në shte-
tet e ndryshme) dhe Bashkësia Shqiptare në Norvegji 
(BShN) ishte një shembull i mirë për këtë. Por BShN pas 
një viti (që të mos ketë konfuzion dhe përçarje), ven-
dosi ta ngrijë veprimtarinë e vet si rezultat i formimit/ 
konsolidimit të Degës së LDK-së në Norvegji, e cila nuk 
pranoi të bëhej pjesë e BShN-së. Megjithëkëtë, struktura 
e LPK-së në Norvegji e vazhdoi aktivitetin nëpërmes 
GKKNH-së dhe, njëkohësisht, GKKNH/LPK bashkëpunoi 
në aktivitete të përbashkëta me Degën e LDK-së në 
Norvegji në periudhën e viteve 1992-1998. Dega e LDK-
së në Norvegji e udhëhequr me vite nga afaristi Fatmir 
Zymberaj ishe shembull i mirë i bashkëpunimit në mes 
të LPK-së dhe LDK-së për disa vjet, duke i bashkorgani-
zuar të gjitha aktivitetet në Norvegji të cilat kishin 
karakter patriotik për Kosovën. 

Për më tepër, gjatë luftës në Kosovë Bashkësia Shqip-
tare në Norvegji (BShN) inicioi vendosjen e Spitalit Ushta-
rak Fushor NorHosp nga Norvegjia në zonën kufitare 
Shqipëri - Kosovë, në Krume. Kjo ndodhi në bashkë-
punim me stafin mjekësor të organizatës humanitare 
norvegjeze të njohur, Norwegian Aid Committee 
(NORWAC), dhe me mbështetjen financiare të Mini-
strisë së Punëve të Jashtme të Norvegjisë. Në mënyrë 
të veçantë, sektori i BShN-së për shëndetësi në Kosovë 
dhe kryetari i NORWAC-ut, profesor dr. Erik Fosse, 

kishin aplikuar për fonde nga Ministria e Punëve të 
Jashtme e Norvegjisë. Fosse ishte në krye të grupit të 
kirurgëve në këtë spital, i shoqëruar nga anesteziologu, 
profesor dr. Petter Andres Steen, dhe infermierja e 
sallës së operacionit, Kjersti Fiveland. Koordinatorja e 
ekipit të mjekëve ishte patologia Kristin Refsdal, e cila 
lëvizte me ndihmën e një karroce invalidore. Vëllai i 
Kristin Refsdal, gazetari Pål Refsdal, kishte hyrë në 
Kosovë si gazetar lufte në bashkëpunim me BShN-n, 
dhe ishte plagosur gjatë hyrjes në Kosovë. NORWAC 
kishte vetëm një të punësuar të përhershëm, ndërsa të 
tjerët ishin idealistë që punonin kryesisht në shërbimet 
shëndetësore norvegjeze. Këta norvegjezë dhe kolegët e 
tyre të stafit mjekësor në NorHosp qëndruan të heshtur, 
pa kërkuar lavdi apo meritë, por si humanistë të vërtetë 
ndihmuan shumë Kosovën. Jetët e shumë civilëve dhe 
ushtarëve të UÇK-së u shpëtuan në këtë spital ushtarak 
fushor. Me fjalë të tjera, ky spital kishte rëndësi të 
dyfishtë për ushtarët e UÇK-së, pasi ata kishin frikë nga 
plagosjet e rënda apo vdekja si rezultat i trajtimit të 
gabuar mjekësor ose mungesa e trajtimit. Për rrjedhojë, 
ky spital norvegjez u ofroi ushtarëve të UÇK-së siguri, 
po ashtu edhe trajtim të duhur. Koordinator i përgjith-
shëm i këtij spitali ishte BShN, e përfaqësuesit e BShN-
së ishin gjithmonë të pranishëm aty. Vlen të përmendet 
se Norvegjia ishte i vetmi vend perëndimor që ndihmoi 
Kosovën në këtë mënyrë. Fosse është cituar në një 
artikull të gazetës së Universitetit të Oslos, Uniforum, 
duke thënë: “Norvegjia është i vetmi vend që ka pranuar 
lutjen e përfaqësuesve të shqiptarëve të Kosovës në 
mërgim për të ndihmuar në ndërtimin e një spitali fushor. 

Së bashku me Bashkësinë Shqiptare në Norvegji, dhe 
sektorin e kësaj Bashkësie për shëndetësinë në Kosovë, 
NORWAC aplikoi në Ministrinë e Punëve të Jashtme për 
fondet për projektin në Krume. Fosse nuk sheh asgjë 
problematike në faktin që një organizatë ndihmash zgjedh 
një anë në një konflikt, siç ka bërë NORWAC në favor të 
shqiptarëve të Kosovës dhe guerilëve të UÇK-së; përkun-
drazi. “Nëse norvegjezët do të përjetonin luftë në Nor-
vegji dhe do të detyroheshin të arratiseshin në Suedi, ne 
do ta merrnim seriozisht nëse organizatat e ndihmës nga 
Pakistani, Turqia apo Afganistani do të ngritnin kampe 
refugjatësh dhe qendra ndihme pa na pyetur se çfarë na 
nevojitej. Ato duhet të kontaktojnë përfaqësuesit poli-
tikë dhe të hartojnë një plan së bashku”, thotë Fosse. Ai 
konsideron se është e pa vend, madje mund të jetë rrezik 
i vërtetë, të përpiqesh të jesh i paanshëm kur punon në 
zona lufte. “Ne bashkëpunojmë me refugjatët shqiptarë 
të Kosovës dhe tashmë ua kemi dhuruar atyre spitalin. 
Ushtarët e UÇK-së përbëhen kryesisht nga refugjatë, dhe 
ne kemi fituar besim të madh te ata me të cilët kemi 
bashkëpunuar. Për të mos mbetur të paralizuar në veprim, 
duhej të zgjidhnim anë. Shqiptarët e Kosovës kanë qenë 
për një kohë të gjatë të persekutuar, dhe kjo ka arritur 
kulmin me deportimet dhe luftën e muajve të fundit...”.68 

Në vijim, fillimisht është një fotografi nga demon-
strata e parë publike në mbështetje të UÇK-së në dia-
sporë, e mbajtur më 7 mars 1998, e organizuar nga 
Bashkësia Shqiptare në Norvegji (BShN). Faksimilja tjetër 
në radhë është fragmenti nga gazeta e Universitetit të 

68 Marit Schulstok, “Med skalpell i krigssonen”, Uniforum, nr. 10 (1999) 

Oslos “Uniforum”, përkatësisht intervista e mjekëve 
dhe infermierëve kryesorë norvegjezë të Spitalit Fushor, 
në mbështetje të UÇK-së. Dhe një foto (korrik 1998), 
nga e djathta: Nufri Lekaj, Esat Kadrijaj dhe Isa Thaqi në 
mbështetje të UÇK-së në terren, përfshirë asistimin në 
emër të Këshillit të Përgjithshëm të Bashkësisë Shqiptare 
në Norvegji për të ndihmuar në vendosjen e Spitalit Fushor 
nga Norvegjia në zonën e kufirit Shqipëri - Kosovë. 
Gjatë kësaj periudhe, Nufriu, ndër të tjera, në emër të 
Shtabit të Logjistikës dhe Mobilizimit në brezin kufitar, 
ka takuar edhe delegacionin e OSBE-së, anëtarët e të 
cilit kishin ardhur t’i vizitonin të plagosurit, me qëllim që 
t’u shpjegohej se artileria serbe kishte bombarduar 
caqet civile në territorin e Republikës së Shqipërisë dhe 
se nga këto sulme kishin pësuar civilët. Delegacionin e 
shoqëronte deputeti shqiptar Namik Dokle. Në këtë 
rast, Nufriu është paraqitur me prapavijën e tij si anëtar 
i Federatës së Helsinkit dhe aktivist për të drejtat e 
njeriut, duke përfshirë mbrojtjen e të drejtave të refu-
gjatëve. 

Në vitin 1999 Nufri Lekaj nga Qeveria e Përkohshme 
e Kosovës u emërua përfaqësuesi i parë diplomatik i 
Kosovës në Norvegji. Në vjeshtën e po atij viti u bë 
hapja solemne e përfaqësisë diplomatike të Kosovës në 
Norvegji, në një ceremoni ku morën pjesë personalitete 
të rëndësishme politiko-shoqërore norvegjeze: ministri 
Erik Solheim, kryetari i Komitetit për Politikë të Jashtme 
të Parlamentit Norvegjez, Håkon Blankenborg, kryetari 
i Komitetit Norvegjez të Helsinkit, Bjørn Engesland, 
profesorë universiteti, përfaqësues të organizatave 
joqeveritare, gazetarë dhe miq të shumtë të Kosovës 

dhe të shqiptarëve.69 Gjatë periudhës 1999–2000, për-
faqësia diplomatike e Kosovës në Norvegji, përveçse 
organizoi gjatë luftës në Kosovë vizitën e parë në 
Norvegji të kryeministrit të Qeverisë së Përkohshme të 
Kosovës, Hashim Thaçi, zhvilloi një veprimtari të gjerë 
diplomatike dhe mediatike, duke dhënë kontribut të 
rëndësishëm për mbështetjen e Kosovës së sapoçliruar 
nëpërmjet projekteve ndërlidhëse. 

Në qershor të vitit 1999, në kuadër të veprimtarisë së 
përfaqësisë diplomatike të Kosovës në Norvegji, Nufri 
Lekaj, së bashku me Isa Thaçin, Shkëlzen Kuklecin dhe 
Gëzim Haklajn, organizuan kalimin e kufirit dhe shoqë-
ruan gazetaren dhe regjisoren norvegjeze, njëherësh 
anëtare e Bordit të Komitetit Norvegjez të Helsinkit, 
Maria Fuglevaag Warsinska-Varsi, në Kosovë. Qëllimi i 
vizitës ishte realizimi i një filmi dokumentar dhe mble-
dhja e dëshmive mbi krimet e kryera nga regjimi neo-
fashist i Miloševićit gjatë luftës në Kosovë. Në të njëjtën 
kohë ata iniciuan Komisionin për Dokumentimin e Krimeve 
të Luftës. Filmi dokumentar dhe katalogu fotografik i 
Warsinska-Varsi u klasifikuan nga Tribunali i Hagës si 
dëshmi në gjyqin kundër Miloševićit. Paraprakisht, 
Warsinska-Varsi kishte dhënë kontribut të veçantë në 
dokumentimin e krimeve të luftës edhe në Bosnjë për-
mes filmave të saj dokumentarë, shkrimeve dhe foto-
grafive. 

Në vitin 2000 Misioni i Kombeve të Bashkuara në 
Kosovë (UNMIK) funksionalizoi Këshillin e Përkohshëm 

69“Hapja solemne e përfaqësisë diplomatike të Kosovës në Norvegji – 1999,” video në 
YouTube: https://youtu.be/uRyl1UeeRxU. 

https://youtu.be/uRyl1UeeRxU

Administrativ (KPA). Si rrjedhojë, përfaqësia diploma-
tike e Kosovës në Norvegji pezulloi aktivitetin e vet dip-
lomatik pasi KPA-ja nuk kishte një departament për 
punë të jashtme, çka nënkuptonte se Kosova nuk mund 
të kishte përfaqësi diplomatike zyrtare jashtë vendit. 
Megjithatë, duke qenë se Kosova ende nuk ishte njohur 
shtet i pavarur, Nufri Lekaj, së bashku me bashkëpunë-
torët, vendosën në fillim të vitit 2001 të ndërmerrnin një 
formë vetëriorganizimi brenda përfaqësisë së mëpar-
shme, duke e regjistruar atë si Zyrë Interesi të Kosovës, 
me emrin Kosova Office in Norway. Kjo veprimtari kishte 
karakter vullnetar dhe synonte promovimin e njohjes së 
pavarësisë së Kosovës nga vendet skandinave. Edhe 
pse Kosova Office in Norway nuk ishte formalisht për-
faqësi zyrtare e Kosovës, ajo u përshëndet nga kryemi-
nistri norvegjez Kjell Magne Bondevik përmes një letre 
dërguar kësaj zyre më 29 tetor 2001. 

Në vijim është faksimilja e letrës së sipërcekur e për-
shëndetjes nga kryeministri norvegjez Kjell Magne 
Bondevik dërguar Zyrës së Kosovës në Norvegji (Kosova 
Office in Norway) më 29 tetor 2001, ku thuhet: “Ju 
falënderoj përzemërsisht për përgëzimin tuaj me rastin e 
marrjes së detyrës së kryeministrit! Të fala të përze-
mërta, Kjell Magne Bondevik”70 

70 Kjell Magne Bondevik, letër dërguar Zyrës së Kosovës në Norvegji, 29 tetor 2001, 
Oslo, dokument zyrtar nga Zyra e Kryeministrit të Norvegjisë 
(Statsministeren). 

Pas shpalljes së pavarësisë së Kosovës më 17 shkurt 
2008, Kosova Office in Norway organizoi vizitën e një 
delegacioni të Kosovës në Norvegji në mars të po atij 
viti. Më konkretisht, më 28 mars 2008, në orën 10:00, 
gjatë takimit në Ministrinë e Punëve të Jashtme të 
Norvegjisë, ku morën pjesë Sabri Hamiti, Xhavit Haliti, 
Daut Haxhaj dhe Nufri Lekaj, sekretarja e parë e mini-
strit të Jashtëm norvegjez njoftoi se Mbretëria Norve-
gjeze, nga ajo ditë - 28 mars 2008 - e njeh zyrtarisht 
Republikën e Kosovës. (Deri në këtë datë Norvegjia nuk 
e kishte formalizuar njohjen e pavarësisë së Kosovës të 
shpallur nga Kuvendi i Kosovës më 17 shkurt 2008). Po 
atë mbrëmje u organizua një ceremoni festive me 

rastin e njohjes formale të pavarësisë së Kosovës nga 
shteti norvegjez71, gjatë së cilës Nufri Lekaj njoftoi 
mbylljen e Kosova Office in Norway, duke theksuar se 
zyra kishte përmbushur misionin e saj si nismë vullne-
tare për promovimin e njohjes së Republikës së Kosovës 
nga Norvegjia dhe vendet e tjera skandinave. Megjithatë, 
për të mos iu shmangur përgjegjësisë ndaj Kosovës, 
Lekaj i njoftoi institucionet përkatëse politike në 
Prishtinë se, në rast nevoje, ishte në dispozicion për të 
kryer çdo shërbim diplomatik për Kosovën, pa pagesë. 
Në këtë vazhdë ai ka vazhduar të ofrojë ndihmë këshi-
lluese dhe profesionale sa herë që i është kërkuar nga 
institucionet e Kosovës, përfshirë edhe angazhimin e tij 
si këshilltar i ministrit të Mbrojtjes, Armend Mehaj, 
gjatë periudhës 2021–2023, pa pagesë. 

Në vijim, në fotografinë e parë dhe të dytë janë Nufri 
Lekaj dhe Armend Mehaj, në shenjë respekti, gjatë një 
vizite te varri i Berit Backerit dhe i Kristoffer Gjøtterudit. 
Ndërsa në fotografinë e tretë Nufri Lekaj është me 
rastin e shënimit të 50-vjetorit të aktit final të Helsinkit 
(gusht 1975-gusht 2025), një aktivitet i organizuar nga 
Komiteti Norvegjez i Helsinkit në bashkëpunim me 
Ministrinë e Punëve të Jashtme të Norvegjisë. Nga e 
majta në foto janë: Aage Borchgrevink, shkrimtar dhe 
këshilltar pranë Komitetit Norvegjez të Helsinkit; Berit 
Lindeman, sekretare e përgjithshme e Komitetit Norvegjez 
të Helsinkit; dhe Jan Brathu, diplomat me përvojë të 
gjatë, i cili iu bashkua Ministrisë së Punëve të Jashtme 

71 “Festa me rastin e njohjes zyrtare të Republikës së Kosovës nga Mbretëria Norvegjeze.” 
Video në YouTube: https://youtu.be/r26sNg7uB1Q. 

https://youtu.be/r26sNg7uB1Q

të Norvegjisë në vitin 1985 dhe ka shërbyer në disa misione 
diplomatike jashtë vendit. Gjatë luftës në Kosovë, Brathu 
luajti rol pothuajse qendror në kuadër të Organizatës 
për Siguri dhe Bashkëpunim në Evropë (OSBE), përka-
tësisht në Seksionin e Kryesimit Norvegjez të OSBE-së 
pranë Ministrisë së Punëve të Jashtme të Norvegjisë 
gjatë viteve 1998-2000, kur Norvegjia kryesonte OSBE-
në nën udhëheqjen e ministrit të Punëve të Jashtme, 
Knut Vollebæk. Në këtë vazhdë ai ka qenë drejtpërdrejt 
i përfshirë në çështjen e Kosovës, veçanërisht në cilë-
sinë e ambasadorit të Norvegjisë në Kosovë dhe Shqipëri 
gjatë periudhës 2011–2016, si dhe shef i Misionit të 
OSBE-së në Kosovë nga tetori 2016 deri në dhjetor 2020. 
Aktualisht Jan Braathu është përfaqësuesi i gjashtë i 
OSBE-së për Lirinë e Medias, i emëruar në dhjetor të 
vitit 2024. 

ARRITJA E VENDOSJES SË ÇËSHTJES SË KOSOVËS 
PËR ZGJIDHJE NË KUADËR TË AGJENDËS 
NDËRKOMBËTARE DHE RRUGA MË TEJ 

Fatkeqësisht, pas një periudhe të gjatë pritjesh dhe 
shpresash për zgjidhje, çështja e Kosovës nuk u përfshi 
në agjendën ndërkombëtare të negociatave, përkatë-
sisht as në kuadër të Konferencës së Dejtonit. Histo-
riani Noel Malcolm e konsideron këtë, ndër të tjera, si 
një goditje ndaj Lëvizjes Paqësore të Kosovës, pasi, 
sipas tij: “Fundi i luftës në Bosnjë nuk e solli edhe për-
fundimin e krizës në Kosovë. Ky fakt ishte vetëm një 
goditje për prestigjin e Rugovës. Ai, në të vërtetë, për 
katër vjet me radhë e kishte bindur popullin e vet se 
duhet të ketë durim derisa bashkësia ndërkombëtare të 
impononte një zgjidhje përfundimtare për ish-Jugo-
sllavinë, në të cilën do të respektoheshin edhe interesat e 
tyre. Mirëpo, zgjidhja e paraqitur nga amerikanët në 
Dejton të Ohajos në nëntorin e vitit 1995, i la shqiptarët e 
Kosovës pikërisht aty ku ishin. E vetmja përkrahje në 
favor të Kosovës ishte një pajtim nga Këshilli i Sigurimit i 
Kombeve të Bashkuara se ‘muri i jashtëm’ i sanksioneve 
kundër Serbisë (duke përfshirë edhe mohimin e të drej-
tës për pjesëmarrje në Fondin Monetar Ndërkombëtar), 
do të mbetej derisa Beogradi ta përmirësonte gjendjen e 
të drejtave të njeriut në Kosovë. Përndryshe, Marrë-
veshja e Dejtonit në përgjithësi ndikoi në konsolidimin e 
sundimit të Miloševićit në Serbi: diplomatët e Perëndimit 
deklaruan haptazi se ata i ishin atij mirënjohës për për-
pjekjet e tij “për vendosjen e paqes” dhe se e konsideronin 

atë si një forcë konstruktive në rajon, largimi i të cilit 
mund të shpinte në një destabilizim”72 

Megjithatë, sikurse në vitet 1988–1990, ndikimi i 
grevave të minatorëve dhe i përpjekjeve politike të 
institucionalistëve në krye me Azem Vllasin, Kaqusha 
Jasharin etj., duke e përfshirë një numër të caktuar të 
delegatëve shqiptarë të Kuvendit të Kosovës, e veçanë-
risht rënia e dhjetëra dëshmorëve në demonstrata 
(kundër nismës dhe suprimimit të dhunshëm të auto-
nomisë së Kosovës) si faktor i brendshëm dhe shembja 
e murit të Berlinit, si faktor i jashtëm, patën ndikimin e 
vet për t’i dhënë legjitimitet ndërkombëtar Lëvizjes 
Paqësore të Kosovës (LDK-së). Gjithashtu, politika e 
Lëvizjes Paqësore para Konferencës së Dejtonit, si 
faktor i brendshëm, dhe gjenocidi në Bosnjë, si faktor i 
jashtëm që preku thellë ndërgjegjen e shteteve perën-
dimore, ushtruan në mënyrë të tërthortë ndikim të 
dukshëm në formësimin e legjitimitetit ndërkombëtar 
të luftës së mëvonshme të UÇK-së, në kuptimin se 
shqiptarët e Kosovës, në bashkëpunim me bashkësinë 
ndërkombëtare, kishin provuar për vite të tëra ta zgjidh-
nin problemin e Kosovës me mjete paqësore, por ishin 
refuzuar nga Miloševići; për pasojë, shtetet perën-
dimore nuk mund të toleronin përsëritjen në Kosovë të 
së njëjtës përmasë gjenocidiale që kishte ndodhur në 
Bosnjë. Veçanërisht duke marrë parasysh edhe faktorin 
gjeopolitik, një konflikt i armatosur në Kosovë - ndryshe 
nga ai në Bosnjë - kishte potencialin e zgjerimit të luftës 

72 Malcolm 2001: 368-369 

përtej kufijve të ish-Jugosllavisë.73 Për më tepër, dy 
merita të veçanta të Lëvizjes Paqësore të Kosovës, në 
krye me akademikun urtak dhe me ndjenjë të lartë për-
gjegjësie politike, Ibrahim Rugovën, janë: nga njëra anë, 
shmangia e luftës në Kosovë në fillimvitet ’90 - në një 
kohë kur një luftë e tillë i konvenonte Serbisë - dhe, nga 
ana tjetër, arritja e ndërkombëtarizimit maksimal dhe 
afirmimit ndërkombëtar të çështjes së Kosovës. 
Përndryshe, ekzistonin gjasa të mëdha që gjenocidi me 
përmasa aq të mëdha që ndodhi në Bosnjë të ndodhte 
me përmasa edhe më të mëdha në Kosovë. 

Njëherësh, vlen të theksohet se mospërfshirja e 
çështjes së Kosovës në Konferencën e Dejtonit për-
bënte një sinjal të qartë se çlirimi i Kosovës nuk mund 
të arrihej vetëm me mjete paqësore. Rrjedhimisht, 
mungonte një “plan B”, një strategji shtesë por, çudi-
tërisht, as pas Konferencës së Dejtonit nuk u arrit të 
sinkronizohej ndonjë strategji e përbashkët për çlirimin 
e Kosovës ndërmjet LDK-së (duke përfshirë edhe 
Qeverinë e Kosovës në ekzil) dhe LPK-së. Kjo nuk nën-
kuptonte domosdoshmërisht që Lëvizja Paqësore duhej 
ta ndryshonte kursin e saj politik në mënyrë radikale, 
pasi një hap i tillë do t’i jepte pretekst Miloševićit dhe 
disa qarqeve ndërkombëtare për ta legjitimuar dhunën 
e shtuar dhe pastrimin etnik ndaj shqiptarëve të Koso-
vës. Po ashtu, kjo nuk nënkuptonte që Lëvizja Paqësore 
të ndërmerrte vetë organizimin e strukturave të arma-
tosura pasi, përveç të tjerash, ajo nuk kishte as përvojë 

73 Lekaj, 2021: 163-164 

në rezistencë aktive dhe as traditë të konspiracionit të 
thellë - tipar që e karakterizonte më shumë LPK-në. 
Prandaj, do të kishte qenë e arsyeshme që Lëvizja Paqë-
sore e Kosovës - përkatësisht drejtuesit kryesorë të 
LDK-së dhe të Qeverisë së Kosovës në ekzil - të kishin 
arritur një marrëveshje të fshehtë me drejtuesit e LPK-
së, në mënyrë që kjo e fundit, edhe me miratimin e tyre, 
të merrte përsipër rolin e organizimit të rezistencës së 
armatosur në kuptimin e ngritjes së një strukture gue-
rile, si mjet i fundit për imponimin e çështjes së Kosovës 
për zgjidhje në kuadër të agjendës ndërkombëtare. Në 
këtë kuptim, që prej themelimit formal - emërtimit të 
UÇK-së (17 nëntor 1994) nga LPK-ja, kjo e fundit do të 
duhej të mbështetej financiarisht nga LDK-ja dhe Qeve-
ria e Kosovës në ekzil, të cilat kishin në dispozicion 
mjete të konsiderueshme të mbledhura nga qytetarët 
e Kosovës. Si institucione të zgjedhura me votë dhe të 
financuara nga kontributet e qytetarëve, ato kishin një 
obligim shtesë për ta shqyrtuar seriozisht një plan B - 
një strategji shtesë në vazhdën e përpjekjeve për liri. Në 
një situatë të tillë lufta e UÇK-së do të kishte mundur të 
zhvillohej, organizativisht, më fuqishëm dhe më efekt-
shëm, në koordinim të brendshëm dhe në harmoni me 
institucionet politike të Kosovës. Mungesa e një koor-
dinimi të duhur dhe të sinkronizuar në kohë bëri që disa 
eksponentë të Lëvizjes Paqësore si nga radhët e LDK-
së, ashtu edhe nga përbërja e Qeverisë së Kosovës në 
ekzil - në disa raste të artikulonin deklarata të pamatura 
dhe, herë pas here, me prirje negative ndaj UÇK-së. Këto 
prononcime, të shprehura si në mjediset mediatike, 

ashtu edhe në takime me përfaqësues ndërkombëtarë, 
rezultuan në dëm të UÇK-së - si në aspektin e vonesës 
së mobilizimit të brendshëm, ashtu edhe në atë të 
vonesës në legjitimimin ndërkombëtar të luftës së saj. 
Në këtë kuptim, këto deklarata mund të konsiderohen 
si një ndër faktorët që shënuan fillimin e mpleksjes 
ndërmjet UÇK-së dhe LDK-së, duke përfshirë edhe 
Qeverinë e Kosovës në ekzil. 

Një ndër protagonistët e proceseve politike në Kosovë 
gjatë viteve ’90 dhe më pas, Blerim Shala, në pasthë-
nien e librit të Bardh Hamzajt, Rrëfimi për luftën dhe 
lirinë: dialog me komandantin Ramush Haradinaj (1999), 
përveç të tjerash, shkruan: “Kurrë Serbia nuk do ta 
braktisë Kosovën. Kurrë Perëndimi nuk do të intervenojë 
ushtarakisht në Kosovë. Kurrë Kosova nuk do të bëhet e 
lirë dhe e pavarur. Ishin këto qëndrime politike të cilat 
ishin lidhur si gur rreth qafës së secilit shqiptar në vitet e 
nëntëdhjeta. Ideja e pavarësisë, e cila ishte zyrtarizuar në 
vitin 1990-1991, me vendimet e Kuvendit të Kosovës dhe 
me votën e qytetarëve në Referendum, në të nëntë-
dhjetat, u bë një fjalë goje, një llomotitje, një mburojë për 
ta mbajtur monopolin e një pushteti të rremë që ndër-
tohej pra mbi prononcimin verbal në dobi të shtetit të 
Kosovës. Në vete, secili prej nesh, druante që për të 
gjallët tanë nuk do të përjetonim asnjë ditë të vetme, 
asnjë çast të vetëm në liri. Robëria dukej si kob i për-
jetshëm. Në këtë skenë fati dhe politike, gjithçka u për-
mbys, me të paraqitur të disa dhjetëra vetave, të cilët 
kishin atë bindjen e moçme shqiptare se nuk mund të 
ketë liri pa luftë dhe se nuk mund të ketë pavarësi pa 

flijim. Mbase nuk e kanë ditur në fillim se çka është lufta, 
se me kë në të vërtetë kapeshin fyt për fyti, se ç’gjë mund 
të dalë nga gjithë kjo rrëmujë, por e dinin mirë, tepër 
mirë, se të gjitha iluzionet ishin sosur, se afati i përdorimit 
të fjalëve përulëse kishte kaluar, se vdekja për liri kishte 
shumë më tepër vlerë sesa jeta nën Serbi”.74 

Ky konstatim i Shalës mbi rolin e Lëvizjes Paqësore 
të Kosovës mund të konsiderohet, në masë të madhe, 
si antihistorik, pasi neglizhon faktin se politika paqë-
sore e Kosovës, me gjithë kufizimet e saj, kontribuoi 
tërthorazi në krijimin e kushteve që më vonë mundë-
suan legjitimimin ndërkombëtar të luftës së UÇK-së. Po 
ashtu, edhe vlerësimi i tij mbi rolin e UÇK-së - në kup-
timin se ajo ishte vetëm rezultat i veprimit të dhjetëra 
individëve - është, në thelb, po aq antihistorik. Duhet 
pasur parasysh se UÇK-ja, përveçse përfaqësonte tra-
ditën dhe vazhdimësinë historike të përpjekjeve të 
shqiptarëve për çlirimin e Kosovës dhe viseve përreth 
që nga viti 1912, ishte në mënyrë të veçantë rezultat i 
drejtpërdrejtë i organizimit dhe riorganizimit të vep-
rimtarisë së LPK-së. 

Me fjalë të tjera, vendimi i Degës së LPK-së jashtë 
vendit, i datës 17 nëntor 1994 që, ndër të tjera, përcak-
tonte që njësitë e armatosura të drejtuara nga LPK të 
emëroheshin Ushtria Çlirimtare e Kosovës (UÇK)75, ishte 
rezultat i drejtpërdrejtë i një procesi të vazhdueshëm 
zhvillimesh në kuadër të veprimtarisë së LPK-së. Kjo 

74 Hamzaj 1999: 179 
75 Emrush Xhemajli, “Dita e pagëzimit të UÇK-së,” KosovaPress, 2021, 
https://kosovapress.com/%E2%80%8Bdita-e-pagezimit-te-uck-se/. 

https://kosovapress.com/%E2%80%8Bdita-e-pagezimit-te-uck-se/

fazë shënonte një reagim të organizuar ndaj realitetit të 
ashpër politik në Kosovë, ku Dega e LPK-së brenda 
vendit - dhe veçanërisht udhëheqja e saj - përballej 
vazhdimisht me represionin e aparatit shtetëror serb, i 
cili manifestohej në mënyrë sistematike përmes arre-
stimeve, torturave dhe vrasjeve të veprimtarëve të 
LPK-së. Në këto rrethana, Dega e LPK-së jashtë vendit, 
e cila vepronte në kuadër të emigracionit politik shqip-
tar, kishte kompetenca që, në situata të jashtëzakon-
shme, të merrte përsipër udhëheqjen e përgjithshme të 
organizatës. Kjo bartje e kompetencave drejt Degës së 
LPK-së jashtë vendit u bë e domosdoshme pas mbledh-
jes së katërt të përgjithshme të LPK-së, mbajtur në 
Kosovë në vitin 1993, kur vala e arrestimeve që pasoi 
shkaktoi një ndërprerje në funksionimin e udhëheqjes 
së LPK-së brenda vendit. Prandaj, vendimi për theme-
limin formal - emërtimin e UÇK-së më 17 nëntor 1994, u 
mor në përputhje me vendimet e asaj mbledhjeje dhe 
në kontekstin e zhvillimeve pasuese, kur shërbimi 
sekret serb, në kuadër të arrestimeve, arriti të arres-
tonte edhe udhëheqësit emblematikë të LPK-së në 
Kosovë - Xhavit Hazirin, Ahmet Haxhiun dhe Bejadin 
Hallaqin - si pjesë e vazhdimësisë së udhëheqjes emb-
lematike të Degës së LPK-së brenda vendit gjatë viteve 
’80, të përfaqësuar nga Rexhep Mala, Nuhi Berisha, 
Afrim Zhitia, Fahri Fazliu e të tjerë. Disa prej veprim-
tarëve që i shpëtuan valës së arrestimeve të vitit 1993 
emigruan jashtë vendit, ndërsa të tjerë vepronin tashmë 
në kuadër të grupeve klandestine të armatosura në 
Kosovë, të cilat, që para mbledhjes së katërt të përgjith-
shme të LPK-së, kishin filluar gradualisht të shndërroheshin 

nga struktura politike të Këshillave Popullorë të Degës 
së LPK-së brenda vendit, në njësi të armatosura me 
karakter ushtarak, brenda vendit. 

Rrjedhimisht, ky vendim i emërtimit (themelimit 
formal) të UÇK-së ishte një proces, përveç të tjerash, i 
bazuar në vazhdën e veprimtarisë së LPK-së që nga viti 
1982 e veçanërisht bazuar në vazhdën e vendimeve të 
katër mbledhjeve të përgjithshme të LPK-së në vitet 
1987, 1989, 1991 dhe 1993, jo se grupe të armatosura 
nuk kishte edhe më herët para vitit 1994. Për shembull, 
grupi i armatosur i quajtur Fronti për Rezistencë dhe 
Bashkim Kombëtar (FRBK) ishte themeluar në Gjakovë 
në vitin 199076, por u dekonspirua pas disa muajsh, dhe 
pas vitit 1994 disa pjesëtarë të këtij grupi iu bashkë-
ngjiten UÇK-së. Gjithashtu grupi i Prekazit në krye me 
Adem Jasharin dhe grupi në krye me Zahir Pajazitin në 
Llap kanë vepruar që në vitet 1990 -’91. Krahas këtyre 
grupeve vepronin Këshillat Popullorë të Degës së LPK-
së brenda vendit, ku një pjesë e tyre kishin filluar 
gradualisht të shndërroheshin në grupe klandestine të 
armatosura të LPK-së që nga viti 1989. Duhet të kihet 
parasysh se LPK-ja si organizatë e fuqishme, në vazh-
dimësi që nga fillimvitet ’80 (e deri te themelimi formal 
i UÇK-së më 17.11.1994), përveç se kishte krijuar 
traditë/përvojë të konspiracionit dhe riorganizimit (pas 

76 Besim Muhadri, “Fronti i Rezistencës dhe i Bashkimit Kombëtar u 
themelua si një organizatë politiko-ushtarake”, Zemra Shqiptare, 2010, 
http://www.zemrashqiptare.net/news/14320/besim-muhadri-fronti-i-
rezistences-dhe-i-bashkimit-kombetar-u-themelua-si-nje-organizate-
politikoushtarake.html. 

http://www.zemrashqiptare.net/news/14320/besim-muhadri-fronti-i-rezistences-dhe-i-bashkimit-kombetar-u-themelua-si-nje-organizate-politikoushtarake.html
http://www.zemrashqiptare.net/news/14320/besim-muhadri-fronti-i-rezistences-dhe-i-bashkimit-kombetar-u-themelua-si-nje-organizate-politikoushtarake.html
http://www.zemrashqiptare.net/news/14320/besim-muhadri-fronti-i-rezistences-dhe-i-bashkimit-kombetar-u-themelua-si-nje-organizate-politikoushtarake.html
http://www.zemrashqiptare.net/news/14320/besim-muhadri-fronti-i-rezistences-dhe-i-bashkimit-kombetar-u-themelua-si-nje-organizate-politikoushtarake.html
http://www.zemrashqiptare.net/news/14320/besim-muhadri-fronti-i-rezistences-dhe-i-bashkimit-kombetar-u-themelua-si-nje-organizate-politikoushtarake.html

goditjeve) të radhëve të saj, njëkohësisht kishte krijuar 
traditë/përvojë të rezistencës aktive (përfshirë edhe 
shembujt e rezistencës së armatosur) kundër regjimit 
serbo-jugosllav. Në fakt, disa nga pjesëtarët e saj më të 
devotshëm (disa prej tyre edhe udhëheqës emblematikë) 
kishin rënë në altarin e lirisë si pasojë e atentateve, si 
pasojë e përballjeve të armatosura - të pabarabarta, 
dhe si pasojë e torturës, përveç të tjerëve: Jusuf 
Gërvalla, Kadri Zeka, Bardhosh Gërvalla, Rexhep Malaj, 
Nuhi Berisha, Bajram Bahtiri, Zijah Shemsiu, Xhemajli 
Berisha, Ali Ajeti, Afrim Zhitia, Fahri Fazliu, Fadil Vata, 
Tahir Lush Berisha, Arif Seferi, Ahmet Haxhiu, Hasan 
Ramadani, Xhavit Haziri, Bejadin Hallaqi etj. Kështu që 
kjo traditë/përvojë e LPK-së ndikoi që Këshillat Popullorë 
të Degës së LPK-së brenda vendit, që shtriheshin në 
gjithë territorin e Kosovës me vise, të fillojnë gradualisht 
nga viti 1989 të jenë edhe krahu ushtarak i kësaj orga-
nizate, dhe me ngulmim kërkonin nga organizata që të 
krijohet një strukturë ushtarake. 

Në vitin 1989 u formua një Sektor ushtarak në kua-
dër të LPK-së.77 Në të njëjtin vit, në tetor të 1989-s, në 
Zvicër u organizua Mbledhja e Dytë e Përgjithshme e 
LPK-së, në të cilën të pranishëm ishin edhe delegatët/ 
përfaqësuesit e LPK-së, Dega brenda vendit.78 Rrjedhi-
misht, Mbledhja e Dytë e Përgjithshme kontribuoi, 
përveç të tjerash, edhe për legjitimimin e këtij Sektori 

77 Emrush Xhemajli, “Lëvizja Popullore e Kosovës 1982–2002”, LPK 
Kosova, 2002, http://lpkkosova.com/historiku.html. 
78 Po aty 

http://lpkkosova.com/historiku.html

ushtarak në kuadër të LPK-së, që kishte për detyrë 
parapërgatitjen e kryengritjes së armatosur në Kosovë, 
në kuptimin e futjes më të madhe të armatimit në 
Kosovë dhe krijimin e kushteve për kryerjen e aksio-
neve të mundshme guerile si opsion i fundit për çlirimin 
e shqiptarëve në Jugosllavi. Në Mbledhjen e Tretë të 
Përgjithshme të LPK-së, mbajtur në tetor të vitit 1991 në 
fshatin Ujmir të Klinës (në shtëpinë e veprimtarit Sadri 
Shala), nën organizimin e LPK-së, Dega brenda vendit, 
ku të pranishëm ishin edhe delegatët/përfaqësuesit e 
LPK-së, Dega jashtë vendit, u mor vendimi që të theme-
lohet një forcë e armatosur në Kosovë.79 Ndërsa në 
Mbledhjen e Katërt të Përgjithshme të LPK-së, mbajtur 
në korrik të vitit 1993 në Prishtinë (në shtëpinë e 
veprimtarit Fatmir Brajshori), nën organizimin e LPK-së, 
Dega brenda vendit, ku të pranishëm ishin edhe dele-
gatët/përfaqësuesit e LPK-së, Dega jashtë vendit, u mor 
vendimi për nismën e kryengritjes së armatosur dhe u 
bënë ndryshimet e mëtutjeshme programore të LPK-
së. Në nenin III, përveç të tjerash, thuhet: Për arritjen e 
aspiratave kombëtare LPK do t’i përdorë të gjitha mjetet 
e luftës çlirimtare: demokratike, paqësore dhe politike 
dhe të rezistencës së armatosur. LPK, si mjet për arritjen 
e qëllimit, parasheh luftën e armatosur për çlirimin e 
Kosovës.80 Kështu, paralelisht me vendimet e këtyre tri 
mbledhjeve të përgjithshme të LPK-së, filloi gradualisht 

79 Emisioni “Rasti V-VI”, pjesa 1 dhe 2, mysafir: Ibish Neziri etj., 
2019, https://www.youtube.com/watch?v=RBW2PLxy9K4 dhe https:// 
www.youtube.com/watch?v=JGS8QgABPSw&feature=youtu.be. 
80 Zëri i Kosovës, nr. 15, 15 shtator 1993, “Programi i LPK-së,” f. 4. 

https://www.youtube.com/watch?v=RBW2PLxy9K4
https://www.youtube.com/watch?v=JGS8QgABPSw&feature=youtu.be
https://www.youtube.com/watch?v=JGS8QgABPSw&feature=youtu.be

edhe procesi i shndërrimit të Këshillave Popullorë të 
Degës së LPK-së brenda vendit në njësi të armatosura 
klandestine. 

Në vitin 1991 pati një nismë nga LDK-ja (supozohet 
nën mbikëqyrjen e akademik Fehmi Aganit etj.,) në 
koordinim me Qeverinë e Kosovës në ekzil në krye me 
Bujar Bukoshin, për ushtrime të militantëve nga Kosova 
në Shqipëri. Në krye të këtij organizimi u vendos vep-
rimtari i shquar i LDK-së, Sali Çekaj. Gjatë vitit 1991 bënë 
stërvitje ushtarake mbi 150 militantë të cilët simpa-
tizonin struktura të ndryshme politike të kohës (LDK, 
LPK, PPK etj.) por, në thelb, kishin dëshirën për t’u 
përgatitur për të rezistuar në rast të luftës. Ndër ta ishin 
edhe Adem Jashari dhe Zahir Pajaziti. Fatkeqë-sisht, ky 
organizim i LDK-së/Qeverisë Bukoshi u dëkon-spirua me 
pasoja të mëdha për të gjithë ata që ishin listuar se 
kishin shkuar për ushtrime ushtarake në Shqi-përi 
ngaqë ato lista kishin rënë në duart e UDB-së serbe dhe 
pas operacioneve të arrestimeve një numër arrës-
tohen dhe dënohen, të tjerë arratisen jashtë vendit, por 
një numër i vogël vazhdojnë të qëndrojnë të gatshëm 
për rezistencë siç ishte rasti i Adem Jasharit, i Zahir 
Pajazitit etj., të cilët e vazhduan organizimin e tyre duke 
u bërë pjesë e organizimit që kishte LPK-ja me njësitet
e saj klandestine të armatosura.

Për dallim nga LPK-ja, LDK-ja dhe Qeveria e Kosovës 
në ekzil, përveçse nuk e kishin traditën apo përvojën e 
rezistencës aktive - përfshirë edhe shembujt e rezisten-
cës së armatosur - kundër regjimit serbo-jugosllav, nuk 
posedonin as përvojë në fushën e konspiracionit dhe të 
riorganizimit pas goditjeve. Me gjithë meritat e tyre të 

mëdha deri në Konferencën e Dejtonit, pas kësaj 
konference ato u konsumuan në masë të madhe 
politikisht, pasi nuk kishin shqyrtuar seriozisht ndonjë 
përgatitje për një plan B - si strategji shtesë, edhe pse 
kishte pasur iniciativa të tilla, madje edhe brenda vetë 
LDK-së - nga figura si Sali Çekaj, Hafiz Gagica e të tjerë - 
të cilat, megjithatë, nuk u mbështetën siç duhej. Ini-
ciativa ka pasur edhe brenda vetë qeverisë. Për shem-
bull, Xhafer Shatri, në cilësinë e ministrit të Informatave 
në Qeverinë e Kosovës në ekzil me seli në Gjenevë, u 
kishte paraqitur në vitin 1993 një projektpropozim krye-
ministrit të Kosovës në ekzil dhe presidentit të Koso-
vës, që parashihte përgatitjen (jashtë kufijve të Koso-
vës) të disa formacioneve ushtarake, të gatshme për t’i 
dalë në mbrojtje popullit të Kosovës. Mirëpo, ky projek-
tpropozim nuk ishte përkrahur.81 Madje, edhe pse LDK-
ja, për vite me radhë, kishte ushtruar një ndikim të gjerë 
në popull në gjithë territorin e Kosovës, nëpërmjet 
degëve dhe nëndegëve të saj, ajo nuk kishte ndërmarrë 
më herët asnjë iniciativë për të organizuar, së paku, një 
plan apo strategji të mirëfilltë që do të ndihmonte dhe 
orientonte ikjen apo strehimin e civilëve shqiptarë në 
rast të shpërthimit të një konflikti të armatosur në 
Kosovë - me qëllim që të shmangeshin, ose të paktën të 
zvogëloheshin, krimet ndaj popullsisë civile - veça-
nërisht ndaj fëmijëve, grave dhe pleqve - të kryera nga 
forcat e regjimit të Miloševićit. 

81 Intervistë televizive e Xhafer Shatrit në KTV – Kohavision, emisioni Desku, 
“Telashet e Kosovës – Xhafer Shatri”: https://www.youtube.com/ 
watch?v= 

https://www.youtube.com/watch?v
https://www.youtube.com/watch?v

Vlen të përmendet se ka pasur edhe një iniciativë 
tjetër serioze për formimin e njësive të armatosura, e 
ashtuquajtura iniciativa e grupit nga Kroacia, në vitin 
1991. Pas kësaj iniciative qëndronte një grup kryesisht i 
ish-oficerëve të APJ-së të cilët më herët kishin qenë të 
burgosur politikë dhe anëtarë dhe simpatizantë të LPK-
së gjatë viteve ’80 (Ton Marku, Naim Maloku, Fadil 
Demiri, Xhafer Jashari etj.), të koordinuar nga Fehmi 
Lladrovci, si kuadër udhëheqës i LPK-së. Kjo iniciativë 
fillimisht u përkrah nga LDK-ja nëpërmes akademik 
Fehmi Aganit, mirëpo pasi që ky grup u organizua dhe 
arriti ta formojë njësitin ushtarak në zonën e Gospiqit/ 
Kroaci në krye me Fehmi Lladrovcin, u detyrua të 
shuhet pas urdhrit të drejtpërdrejtë të Qeverisë së 
Kosovës në ekzil, me pretekst se “po doni me na fut në 
luftë”. Pjesëtarët e këtij grupi më vonë u rreshtuan në 
faza të ndryshme kohore në strukturat komanduese të 
UÇK-së. 

Rrjedhimisht, periudha e viteve 1989-1993 (theme-
limit të sektorit - ushtarak brenda LPK-së, dhe organizi-
mit të mbledhjes së dytë, tretë dhe të katërt të përgjith-
shme të LPK-së), karakterizohet nga përpjekjet e LPK-
së për krijimin e një strukture ushtarake gjithëpërfshi-
rëse dhe efikase për çlirimin e vendit, e cila formalisht u 
jetësua më 17.11.1994. Edhe më herët, gjatë viteve ’80, 
ka pasur veprimtari të grupeve të armatosura (në kua-
dër të LPK-së) që kanë shërbyer si pikënisje konkrete 
për përgatitjen, inkurajimin dhe organizimin e kryen-
gritjes së armatosur në Kosovë, siç janë shembujt e 
grupeve të armatosura “Partia e luftës” (1983), “Çeta e 
Llapit” (1989) etj. Por data e themelimit formal të UÇK- 

së konsiderohet data e komunikatës së parë ushtarake 
të UÇK-së (më 17.11.1994), pas mbledhjes së kryesisë së 
LPK-së. Në kuptimin e unifikimit të grupeve të armato-
sura nën siglën e UÇK-së, të koordinuara, të mbështe-
tura politikisht dhe me logjistikë etj. nga LPK-ja. Pra, 
unifikimi i grupeve të armatosura klandestine në vitin 
1994, nën siglën e UÇK-së, ndodhi sikurse unifikimi i 
grupeve revolucionare klandestine më herët, në vitin 
1982, nën siglën e LPK-së (e njohur nga viti 1982 si 
Lëvizja për Republikën Shqiptare në Jugosllavi - LRShJ, 
nga viti 1985 e njohur si Lëvizja Popullore për Republi-
kën e Kosovës - LPRK, dhe nga viti 1993 e njohur si 
Lëvizja Popullore e Kosovës - LPK). 

Kështu që, në periudhën 1994–1997, pjesë aktive 
ushtarake, politike dhe logjistike e UÇK-së konsidero-
het të kenë qenë rreth 1 000 persona. Këtu përfshihen 
ish-pjesëtarët e Këshillave Popullorë të Degës së LPK-së 
brenda vendit, tashmë të shndërruar në njësi të 
armatosura të UÇK-së82; Grupi i Prekazit, në krye me 
Adem Jasharin, dhe Grupi i Llapit, në krye me Zahir 
Pajazitin, si pjesë e organizimit ushtarak të UÇK-së83 ; 
Sektori i veçantë i LPK-së, i njohur edhe si Shtabi Qen-
dror i UÇK-së, bashkë me bashkëpunëtorët e ngushtë 
të këtij sektori/shtabi brenda dhe jashtë Kosovës; si dhe 
pjesëtarë të Kryesisë dhe të Këshillit të Përgjithshëm të 

82 Emrush Xhemajli, “Lëvizja Popullore e Kosovës 1982–2002”, LPK 
Kosova, 2002, http://lpkkosova.com/historiku.html. 
83 Intervistë televizive e Nait Hasanit në T7 – Pressing, “Rrëfimi për 
Tribunalin, burgun, UÇK-në,” transmetuar më 19 prill 2023, e 
disponueshme në YouTube: https://www.youtube.com/watch?v=fA0R 
gxX7CzU. Shih edhe: Rrëfimi i rrallë i Jakup Nurës, shokut të Adem 
Jasharit, në T7 – Pressing, https://www.youtube.com/live/m23TJau-Bhk. 

http://lpkkosova.com/historiku.html
https://www.youtube.com/watch?v=fA0RgxX7CzU
https://www.youtube.com/watch?v=fA0RgxX7CzU
https://www.youtube.com/live/m23TJau-Bhk

Degës së LPK-së jashtë vendit. Po në këtë rreth për-
fshiheshin edhe individë të caktuar që, pa qenë for-
malisht pjesë e LPK-së, iu bashkëngjitën gradualisht 
UÇK-së nga viti 1994 e tutje, duke ofruar përkrahje 
logjistike e ushtarake. Në këtë kontekst, edhe pjesëtarë 
të fraksionit “radikal” të LPK-së - Lëvizja Kombëtare për 
Çlirimin e Kosovës (LKÇK) - iu bashkuan UÇK-së, duke u 
bërë pjesë e procesit të saj konsolidues. 

Përkundër numrit relativisht të vogël të pjesëtarëve 
të UÇK-së (pas Konferencës së Dejtonit dhe çlirimit të 
Kroacisë me forcat e veta, në vitin 1995) u shtuan aksio-
net e armatosura të UÇK-së. Në këtë vazhdë edhe UÇK-
ja pësoi goditje të njëpasnjëshme, veçanërisht në vitin 
1997, ku u vranë: Zahir Pajaziti, Edmond Hoxha, Hakif 
Zejnullahu, Luan Haradinaj, Adrian Krasniqi, parapra-
kisht ishte plagosur në një aksion bashkëpunëtori i tyre 
Qerim Kelmendi, gjithashtu paraprakisht gjatë arresti-
meve ishte arrestuar edhe Nait Hasani. Megjithëkëtë, 
pavarësisht prej vështirësive të mëdha, përpjekjet e 
UÇK-së vazhduan. 

Në këtë vazhdimësi, kryesisht dy ndodhi të mëdha e 
bën ndryshimin e madh për mobilizimin, fuqizimin dhe 
faktorizimin e UÇK-së. Ndodhia e parë është e ngjashme 
me rënien heroike në krye të detyrës të prijësve emble-
matikë të LPK-së, Jusuf Gërvallës, Kadri Zekës, Bardhosh 
Gërvallës, Rexhep Malës, Nuhi Berishës etj., në një 
periudhë kyçe historike (pas demonstratave të vitit 
1981), që ndikoi për një inkurajim dhe mobilizim të fuqi-
shëm në kuadër të LPK-së. Ngjashëm, në një periudhë 
kyçe historike, rënia heroike në mars të vitit 1998, e 
prijësit emblematik ushtarak të UÇK-së, Adem Jasharit, 



213 

dhe 58 anëtarëve të familjes së tij, (ku u masakruan 59 
persona nga ana e regjimit neofashist të Miloševićit), 
ndikoi për një inkurajim dhe mobilizim të fuqishëm 
ushtarak në kuadër të UÇK-së. Ndodhia e dytë është, 
gjithashtu, e ngjashme me ndodhinë para shumë deka-
dash në kuadër të Lëvizjes Kombëtare Shqiptare për 
Çlirimin e Kosovës me vise, pas vitit 1912. Sikurse krye-
ideologu i Lëvizjes Kombëtare Shqiptare për Çlirimin e 
Kosovës me vise, Hasan Prishtina, që e pati një rol 
shumë të rëndësishëm për orientimin politik të Lëvizjes 
Kaçake, duke i dhënë dimension të gjerë kombëtar 
(antiprovincial). Ngjashëm, një rol shumë të rëndësi-
shëm për mobilizimin edhe më të madh politik të UÇK-
së në nivel kombëtar e pati simboli i rezistencës së 
shqiptarëve të Kosovës, për liri dhe barazi, Adem 
Demaçi, i cili më 13 gusht 1998 e mori përgjegjësinë dhe 
u emërua përfaqësues i përgjithshëm politik i UÇK-së
me seli në Prishtinë, e ashtuquajtura Zyra e UÇK-së në
Prishtinë.84

Në vijim disa nga frymëzuesit emblematikë, disa prej 
tyre edhe themelues emblematikë të UÇK-së, duke e 
përfshirë prijësin emblematik ushtarak të UÇK-së, Adem 
Jasharin dhe prijësin emblematik politik të UÇK-së, 
Adem Demaçin: 

84 Lekaj, 2021: 166-177 

Edhe pas krimit monstruoz të regjimit të Miloševićit 
në sulmin ndaj familjes Jashari, duke e përfshirë sulmin 
të njëjtin muaj më 24 mars 1998 ndaj familjes Haradinaj, 
që së bashku me bashkëluftëtarët e tyre bëri një rezi-
stencë heroike në një përballje luftarake krejtësisht të 
pabarabartë me forcat serbe85, institucionet politike 

85 Lajmi.net, “22 vjet nga Epopeja e Dukagjinit”, 2020, https://lajmi.net/22-
vjet-ngaepopeja-e-dukagjinit/. 

https://lajmi.net/22-vjet-ngaepopeja-e-dukagjinit/
https://lajmi.net/22-vjet-ngaepopeja-e-dukagjinit/
https://lajmi.net/22-vjet-ngaepopeja-e-dukagjinit/

ndërkombëtare ende vazhdonin të kishin një qasje 
refuzuese dhe paragjykuese ndaj UÇK-së. Rrjedhimisht, 
hapja e Zyrës së UÇK-së në Prishtinë ishte e një rëndësie 
të veçantë edhe si vlerë në vete, sepse udhëhiqej nga 
Adem Demaçi, si personalitet i mirënjohur ndërkombë-
tarisht në fushën e të drejtave të njeriut (përveç të 
tjerash i mirënjohur edhe me çmimin Sakharov etj.). 
Njëherësh konsolidimi i Grupit Diplomatik të UÇK-së, që 
përbëhej kryesisht nga veprimtarë të mirëshkolluar në 
universitete prestigjioze perëndimore dhe që përfaqë-
sonin UÇK-në në pothuajse të gjitha shtetet perëndi-
more, pati një rol vendimtar për arritjet e para diplo-
matike të UÇK-së. Në këtë mënyrë, UÇK arriti të shënojë 
një etapë të re në vazhdën e (dhe si kulmina-cion) i 
kryengritjeve të armatosura dhe përpjekjeve të 
shqiptarëve për çlirimin e Kosovës prej vitit 1912. Sepse, 
tashmë UÇK, duke qenë e inkurajuar nga altruizmi pat-
riotik, heroizmi dhe sakrifica sublime e familjes Jashari, 
përveçse arrinte të bënte një përballje titanike ushta-
rake, edhe pse ishte tërësisht asimetrike në raport me 
forcat ushtarake të regjimit të Miloševićit (sikurse Davidi 
kundër Goliatit), gjithashtu për të parën herë përfa-
qësimi politiko-diplomatik i një kryengritje të armatosur 
të shqiptarëve të Kosovës (UÇK-së) arrinte suksese të 
njëpasnjëshme diplomatike. Fillimisht ky sukses diplo-
matik u arrit si rezultat i veprimtarisë së Grupit Diplo-
matik të UÇK-së, nëpërmes takimeve dhe komuni-
kimeve të suksesshme fillestare në emër të UÇK-së, 
përveç të tjerash me Richard Holbrooke (i dërguar 

special i ShBA-së për Ballkanin)86, ministrin e Punëve të 
Jashtme të Austrisë, Wolfgang Schüssel (gjatë kësaj 
periudhe Austria ishte udhëheqëse e radhës së BE-
së)87, ministrin e Punëve të Jashtme të Norvegjisë, Knut 
Vollebæk, i cili gjatë luftës në Kosovë ishte udhëheqës i 
Organizatës për Siguri dhe Bashkëpunim në Evropë 
(OSBE)88, dhe me shumë personalitete të tjera me 
ndikim politiko-diplomatik në shtetet perëndimore, 
përfshirë interesimin e madh të gazetarëve të huaj që i 
mundësuan Grupit Diplomatik të UÇK-së mbajtjen e 
konferencave dhe paraqitjen në debatet televizive dhe 
në mediet e shkruara në shtetet perëndimore89, duke 
përfshirë edhe deklaratat fillestare në mediet e huaja 
në emër të UÇK-së dhe në mbështetje të UÇK-së.90 
Rrjedhimisht, si rezultat i rëndësisë së hapjes së Zyrës 
së UÇK-së, në Prishtinë, dhe veprimtarisë intensive 
politike, diplomatike dhe mediatike të Grupit Diplomatik 

86 Intervistë e Bardhyl Mahmutit për gazetën Epoka e re më 25 shtator 2023, 
“Si u hoq cilësimi i UÇK-së si organizatë terroriste”, https://www.epoka 
ere.com/interviste-ekskluzive-me-bardhyl-mahmutin-si-u-hoq-cilesimi-i-
uck-se-si-organizate-terroriste-1/. 
87 Kiçmari, 2017): 62-70 
88 Intervistë e Bardhyl Mahmutit për gazetën Epoka e re, më 20 dhjetor 2023, 
“Deklarata politike numër 7 i hapi dyert e diplomacisë”, https://www.epo 
kaere.com/deklarata-politike-numer-7-i-hapi-dyert-e-
diplomacise/?fbclid=IwAR3. 
89 Po aty 
90 Gazeta Bujku, 10 dhjetor 1997, “Mjetet skandinave të informimit rreth 
ekzistimit dhe aksioneve të UÇK-së”. Shih në lidhje me këtë edhe: Politika 
Nordike dhe Lëvizja Popullore e Kosovës (LPK), https://www.scribd.com/ 
document/557546433/Politika-Nordike-dhe-Levizja-Popullore-e-
Kosoves-LPK, f. 203–207. 

https://www.epokaere.com/interviste-ekskluzive-me-bardhyl-mahmutin-si-u-hoq-cilesimi-i-uck-se-si-organizate-terroriste-1/
https://www.epokaere.com/interviste-ekskluzive-me-bardhyl-mahmutin-si-u-hoq-cilesimi-i-uck-se-si-organizate-terroriste-1/
https://www.epokaere.com/interviste-ekskluzive-me-bardhyl-mahmutin-si-u-hoq-cilesimi-i-uck-se-si-organizate-terroriste-1/
https://www.epokaere.com/interviste-ekskluzive-me-bardhyl-mahmutin-si-u-hoq-cilesimi-i-uck-se-si-organizate-terroriste-1/
https://www.epokaere.com/deklarata-politike-numer-7-i-hapi-dyert-e-diplomacise/?fbclid=IwAR3
https://www.epokaere.com/deklarata-politike-numer-7-i-hapi-dyert-e-diplomacise/?fbclid=IwAR3
https://www.epokaere.com/deklarata-politike-numer-7-i-hapi-dyert-e-diplomacise/?fbclid=IwAR3
https://www.epokaere.com/deklarata-politike-numer-7-i-hapi-dyert-e-diplomacise/?fbclid=IwAR3
https://www.scribd.com/document/557546433/Politika-Nordike-dhe-Levizja-Popullore-e-Kosoves-LPK
https://www.scribd.com/document/557546433/Politika-Nordike-dhe-Levizja-Popullore-e-Kosoves-LPK
https://www.scribd.com/document/557546433/Politika-Nordike-dhe-Levizja-Popullore-e-Kosoves-LPK
https://www.scribd.com/document/557546433/Politika-Nordike-dhe-Levizja-Popullore-e-Kosoves-LPK

të UÇK-së, duke e përfshirë Kryesinë dhe Këshillin e 
Përgjithshëm të LPK-së, Dega jashtë vendit (përfshirë 
disa personalitete në kuadër të diasporës shqiptare dhe 
në përgjithësi aktivitetet pro UÇK-së të diasporës 
shqiptare), u arrit të ndryshohej qasja refuzuese dhe 
paragjykuese që ishte krijuar për UÇK-në në kuadër të 
institucioneve politike ndërkombëtare. Në këtë kontekst, 
më 23 shtator 1998 Këshilli i Sigurimit i Kombeve të 
Bashkuara miratoi Rezolutën 1199, që shënoi një 
ndryshim cilësor lidhur me qëndrimin ndaj UÇK-së. Në 
lidhje me këtë, studiuesi Daniel Cservolgyi, përveç të 
tjerash, shkruan: “Pas riklasifikimit të saj, UÇK-ja u bë një 
lojtar i domosdoshëm në procesin e paqes në Kosovë. 
Përfshirja e UÇK-së në bisedimet për zgjidhjen e konfliktit 
kishte ndodhur tashmë gjatë procesit të riklasifikimit të 
saj në qershor-korrik 1998, pas të cilit, UÇK-ja nuk u lidh 
më kurrë përsëri me terrorizmin në deklarata të gjera 
politike. Më pastaj, në shtator të vitit 1998, të gjithë 
anëtarët e KS të OKB-së nënshkruan Rezolutën nr. 1199, e 
cila e mbishkroi ose e zëvendësoi në shumë fusha Rezolu-
tën e marsit nr. 1160”.91 Kjo ishte me rëndësi sepse pro-
paganda e regjimit serb përpiqej, përveç të tjerash, ta 
paraqesë UÇK-në në arenën ndërkombëtare si një 
organizatë terroriste dhe si organizatë fundamenta-
liste fetare. Për më tepër, kjo ishte e një rëndësie të 

91 Daniel Cservolgyi, “The Role and Ramifications of the Kosovo 
Liberation Army’s Reclassification in the Peace Process of Kosovo”, Naval 
Postgraduate School, Monterey, California, 2002, i disponueshëm në: https:// 
apps.dtic.mil/sti/pdfs/AD1173258.pdf. 

https://apps.dtic.mil/sti/pdfs/AD1173258.pdf
https://apps.dtic.mil/sti/pdfs/AD1173258.pdf

veçantë, sepse shqiptarët e Kosovës prej vitit 1912 në 
disa raste kishin korrur suksese gjatë betejave ushta-
rake, por tani si UÇK për të parën herë korrnin suksese 
gjatë betejave të njëpasnjëshme diplomatike, duke i 
përforcuar dhe siguruar binarët drejt imponimit të 
çështjes së Kosovës për zgjidhje në kuadër të agjendës 
ndërkombëtare. 

Qeveria e Kosovës në ekzil krijoi konfuzion gjatë 
mesit të pranverës së vitit 1998, me iniciativën për 
formimin e Forcave të Armatosura të Republikës së 
Kosovës (FARK), njëkohësisht iniciativë shumë e 
vonuar, ngaqë kishte pasur në dispozicion gati dhjetë 
vjet për të formuar një ushtri dhe nuk e formoi e, gjith-
ashtu, edhe iniciativat nga grupet që kishin treguar 
gatishmëri dhe guxim brenda LDK-së, të cilat përfaqë-
soheshin nga Sali Çekaj etj., u ndërprenë dhe u demo-
tivuan si rezultat i mosmbështetjes së duhur që nga viti 
1991/92. Për më tepër, kjo iniciativë ishte konfuze në 
kuptimin e ndërtimit të një strukture paralele ushtarake 
krahas UÇK-së por, fatmirësisht, persona të përgjegj-
shëm, të udhëhequr nga Sali Çekaj etj., treguan maturi 
duke e orientuar këtë strukturë si përforcim në kuadër 
të UÇK-së dhe jo si rivale e saj, në kuptimin se FARK-u 
ishte pjesë e UÇK-së. Kjo gjë edhe u përsqarua në 
bisedimet në mes të përfaqësuesve të UÇK-së dhe të 
FARK-ut në takimin e Oslos. Kështu që në këtë vazhdë, 
FARK-u u bë edhe formalisht pjesë e UÇK-së, duke iu 
përmbajtur siglës dhe strukturës organizative të UÇK-
së, por në nivel të njësive udhëhiqej nga komandantët 
e emëruar nga ministri i Mbrojtjes në Qeverinë e 

Kosovës në ekzil, koloneli me përvojë të gjatë ushta-
rake, Ahmet Krasniqi etj. Në fakt, kyçja paraprakisht e 
disa ushtarakëve profesionalë shqiptarë (me prapavijë 
ushtarake profesionale nga ish-Armata Jugosllave, dhe 
me prapavijë profesionale ushtarake nga armata e 
shtetit shqiptar), dhe në këtë vazhdë kyçja edhe e 
ushtarakëve të tjerë (me prapavijë ushtarake nga ish-
Armata Jugosllave), të inkurajuar nga kolonel Ahmet 
Krasniqi, e fuqizuan UÇK-në, deri në një masë, edhe në 
aspektin profesional ushtarak. 

Për takimin në Oslo në muajin maj të vitit 1998, në 
mes të përfaqësuesve të UÇK-së dhe të FARK-ut, është 
përkujdesur Bashkësia Shqiptare në Norvegji (BShN), e 
cila përfshinte brenda vetes të gjitha subjektet politike 
dhe kulturore shqiptare në Norvegji, pa dallim bindjesh 
politike dhe fetare, me një qëllim të përbashkët: në 
përkrahje logjistike, politike dhe diplomatike të UÇK-së, 
si mjet i fundit për kyçjen e çështjes së Kosovës për 
zgjidhje në kuadër të agjendës ndërkombëtare. Suksesi 
më i madh i takimit në Oslo, përkundër sfidave, është 
se ka arritur ta shmangë mundësinë potenciale të luftës 
vëllavrasëse në mes të shqiptarëve gjatë luftës në 
Kosovë, meqë jo vetëm shërbimi serb, por edhe disa 
shërbime të tjera - rajonale - punonin me ngulm për të 
vënë përçarje/vëllavrasje në mes të shqiptarëve. Njëhe-
rësh edhe shërbimet e tjera përtej rajonale, punonin me 
ngulm që të kufizohej potenciali i fuqizimit ushtarak për 
UÇK-në, në mënyrë që lufta në Kosovë të mos për-
shkallëzohej (përtej kufijve të Kosovës) dhe veçanë-
risht që UÇK-ja të vihej nën kontrollin e faktorëve 

relevantë ndërkombëtarë. Rrjedhimisht, kush nuk ishte 
në takt me këto qëndrime të faktorëve relevantë ndër-
kombëtarë konsiderohej prej tyre i paakceptueshëm 
për bashkëpunim, madje edhe i rrezikshëm. Me fjalë të 
tjera, u pamundësua evoluimi i UÇK-së në një ushtri me 
mobilizim të përgjithshëm kombëtar dhe me profe-
sionalizëm të plotë ushtarak. E tëra rezultoi me Konfe-
rencën e Rambujesë. 

Udhëheqja politiko-ushtarake e Kosovës u sfidua 
shumë nga dokumenti i propozuar për negociata në 
Konferencën e Rambujesë ngaqë në pikënisje ky doku-
ment garantonte sovranitetin dhe integritetin territo-
rial të Republikës Federative Jugosllave (RFJ-së) de 
facto të Serbisë, mbi Kosovën, dhe parashihte një auto-
nomi për Kosovën që nuk ishte në nivel as me auto-
nominë që kishte Kosova në bazë të Kushtetutës të vitit 
1974. Në kuadër të këtyre zhvillimeve, kryesuesi i dele-
gacionit të Kosovës në Konferencën e Rambujesë, 
Hashim Thaçi, sa e kishte privilegjin po aq e kishte të 
vështirë pozitën e kryesuesit të delegacionit. Për më 
tepër, ishte nën hijen, në kuptimin e presionit psiko-
logjik, të dy personaliteteve më me ndikim politik në 
Kosovë gjatë kësaj periudhe. Kjo gjendje, në fakt, e 
ndihmoi Hashim Thaçin ta gjejë zgjidhjen më të mirë të 
mundshme. Brenda kështjellës e kishte simbolin e 
rezistencës paqësore të Kosovës, Ibrahim Rugovën, i 
cili, me personalitetin e tij si misionar i paqes, e rriste 
presionin psikologjik pro nënshkrimit gjithsesi të një 
marrëveshjeje si rrugë drejt paqes. Jashtë kështjellës e 
kishte simbolin e rezistencës së shqiptarëve të Kosovës 
për liri dhe barazi, njëherësh prijës emblematik politik i 

UÇK-së, Adem Demaçin, i cili (edhe pse e kishte refu-
zuar që në fillim dokumentin e propozuar për nego-
ciata), me ndikimin që kishte, e rriste presionin psiko-
logjik në kuptimin që të mos pranohet ndonjë zgjidhje 
pa asnjë perspektivë politike për Kosovën dhe kështu, 
tërthorazi, ndikonte për forcimin e pozicionit negociues 
të delegacionit shqiptar të Kosovës në Konferencën e 
Rambujesë. Madje edhe Madeline Albright në librin e 
saj Madam Secretary: a memoir, përveç të tjerash, 
shkruan se Demaçi ishte: “Një prej atyre që i bënin 
presion Thaçit ta ruante qëndrimin më të ashpër të 
mundshëm.”92 Në këtë vazhdë, pasi që u premtua se 
zgjidhja finale për Kosovën do të bazohet në vullnetin e 
popullit (edhe pse shprehja “vullneti i popullit” nuk 
ishte e konkretizuar)93, delegacioni i shqiptarëve të 
Kosovës, i kryesuar nga Hashim Thaçi dhe Ibrahim 
Rugova, në të cilin kontribut të rëndësishëm dhanë 
edhe Rexhep Qosja dhe Veton Surroi (bashkërisht me 
delegatët e tjerë), e pranoi propozimin për Marrë-
veshjen e Rambujesë dhe e nënshkroi më 18 mars 1999 
në Paris të Francës, e gjithë kjo në kombinim me 
refuzimin e Miloševićit të kësaj marrëveshje, rezultoi 
me intervenimin ajror të NATO-s dhe çlirimin përfun-
dimtar të Kosovës. Sipas ballkanologut norvegjez Svein 
Mønnesland, Miloševići e refuzoi marrëveshjen e 
Rambujesë sepse nuk pranoi, siç parashihte kjo marrë-
veshje, stacionimin e trupave paqeruajtëse të udhëhequra 

92 Albright, 2003: 404 
93 Rambouillet Accords: Interim Agreement for Peace and Self-Government in Kosovo, 
1999, f. 85, https://peacemaker.un.org/sites/peacemaker.un.org/files/ 
990123_RambouilletAccord.pdf. 

https://peacemaker.un.org/sites/peacemaker.un.org/files/990123_RambouilletAccord.pdf
https://peacemaker.un.org/sites/peacemaker.un.org/files/990123_RambouilletAccord.pdf

nga NATO dhe se kjo marrëveshje pas tre vjetësh 
parashihte një lloj referendumi për Kosovën.94 Këto dy 
arsye kryesore në lidhje me refuzimin e marrëveshjes së 
Rambujesë nga Miloševići janë konfirmuar para rreth 
dy vjetësh edhe nga Vuk Drašković (ish-kryediplomat i 
Serbisë gjatë Konferencës së Rambujesë) në një inter-
vistë të tij për një TV të Kosovës. Në këtë intervistë, 
Draškovići gjithashtu jep edhe një shpjegim tjetër shtesë 
pse Miloševići e refuzoi marrëveshjen e Rambujesë ku, 
përveç të tjerash, thotë: “Personalisht mendoj se 
Miloševići, i kishte disa arsye të vetat që e refuzojë 
marrëveshjen e Rambujesë. Deri para luftës në Kosovë 
dhe deri para bombardimeve të NATO-s, Miloševići në 
botë njihej si agresor. Si një njeri që qëndronte prapa të 
gjitha krimeve dhe agresioneve në Bosnjë e Kroaci. Por, ai 
tani përnjëherë dëshironte të ishte në pozitën e viktimës. 
Dhe, që bota ta njihte si dikë që ishte viktimë e agresionit 
të forcës më të madhe ushtarake në historinë e 
njerëzimit. Nuk e di, ndoshta kjo ishte njëlloj kënaqësie 
për te”.95 

Njëherësh vlen të theksohen disa aspekte sa i përket 
intervenimit të NATO-s. Së pari, intervenimi kishte të 
bënte me aspektin e sigurisë (për shkak të pozitës gjeo-
grafike të Kosovës) që, njëkohësisht, e legjitimonte 
ndërhyrjen e NATO-s. Në kuptimin se konflikti në 
Kosovë përfaqësonte një kërcënim tejet serioz për 
stabilitetin dhe sigurinë në zonën thelbësore të NATO- 

94 Mønnesland, 2006: 359 
95 Intervistë ekskluzive me Vuk Drashkoviqin: “Flet për krimet serbe dhe për raportet 
me shqiptarët,” 5 qershor 2023, e disponueshme në YouTube: https://www. 
youtube.com/watch?v=K6R-lxnfF-w&t=2727s. 

https://www.youtube.com/watch?v=K6R-lxnfF-w&t=2727s
https://www.youtube.com/watch?v=K6R-lxnfF-w&t=2727s

s (jo vetëm në Ballkan, por në të gjithë rajonin). Kjo do 
të thotë se kriza në Kosovë ishte një kërcënim për 
sigurinë edhe për shtetet anëtare të NATO-s, prandaj 
NATO kontribuoi jo vetëm në shmangien e një kërce-
nimi madhor të sigurisë, por edhe për t'u konsoliduar 
më mirë dhe për t'u zgjeruar në Ballkan. Ndërhyrja e 
NATO-s ishte, gjithashtu, në masë të madhe në për-
puthje me të drejtën ndërkombëtare të bazuar në dis-
pozitat e Kartës së OKB-së për ruajtjen e paqes dhe 
sigurisë ndërkombëtare dhe në rezolutat përkatëse të 
Këshillit të Sigurimit për Kosovën. Me fjalë të tjera, 
Këshilli i Sigurimit i OKB-së e trajtoi krizën në Kosovë në 
përputhje me Kapitullin VII të Kartës së OKB-së - 
kërcënimet ndaj paqes dhe sigurisë ndërkombëtare të 
cilat mund ta autorizojnë përdorimin e forcës. Prandaj, 
nuk kishte nevojë të domosdoshme për një rezolutë/ 
autorizim eksplicit nga Këshilli i Sigurimit i OKB-së. 

Së dyti, aspekti humanitar vjen si shtesë dhe pothu-
ajse si faktor vendimtar, ngaqë ishte hera e parë që 
NATO sulmoi një shtet sovran me justifikimin në kon-
ceptin e ndërhyrjes humanitare. Si aspekti i sigurisë 
ashtu edhe ai humanitar duhen parë si vazhdimësi e 
procesit të Helsinkit pas përfundimit të Luftës së 
Ftohtë. Përkatësisht si vazhdimësi e konsolidimit më të 
fortë të politikave të sigurisë/paqes në Evropë përmes 
NATO-s dhe, njëherësh, si vazhdimësi e forcimit të 
qëndrimit se parimi i të drejtave të njeriut peshon më 
shumë sesa parimi i mosndërhyrjes në shtete, në rastet 
kur regjimet shtetërore shkelin rëndë të drejtat theme-
lore të qytetarëve të vet dhe, rrjedhimisht, krijojnë kriza 
të rënda humanitare. Në kuadër të kësaj game 

zhvillimesh, vlen të theksohet se intervenimi ajror i 
NATO-s në rastin e Kosovës ishte i lidhur ngushtë edhe 
me presionin moral që ushtrohej mbi shtetet perëndi-
more dhe mbi organizatat ndërkombëtare (NATO, OKB, 
OSBE, KE etj.) për të ndërmarrë veprime të menjëher-
shme për ndalimin e regjimit represiv dhe vrastar të 
Milošević-it, me qëllim të parandalimit të përsëritjes së 
gjenocidit të Bosnjës në Kosovë. Ky presion moral arti-
kulohej brenda vetë shoqërive perëndimore, përmes 
medieve, organizatave joqeveritare dhe aktorëve të 
tjerë të shoqërisë civile, të cilët kontribuuan në formësi-
min e agjendës humanitare dhe politike të kohës. Për 
më tepër, një dimension i rëndësishëm i këtij presioni 
buronte nga veprimtaria intensive e diasporës shqip-
tare, e cila, në mënyrë të vazhdueshme luajti rol të 
rëndësishëm në sensibilizimin e opinionit publik ndër-
kombëtar dhe në aktivizimin e mekanizmave ndërkom-
bëtarë të reagimit. 

Së treti, aleanca e NATO-s kundër regjimit të Miloševićit 
ka qenë aleancë kundër një regjimi (siç kanë qenë 
aleancat kundër regjimit të Hitlerit dhe kundër shem-
bujve të tjerë të regjimeve tiranike në botë), dhe nuk ka 
qenë aleancë kundër popullit serb. Gjithashtu, edhe 
përpjekjet e shqiptarëve të Kosovës për liri dhe barazi 
kanë qenë përpjekje kundër regjimit të Miloševićit (duke 
përfshirë regjimet e mëparshme shtypëse të shtetit 
serb ndaj shqiptarëve), dhe jo kundër popullit serb. Si 
shembull për këtë vlen t’i referohemi një fragmenti nga 
libri i historianit Noel Malcolm, që dëshmon se që në 
fillesën e tyre, përpjekjet e shqiptarëve të Kosovës për 
liri dhe barazi, të frymëzuara nga kryeideologu Hasan 

Prishtina, kanë qenë të drejtuara kundër regjimit serb 
dhe jo kundër popullit serb. Në lidhje me këtë, Malcolm 
përveç të tjerash shkruan: “Shumica e udhëheqësve 
politikë të Kosovës të kohës së luftës tashmë ishin larguar 
nga territori i Kosovës, një grup i tyre, nën udhëheqjen e 
Hasan Prishtinës, u mblodh në Shkodër në nëntorin e vitit 
1918 dhe e formoi Komitetin për Mbrojtjen Kombëtare të 
Kosovës, i njohur më mirë si Komiteti i Kosovës...(....) 
Ç’është e vërteta, Komiteti i Kosovës pjesën më të madhe 
të energjisë ia kushtoi përkrahjes, deri në një shkallë edhe 
udhëheqjes së Lëvizjes Kaçake brenda Kosovës. Në fillim 
të vitit 1919, ky komitet përgatiti një varg rregullash të 
përgjithshme të lëvizjes, duke filluar me këto dy pika; 1: 
asnjë kryengritës nuk bën t’i lëndojë serbët vendës, por 
vetëm ata të cilët rrokin armët kundër shqiptarëve; 2: 
asnjë kryengritës nuk bën të djegë ndonjë shtëpi apo të 
rrënojë ndonjë kishë”96 Madje simboli i shqiptarëve të 
Kosovës për liri dhe barazi, Adem Demaçi, edhe pse i 
kaloi 28 vjet në burgjet e Jugosllavisë, mbeti 
kundërshtar i betuar i politikës së hakmarrjes dhe 
urrejtjes ndëretnike, duke konsideruar se populli serb 
po manipulohet nga push-teti dhe se një popull i tërë 
nuk duhet të identifikohet me asnjë klasë politike në 
pushtet. Rrjedhimisht, për Demaçin nuk kishte popuj të 
këqij, por vetëm regjime të këqija, gjithashtu nuk 
harronte t’i vlerësonte intele-ktualët serbë të cilët ishin 
mjaft të guximshëm për të gjetur mënyra për ta 
artikuluar kundërshtimin e tyre ndaj autoriteteve 
serbe: Bogdan Bogdanović, Milan 

96 Malcolm, 2001 : 284-285 

Nikolić, Zagorka Golubović, Srđa Popović, Lazar 
Stojanović etj., duke i konsideruar si bijtë e vërtetë të 
popullit serb. 97 

Së katërti, Miloševići u ndal vetëm pasi që NATO e 
kërcënoi me përgatitjen e sulmeve me trupat tokësore, 
madje edhe vetë gjenerali Wesley K. Clark e vërteton 
këtë në njëfarë mënyre se sikur të kishin filluar që në 
fillim përgatitjet për intervenim tokësor do të shpëto-
heshin shumë njerëz të pafajshëm. Në librin e tij Waging 
Modern War (2001), përveç të tjerash, shkruan: Plani-
fikimi dhe përgatitjet për ndërhyrje tokësore ishin në 
proces aty nga fundi i fushatës ajrore dhe unë jam i 
bindur se kjo, në veçanti, e shtyu Miloševićin të dorëzo-
het.98 Rrjedhimisht, edhe pse intervenimi i NATO-s në 
Kosovë nuk ndodhi sikurse intervenimi për çlirimin e 
Kuvajtit në vitet 1990-’91 nga aleatët perëndimorë (të 
cilët përdorën trupat tokësore). Njëherësh, edhe pse 
gjatë periudhës 78-ditëshe të sulmeve ajrore të NATO-s 
(që filluan më 24 mars 1999 me qëllim për ta ndalur 
gjenocidin e regjimit të Miloševićit në Kosovë), Miloševići 
u hakmor në popullatën e pambrojtur civile shqiptare
të Kosovës, duke kryer krime me përmasa gjenocidiale.
Gjithashtu, edhe pse ndihma për Kosovën (si rezultat i
intervenimit ajror të NATO-s) nuk është shembull i izo-
luar, ngaqë historia na mëson se nuk ka popull që është
çliruar krejtësisht vetë ose shtet që është formuar krej-
tësisht vetë pa ndihmën më shumë dhe më pak të të
tjerëve/të huajve. Megjithëkëtë, shqiptarët e Kosovës

97 Gashi, 2010 : 99-101 
98 Clark, 2001 : 429 

janë dhe do të mbesin përgjithmonë mirënjohës për 
ndihmën e të huajve për arritjen dhe forcimin e paqes 
në Kosovë, sepse mirënjohja është edhe pjesë e rëndë-
sishme e traditës shqiptare. Për më tepër, siç thotë 
filozofi i shquar gjerman Emanuell Kant, mirënjohja 
është “detyrë e shenjtë”. 

Njëkohësisht mund të konkludohet se parakushte 
kryesore dhe të domosdoshme për zbërthimin e nyjës 
gordiane drejt ndërhyrjes së NATO-s dhe çlirimit për-
fundimtar të Kosovës ishin, në kuptim komplementar, 
UÇK-ja dhe Lëvizja Paqësore e Kosovës, që arritën më 
shumë dhe më pak në kuptim komplementar që çësh-
tjen e Kosovës (që kishte mbetur çështje e pazgjidhur 
prej vitit 1912) ta vendosin për zgjidhje në kuadër të 
agjendës ndërkombëtare, dhe me sakrificën e hero-
njve, dëshmorëve dhe viktimave të luftës, shërbyen si 
katalizatori kryesor për çlirimin e Kosovës. Duke e për-
fshirë mbështetjen e shtetit shqiptar (Shqipërisë Lon-
dineze) dhe rolin vendimtar të intervenimit ushtarak 
ajror të NATO-s, në krye me ShBA-në (përfshirë të gjitha 
shtetet anëtare të NATO-s). 

Në vijim është një nga fotot që dokumenton skenën 
e hyrjes së forcave paqeruajtëse në Kosovë, një çast kur 
qindra qytetarë i pritën me entuziazëm dhe me lehtë-
sim trupat e NATO-s. Kjo fotografi ngërthen një çast që 
shumë njerëz e mbajnë mend jo vetëm me sytë, por 
edhe me zemër. Një pjesë e turmës përshëndet me dy 
gishtërinj të ngritur në shenjë paqeje, të tjerë me 
grushtin lart si simbol force e qëndrese, ndërsa shumë 
të tjerë shtrijnë duart drejt ushtarëve të vendosur mbi 
kamionë, sikur po kapin më në fund bregun e shpëtimit 

pas një stuhie të gjatë. Nga ana tjetër, ushtarët u për-
gjigjen me buzëqeshje të qeta dhe me një thjeshtësi 
prekëse. Mes tyre nuk shkëmbehen fjalë, por ekziston 
një gjuhë më e thellë - prekja e duarve, një gjest që 
thotë: “Erdhëm. Nuk jeni vetëm”. Ky është një çast ku 
historia, dhimbja dhe shpresa takohen. Një moment i 
paharrueshëm kur Kosova, e lodhur nga vuajtjet, më në 
fund merr frymë lirshëm : 

Rrugëtimi i Kosovës drejt lirisë dhe pavarësisë është 
një histori lavdie, sakrifice dhe përpjekjeje të pandal-
shme. Megjithatë, përtej sukseseve të padiskutue-
shme, ky proces u shoqërua me disa gabime të duk-
shme politike, ndër të cilat veçohen disa thelbësore. Në 
radhë të parë mungesa e koordinimit të duhur ndër-
mjet protagonistëve kryesorë politikë të Kosovës në 
fazën paraprake të organizimit të UÇK-së, si dhe mun-
gesa e mbështetjes së duhur për UÇK-në gjatë luftës 

nga një pjesë e udhëheqjes politike të vendit, rezultoi 
me humbjen e çdo mundësie për vendosjen e kontrollit 
efektiv në veriun e Kosovës menjëherë pas përfundimit 
të luftës. Kjo mangësi në koordinim në lidhje me UÇK-
në nuk kufizohej vetëm në mpleksjen ndërmjet LDK-së 
dhe Qeverisë së Kosovës në ekzil, nga njëra anë, dhe 
LPK-së, nga ana tjetër, por edhe nga mungesa e koor-
dinimit të duhur ndërmjet vetë LDK-së dhe Qeverisë së 
Kosovës në ekzil, si dhe, në një masë të caktuar, brenda 
secilës prej tyre veç e veç – pra, si brenda LDK-së, ashtu 
edhe në strukturat e Qeverisë së Kosovës në ekzil, dhe 
të LPK-së. 

Në vijim, pas përfundimit të Konferencës së Rambujesë 
(1999) dhe themelimit të Qeverisë së Përkohshme të 
Kosovës nën drejtimin e Hashim Thaçit, nuk u manifes-
tua gatishmëri e mjaftueshme politike për ta njohur 
Ibrahim Rugovën si president i Kosovës. Një nga arsyet 
kryesore për këtë qëndrim mund të gjurmohet që në 
vitin 1997, kur Ibrahim Rugova kishte shprehur disa 
qëndrime dekurajuese lidhur me UÇK-në. Megjithatë, 
Ibrahim Rugova dëshmoi maturi dhe konstruktivitet 
politik gjatë Konferencës së Rambujesë, kur, pas një 
hezitimi fillestar, pranoi që drejtori politik pranë Shtabit 
të Përgjithshëm të UÇK-së, Hashim Thaçi, ta kryesonte 
delegacionin e Kosovës. Ky hap, i nxitur edhe nga Rexhep 
Qosja, ishte me rëndësi strategjike, pasi legjitimoi më 
tej luftën çlirimtare të Kosovës në arenën ndërkom-
bëtare. Megjithatë, mungesa e vullnetit politik - si nga 
ana e Qosjes, ashtu edhe e anëtarëve të tjerë të dele-
gacionit që gëzonin ndikim mbi Thaçin - për ta forma-
lizuar njohjen e Rugovës si president i Kosovës, përbën 

një rast të humbur politik. Një veprim i tillë do të kishte 
kontribuar ndjeshëm në unifikimin e faktorit politik 
shqiptar dhe në forcimin e legjitimitetit institucional të 
Kosovës, pikërisht në një moment vendimtar të nisjes 
së procesit të shtetformimit të vendit. Pas luftës, për-
çarjet politike u reflektuan edhe në zgjedhjet parlamen-
tare të vitit 2001. LDK-ja, megjithëse doli forca e parë 
dhe siguroi pozitën e presidentit, nuk arriti shumicën e 
nevojshme për ta formuar qeverinë. Për rrjedhojë, ajo 
refuzoi ta pranonte Hashim Thaçin kandidat për krye-
ministër - një qëndrim që mund të interpretohet si rea-
ksion politik ndaj zhvillimeve të periudhës së Rambujesë. 
Pas ndërhyrjes dhe ndërmjetësimit të bashkësisë ndër-
kombëtare, u arrit një kompromis që Bajram Rexhepi, 
nga radhët e Partisë Demokratike të Kosovës (PDK), të 
emërohej kryeministër në një qeveri koalicioni në mes 
të LDK-së dhe PDK-së. 

Rrjedhimisht, divergjencat ndërmjet liderëve shqip-
tarë të Kosovës, para dhe pas Konferencës së Ram-
bujesë, krijuan terren të përshtatshëm për ndërhyrje 
dhe manipulim nga faktorë të jashtëm, përfshirë struk-
turat e shërbimit sekret serb (UDB-ën), e cila, me gjasë, 
shfrytëzoi këto divergjenca për ta thelluar përçarjen 
brenda shqiptarëve. Fatmirësisht, kjo përçarje nuk u 
përshkallëzua në nivelin e konflikteve të brendshme të 
armatosura - vëllavrasëse, siç ka ndodhur në raste të 
tjera ndërkombëtare. Megjithatë, pasojat politike të 
këtyre divergjencave ishin të shumta dhe afatgjatë: 
nisma për ndarjen e Mitrovicës, trazirat e marsit 2004, 
të cilat krijuan pretekstin për decentralizim etnik të 
vendit dhe, në mënyrë të tërthortë, vonesën e shpalljes 

së pavarësisë. Më vonë, përmes Planit të Martti Ahti-
saarit u institucionalizua ndarja etnike si element i 
strukturës së re politike të Kosovës. Sidoqoftë, Martti 
Ahtisaari nuk mund të fajësohet, pasi zgjidhja që ai ofroi 
përfaqësonte kompromisin më të arsyeshëm të 
mundshëm brenda kontekstit politik të pasluftës. 
Përgjegjësia bie mbi liderët politikë shqiptarë, të cilët, 
përveçse nuk arritën t’i parandalonin trazirat e vitit 
2004, nuk demonstruan as përgatitje, as unitet dhe as 
kreativitet të mjaftueshëm për të hartuar një platformë 
negociuese gjithëpërfshirëse për organizimin e bashkë-
sisë politike në Kosovë. Një platformë e tillë do të kishte 
siguruar barazi të drejtash për të gjitha komunitetet, pa 
bërë dallim ndërmjet minoritetit serb dhe minoriteteve 
të tjera, siç bën dallim Plani i Ahtisaarit. 

Është për keqardhje që, gjatë përgatitjeve për shpalljen 
e pavarësisë së Kosovës më 17 shkurt 2008, nuk u 
konsiderua e arsyeshme që, në mënyrë simbolike, aktin 
e shpalljes ta bënte vetë simboli i rezistencës kombëtare 
- fituesi i Çmimit “Saharov” dhe ish-përfaqësuesi i për-
gjithshëm politik i UÇK-së, Adem Demaçi. Ai ishte i
vetmi ndër personalitetet më emblematike të lirisë së
Kosovës që ende ishte gjallë, një figurë që simbolizonte
përpjekjet e pandërprera të popullit të Kosovës për liri
që nga viti 1912. Çuditërisht, lidhur me këtë, pothuajse
askush nga bashkëveprimtarët apo bashkëpunëtorët e
Hashim Thaçit nuk reagoi siç duhej. Madje në mënyrë të
pashpjegueshme nuk reagoi as Rexhep Qosja as kur
duhej e as siç duhej. Megjithatë, duhet theksuar se
shpallja e 17 shkurtit 2008 ishte, në thelb, vetëm një

rikonfirmim i shpalljes së parë të Republikës së Kosovës 
e cila u artikulua përmes demonstratave të vitit 1981 - 
demonstrata që, në thelb, përbënin një referendum 
popullor për Republikën e Kosovës. Njëkohësisht, ajo 
përbënte edhe rikonfirmim të shpalljes së pavarësisë 
më 2 korrik 1990, tri akte historike që shënojnë rrugëti-
min e pandërprerë drejt pavarësimit të plotë të vendit. 
Në këtë vazhdë, edhe pse Gjykata Ndërkombëtare e 
Drejtësisë (GjND) në korrik të vitit 2010 konstatoi se 
pavarësia e Kosovës ishte e ligjshme dhe jo në kundër-
shtim me të drejtën ndërkombëtare, negociatat që 
pasuan me Serbinë çuan në marrëveshjen e vitit 2013 
për themelimin e Asociacionit të Komunave me Shumicë 
Serbe. Ky zhvillim i hapi rrugë regjimit të Beogradit për 
të insistuar në krijimin e një de facto republike serbe 
brenda territorit të Kosovës. Edhe ky nxitim, gabim dhe 
lëshim në negociata nga pala shqiptare, ishte rezultat i 
mungesës së koordinimit të duhur ndërmjet forcave 
politike shqiptare rreth platformës së përbashkët të 
bisedimeve - në kuptimin se çfarë mund dhe çfarë nuk 
mund të negociohej, sidomos pas korrikut të vitit 2010, 
përkatësisht pas legjitimimit ndërkombëtar të pavarë-
sisë së Kosovës nga GjND-ja. Kështu, insistimi i Beogra-
dit për Asociacionin - tanimë si marrëveshje e vitit 2013, 
e mbështetur edhe nga Bashkimi Evropian - u inkor-
porua më pas edhe në kuadër të Marrëveshjes së Ohrit 
ndërmjet Kosovës dhe Serbisë të vitit 2023. 

Krejtësisht në fund, vlen të theksohet se, duke marrë 
parasysh që Kosova po përmbyll një çerek shekulli liri 
në shekullin XXI dhe tashmë po hyn në çerekun e dytë 

të këtij shekulli, ky është një moment i rëndësishëm për 
të reflektuar jo vetëm mbi arritjet, por edhe mbi sfidat 
e rrugëtimit që kemi bërë. Populli dhe udhëheqësit 
politikë të vendit kanë çdo arsye të ndihen krenarë për 
heroizmin, sakrificat dhe kontributet që shërbyen si 
katalizatorë në arritjen e lirisë dhe në përpjekjen e vazh-
dueshme drejt pavarësisë së plotë të vendit. Por kre-
naria për të kaluarën duhet të shoqërohet me gatish-
mërinë për të mësuar nga gabimet politike të saj. Vetëm 
përmes këtij reflektimi Kosova mund të ndërtojë insti-
tucione më të forta dhe një demokraci që pasqyron 
idealet për të cilat u bë gjithë ai përkushtim dhe flijim. 
Të gabosh është njerëzore, por të mos mësosh nga 
gabimet, e madje t’i përsëritësh ato, veçanërisht kur 
përfaqëson popullin, është e pafalshme. Me fjalë të 
tjera, Kosova mbetet ende një shtet në bërje, një pro-
jekt politik dhe institucional që nuk është përmbyllur 
plotësisht. Prandaj, udhëheqësit politikë të vendit duhet 
ta marrin përgjegjësinë morale dhe politike për të mirën 
e përbashkët, përtej interesave partiake - të korrigjojnë 
bashkërisht atë që mund të korrigjohet, pa ia hedhur 
fajin njëri-tjetrit dhe pa lejuar që procesi i shtetndër-
timit të stagnojë. Në këtë kuadër, uniteti dhe pragma-
tizmi në politikën e jashtme të Kosovës marrin një rën-
dësi të veçantë, sidomos në raport me Shtetet e Bash-
kuara të Amerikës - aleaten më të rëndësishme dhe më 
të besueshme të Kosovës. Nuk duhet harruar se, për-
veç sakrificave të panumërta gjatë luftës së viteve 1998-
1999, pothuajse asnjë familje shqiptare në Kosovë, në 
tërë periudhën e okupimit serb (1912-1999), nuk ka 

mbetur pa përjetuar, në një formë apo tjetër, dhe më 
shumë a më pak, shtypje, dhunë ose diskriminim nga 
regjimet serbe. Prandaj, është paradoksale që edhe sot, 
në rrethana lirie dhe shtetësie, të vërehet mungesë 
bashkëpunimi dhe madje stigmatizim brenda udhëhe-
qjes politike të Kosovës, veçanërisht në çështjet madhore 
që përcaktojnë të ardhmen e vendit. Nëse klasa politike 
e Kosovës ende nuk ka reflektuar mjaftueshëm dhe, më 
keq ende, nëse për shkak të egove personale vazhdon 
të mos mësojë nga përvoja e së kaluarës, atëherë do t’i 
mallkojnë varret e heronjve dhe dëshmorëve. Dhe mos 
të harrojmë postulatin e Hasan Prishtinës: “Para së 
gjithash, ruhuni nga mallkimi i historisë.” 

SHËNIME PËR AUTORIN 

Fatmir Lekaj - Muriqi rrjedh nga një familje e fshatit 
Koshutan të Rugovës, e vëllazërisë Muriqi, pasardhëse 
e Gjekë Prenit (i njohur edhe si Gjekë Stanishi - Rugovalia), 
i cili la pas katër djem të vëllazërisë Muriqi: Dedën, 
Lekën, Lucën dhe Palin. Me ta kishte organizuar edhe 
rezistencën e parë në Rugovë kundër Perandorisë 
Osmane para rreth 400 vjetësh. Si pasardhës i Lekë 
Gjekës, Fatmiri e mban me krenari mbiemrin Lekaj 
(Lekmuriqi). Babai i Fatmirit, Rexhepi, ka qenë pjesë-
marrës i Lëvizjes Kaçake të Rugovës kundër ripushtimit 
të Kosovës nga Serbia dhe, pas përfundimit të Luftës së 
Dytë Botërore, për t’iu shmangur burgosjes, është 
arratisur në krahinën e Plavë-Gucisë, ku kishte daja-
llarët - pasardhës të Alush Smajlit të Hotit - si dhe nipat 
në fshatin Hakaj të Plavë-Gucisë. Në këtë vazhdë, ai 
është martuar me Hasnije Feratajn, të bijën e Ramë 
Feratajt, i cili, së bashku me disa nga bashkëfamiljarët e 
tij - An Feratajn, Medi Feratajn etj. - u vranë, u plagosën 
dhe u persekutuan për shkak të angazhimit të tyre në 
kuadër të rezistencës vetëmbrojtëse të popullatës 
shqiptare të Plavë-Gucisë në vitet 1912-1913. Djali i dajës 
së nënës së Fatmirit, Mustafë Shala, ishte redaktori i 
parë dhe më vonë kryeredaktor i gazetës së parë në 
gjuhën shqipe në Jugosllavi pas Luftës së Dytë Botërore, 
“Rilindja”. Në fillim të viteve 1960 babai i Fatmirit 
vendosi të kthehej në Kosovë me familjen, fillimisht në 
Rugovë, e më pas në Pejë, me qëllim që t’i shkollonte 
fëmijët. Rrjedhimisht, Fatmir Lekaj - Muriqi lindi në Pejë 
në vitin 1971, ku kreu shkollimin fillor dhe të mesëm. 

Për shkak të së kaluarës së tij, babai i Fatmirit mbeti 
vazhdimisht në shënjestër të regjimit serbo-jugosllav, 
duke përfshirë edhe periudhën e burgosjes së tij pas 
Luftës së Dytë Botërore. Rrjedhimisht, gjatë viteve 
1960 dhe 1970 shtëpia e tij në Pejë u bastis disa herë me 
pretekstin se kishte dhe trafikonte armë, megjithëse 
nuk ekzistonte asnjë provë për këtë. Në fillim të viteve 
1980, pas burgosjes së djalit të tij, Nufriut, për të ashtu-
quajturën veprimtari armiqësore të lidhur me kërkesën 
për “Republikën e Kosovës”, familja e Rexhepit u eti-
ketua si nacionaliste dhe irredentiste dhe u maltretua 
vazhdimisht përmes bastisjeve dhe marrjeve në pyetje 
nga shërbimi agjenturor i regjimit serbo-jugosllav (UDB). 
Këto ngjarje patën pasoja të rënda traumatike për tërë 
familjen, veçanërisht për Fatmirin, i cili i përjetoi ato që 
në fëmijëri. Megjithatë, si adoleshent, Fatmiri filloi të 
shfaqte solidaritet me veprimtarinë klandestine të 
LPRK-së në Kosovë (më vonë e njohur si LPK). 

Me zhvillimet politike të viteve 1988–1989, si pjesë-
marrës aktiv në demonstrata dhe protesta, ai u ekspo-
zua ndaj rrezikut të arrestimit, sidomos pas dekon-
spirimit të një detyre të LPRK-së (të cilën e kishte marrë 
nga vëllai, Nufriu), që kishte të bënte me pritjen dhe 
strehimin e një gazetareje norvegjeze, e cila raportonte 
për gjendjen e rëndë në Kosovë. Për t’iu shmangur 
arrestimit, Fatmiri u detyrua të largohej përkohësisht 
nga vendi. Megjithatë, për shkak të përkeqësimit të 
situatës politike dhe pamundësisë për t’u kthyer në 
mënyrë të ligjshme, ai mbeti jashtë Kosovës dhe u vendos 
në Norvegji. Në Norvegji ai mbështeti veprimtarinë e 
LPK-së dhe të LDK-së, pa qenë anëtar i asnjërës prej 

tyre, si dhe veprimtarinë e Grupit për Kosovën që vep-
ronte në kuadër të Komitetit Norvegjez të Helsinkit 
(GKKNH). Në këtë vazhdë, gjatë periudhës 1998–2008 
ka shërbyer bashkëpunëtor i përfaqësuesit politik të 
UÇK-së për Skandinavinë (1998–1999), i përfaqësuesit 
diplomatik të Kosovës në Norvegji (1999–2000), si dhe 
i kryetarit të Zyrës së Kosovës në Norvegji (Kosova 
Office in Norway, 2001–2008). Në Norvegji edhe është 
arsimuar. Fillimisht ka studiuar për të drejtat e njeriut 
dhe trajtim konfliktesh, ndërsa më pas shkencë politike. 
Ka magjistruar për shkencë politike në Universitetin e 
Oslos, me fokus në nacionalizëm, multikulturalizëm 
dhe integrim. Aktualisht merret me veprimtari si kër-
kues i pavarur dhe këshilltar për çështjet e integrimit. 
Është përkthyes i kualifikuar norvegjisht–shqip dhe 
sekretar i Rrjetit të Profesionistëve Shqiptarë në Nor-
vegji, si dhe anëtar i Asociacionit të Politologëve Norve-
gjezë dhe anëtar i Asociacionit Norvegjez të Shkrim-
tarëve dhe Përkthyesve të Letërsisë Non-fiksionale. 
Njëherësh është autor dhe bashkautor librash dhe arti-
kujsh në revista shkencore. Nuk ka qenë dhe nuk është 
formalisht anëtar i asnjë partie politike, por vazhdon – 
edhe pas njohjes formale të pavarësisë së Kosovës nga 
shteti norvegjez më 28 mars 2008 – të kontribuojë me 
mendime dhe këshilla për politikëbërësit e Kosovës dhe 
për ruajtjen e bashkëpunimit të qëndrueshëm në 
kuadër të mërgatës shqiptare në Norvegji. 

